
  In wird fen bliidens.


  It docht ús Friezen goed, det troch dit boek it libben fen ús greate Apostel Bonifatius to lêzen is yn ús eigen Fryske tael.


  Hy hat yn ús midden libben, hy is yn ús midden stoarn. Hy is bliid west, dy tael to hearren fen de earsten ûnder ús, dy nei him lústere hawwe, de bêsten fen ús foarfaers dy troch syn hân doopt wirde mochten.


  As wy witte, det hy de Gelovesbelidenis yn it Frysk oersette litten hat en dy útsprekke liet troch hwa fen ús folts bigriep, det dy de wierheit sei; as wy bitinke, det nou al toalve ieuwen de Friezen yn hjar tael mei it heechste ûntsach oer syn libben en dea spritsen hawwe, den is it mear as tiid, det yn ús Fryske tael in boek it ljocht sjucht, hweryn syn libjen en stribjen, syn komst en syn dea biskreaun binne yn in tael, dy om’t de tael fen ús herte is, ús herte oansprekt.


  Ik bin tige bliid, det rector Jongma dat apostolysk wirk dwaen wollen hat. Do hy om syktme en swakkens net nei syn Missy koe, hat hy hjiryn apostelwirk witte to finen. De Friezen meije him tankber wêze en binne soks ek wis.


  Yn dit boek fen rector Jongma libbet de hillige Bonifatius wer for ús eagen op. Hy stiet ús nou wer nei, ik scoe wol sizze doare, neijer as er eat for ús stien hat.


  Skiedkindich op ’e hichte fen de tiid, yn goed forsoarge tael leit nou in boek for ús, det Fryslân syn heechste útforkarring, syn ealste tradysje wer for de geast hellet. Yn dit boek kin Roomsk en net-Roomsk lêze fen in man, dy toalve ieuwen lyn yn Fryslân kommen is, ta trije reizen ta, om it to bringen, hwat hy it heechste wist, en dy safolle fen Fryslân houden hat, det hy, om dat to bringen, net minder as syn libben joech.


  Wy Friezen, hawwe folle goed to meitsjen oan Bonifatius. Hy hat ús alles jown. Wy hawwe by syn libben net weromjown, hwat hy fen ús forhope, wy wolle nei syn dea him eare jaen, wer prate, wer lêze oer syn wirk, him ûnder ús wer libje litte om sa, al is it let, nei syn wird to lústerjen, nei syn sizzen to dwaen.

  

  Nijmegen, 5 July 1938.

  

  Prof. Dr. TITUS BRANDSMA, O.Carm.,
 Foarsitter fen „Frisia Catholica”


  Ynlieding.


  Yn ’e talen fen hast alle lannen hwer Bonifatius arbeide hat is it libben fen dizze greate preker fen it Kristengelove biskreaun. Ien tael bleau der noch oer, ien folts hie dit monumint fen tankbere ljeafde noch net oprjuchte, de Friezen.


  En fen hjarren mocht dizze misjenaris det dochs it earst forwachtsje, dy tael hied er brûkt, det folts hied er ljeaf hawn mei in ûnforgonklike ljeafde, op det lân hied er syn libben jown for hjarren wolwêzen.


  In foech toalf ieuwen nei de dea fen dizze marteler wirdt oan syn neitins yn it Frysk de eare brocht dy ’t him takomt en dy ’t wy as erfenisse fen ús foarfaers him skildich binne; in frysk tinkteiken for syn bilangleaze arbeid en syn heltene dead hjir yn ús lân.


  Helthaftigens bitsjoent ús jimmer.


  Dit boek biskriuwt in helt hwaens libben sa lang al yn it tsjuster fen it forjit forhoalen lein hat. Syn wirk en dieden wer ris foar de eagen stelle fen ús folk is it doel fen dizze biskriuwing, om de helt sjen to litten oan it folk dêr ’t hy in helt for wier en hwertroch hy de greatste ljeafde-died stelde.


  Dit libben is skreaun út ljeafde for dizze hillige, en it is skreaun yn it Frysk út ljeafde for dizze tael.


  Ik wit wol, yn in oare tael hie it in wider lêzersring hâwn, mar de helt for de Friezen hat rjucht op in Fryske oantins.


  It hat in swier stik wirk west, en hjir past it my in wird fen oprjuchte tank to sizzen oan al dyjingen dy ’t my hjar stipe joegen, binammen oan de hear Joh. Rypma en Rev. M. Ydema.


  For it gearstallen fen dizze libbensbiskriuwing haw ik gebrûk makke fen forskate hagiografyske en skiedkindige wirken, binammen moat ik hjir neame „St. Boniface” fen G. Kurth.


  Mei dit boek yn in bulte hannen komme, en yn ’e herten in snare treffe dy ’t trilje kin mei dy fen de skriuwer.


  Mei it syn wirk dwaen, en fortuten hawwe!


  


  „Mooi Gaasterland”


  Pinkster, 5 Juny 1938.


  


  B. JONGMA c.m.


  De earste libbensjierren.


  Yn de fjirde en fiifde ieu (de tiden fen it folkeforfarren) binne forskate swalkers it lân fen hjar berte úttein, om ’t wyld aventûr hjar dreau, ef om yn frjemde streken in wenplak to siikjen det it âlde lân hjarren faek net foldwaende mear bea. Do ek forlieten greate kloften Saksen hjar stam-lân, stieken de sé oer, en setten hjar del yn Ingelân. Yn forrin fen tiid hawwe hja dêr net minder as trije keninkriken stifte, Wessex, Sussex en Essex.


  In pear hûndert jier letter scoe yn dizze lannen wer ien opstean dy ’t mei langstme yn it hert útseach nei it âlde lân fen syn foarfaers. Net allinnich omdet hy de bân fen it bloed fielde, mar omdet der ljocht barnde yn syn hert, der ’t er de germaenske wâlden mei forljochtsje woe. As bern fen ’e stoarm, woest en wyld wierne hja kommen, as in bern fen it ljocht woe hy werom gean nei it Saksen-lân.


  Dizze man wier Bonifatius, de troch God forkeazene Apostel fen Germanje.


  Lyk as Willibrord-Clemens de grounlizzer wirden is fen it Kristengelove yn Great-Fryslân, sa waerd Winfryd-Bonifatius dy yn ’e Dútske lannen.


  Winfryd wier syn namme foardet paus Gregorius II him syn sinding joech ûnder de folken en syn namme foroare yn Bonifatius.


  Allyk as fen forskate greate mannen, berne yn ’e dize fen lang forfleine ieuwen, is ús net folle bikend fen ’e berte en it bernelibben fen Winfryd.


  Angelsaks as er wier, witte wy det er berne waerd yn it keninkryk Wessex. Dit ryk wier al in foech pear hûndert jier âld, mar yet yn koartens woun for it Kristengelove. Men wol wol hawwe det paus Honorius sels dêr misjenarissen hinne stjûrde hwerûnder de H. Birinus, de lettere biskop fen Winchester. Dizze hat sahwet om 634 hinne dêr arbeide. Syn wirk die fortúten. Hy bikearde kening Cynegils fen Wessex ta it Kristengelove, en mei him forskate edelingen. Derûnder moatte de foar-âlden en sibben fen Bonifatius ek west hawwe.


  Dei, jier noch plak fen Winfryd syn berte binne ús mei wissichheid bikend. Syn earste libbensbiskriuwer hat se net witten, altomets om’t de hillige, de ienige dy ’t se ús sizze koe it net dwaen woe.


  Dochs kin men mei foldwaende reden oannimme det hy berne is yn Devonshire, en wol yn it stedtsje Crediton1, sahwet om 680 hinne.


  Syn âlden wierne rike kristene edelingen, hwet bliken docht hwennear wy sjugge hokker sibben er hat, alhowol de hillige sels jimmer swijt oer syn komôf.


  It lân fen Wessex wier yet mar koartlyn woun for it Kristengelove. Noch mar in foech fyftich jier wierne de ûngoaden fordreaun. Dêrom ek wier de godstsjinst útering dêr yette net hielendal foar-inoar. Tsjerken ef beahûzen wierne der noch net folle, mar it fjûr fen ’e earste kristnen barnde yn de herten, en det fynt altyd in útwei.


  Eltse joun, as de dei mei syn wirk en syn soarch efter hjarren laei, roppen de hearen fen it lân hjar hearigen en de biwenners by elkoar. For in great krús, dêr delsetten op hjar groun knibbelen se mei-inoar om to bidden. Yn gjin tsjerke waerd mei mear earbied bidden as hjir foar it ienfâldige houten krús.


  Sa nou en den kamen mûntsen út fiere kleasters om it wird fen Wierheid for hjarren to sprekken en de Sakraminten to bitsjinjen. Dy misjenarissen wierne den de gasten fen ’e greate hearen. Ek de âlden fen Winfryd stiene derop de bodders for God hjar gastfrijens van to bieden. Det wieren den moaije dagen for Winfryd. Dêr hat er syn earste langstmen opdien nei in apostolysk libben, hwennear er by jountiid siet to harkjen nei hjar wirden dy ’t him it nea hearde en dochs sa yn-moaije fen God fortelden. Hy stelde hjar den syn bernlike fragen, en hja goed for de bern lyk as hjar master, joegen him antwird. Hjar wirden binne de ropstimme wirden fen God om in ropping wekker to meitsjen hast sûnder wjergea.


  Hy wier noch jong, mar in jier ef fjouwer yet, do ’t Winfryd heit al frege ef hy nei ’t kleaster gean mocht. Dêr woe hy hinne om to learen en om in mûnts to wirden lyk as hja dy ’t sa faek by hjarren kamen om to oernachtsjen.


  Nea wier in ropping sa ier, en nea sa grounfêst.


  Mar in bern fen fjouwer jier lit men sa net gean, al wier hjir ek mear as in bernelúm, en seach men it faker det bern yette foardet se de wrâld ynsjoen hiene al yn ’e feilige skette fen in kleaster brocht waerden.


  Winfryd hat al ier sjen litte moatten hwet der yn him siet. Tsjin sêftens en drigeminten moast er stân hâlde. En hy hat stân hâlden. It liet him oansjen det dizze jonge, mei blykber greate gaven yn ’e wrâld ek wol syn plak skien meitsje koe. Heit wier den ek greatsk op syn soan en dreamde oer greate dieden fen him yn ’e wrâld. Dy hat er him foarspegele sa moai en treftich, mar sûnder dy útslach dêr ’t hy op hope. De ropping wier fen God, en gjin minske-hannen mochten hjar ûntrove.


  Jierren hat de striid dûrre. Winfryd hold syn plan fêst, mar heit wier ek ûnforsetlik. Einlings kaem God sels twisken beiden en naem Hy syn plan ûnder-hannen. In deadlike sykte kaem heit to help om it ûnwisse fen it wrâldske yn to sjen. - Wy minsken sjugge det nea better yn as hwennear de dea foar ús bedsté stiet. - Do stie er syn bern ôf oan God.


  In famylje-rie, in rie fen sibben, moast gearkomme om oer de takomst fen ’e lytse Winfryd to bislissen. Hjir fine wy wer eat fen ’e Germaenske komôf. Yn de Germaenske mienskip wier net it gelok fen ’e ienling it heechste, mar it wolwêzen fen ’e „sibbe”. For hjar eare en greatens moast de ienling him faeks opofferje. For wichtige bislúten waerd trochstrings sa ’n famylje-rie hâlden, en hjar útsprake waerd neikommen.


  Lang en breed waerd der oer praet hwer ’t de jonge Winfryd hinne gean scoe. Nei birie mei syn sibben like it heit it bêste ta Winfryd nei Adescancastre to stjûren, de abdij fen Exeter, dy ’t ek noch net sa hiel fier ôf laei fen it âlderhûs.


  It wier in swier offer det heit to bringen krige. Mar as God it freget hawwe wy minsken oars neat to dwaen as it to jaen.


  Om sels syn bern nei it kleaster to bringen, gyng him to mânsk, dêrom namen trouwe tsjinners dy taek op hjarren.


  Do ’t de lytse stoet foartteach, stie heit mei triennen yn ’e eagen hjar nei to digerjen, syn hope wier forflein. Mar de lytse helt mids de trouwen, gyng syn lok tomiette, it lok to libjen for God allinnich. Alle ierdske greatme hied er forspijd, hy scoe nou dwaen hwet God fen him easke.


  Yn it kleaster oankommen, frege hy yn it bywêzen fen ’e tsjinners oan de abt de opnimming ûnder de mûntsen. Hy die det yn wirden him troch syn âlden leard, mar ek fortelde er sels fen syn langstme nei dit kleasterlike libben, fen syn striid dêr for en det er nou einlings dochs gean mocht.


  Abt Wolfhard fielde ûnder dizze bernlike wirden in wiere ropping. Hy praette dêroer mei syn mûntsen. In ropping sa wis mochten se net ôfwize. Sa waerd Winfryd yn it kleaster opnommen en kaem er ûnder de lieding fen Abt Wolfhard. Hij wier do sahwet saun jier.


  Hjir yn Exeter kaem er de lytse funksjes nei dy ’t er dwaen koe yn ’e tsjerke en yn it kleaster. Hjir hat er de earste lessen hawn yn ’e wittenskip. Hjir hat er, jong noch, him al wend om him sels to forjitten. Hjir groeide hy op yn deugd en wiisheid ûnder de biskermjende hoede fen ’e fromme abt Wolfhard. De grounslach for syn letter edel libben is hjir lein.


  Mar Adescancastre wier gjin great en forneamd kleaster, der ’t in abdij-skoalle oan forboun wier. Do ’t hy den ek syn bernejierren troch wier, en alles leard hie hwet dit kleaster him jaen koe, wier syn oandrang nei wittenskip yet net bifrédige. Mei tastimming fen ’e abt forliet er it kleaster fen syn jongestiid en teach nei de Benediktiner abdij fen Nursling ûnder abt Winbrecht. Dit moat west hawwe nei 701.


  De abdij fen Nursling laei yn it diocees fen Winchester, dêr ’t biskop Daniël de harderstêf oer hie.


  It tahâlden yn dizze abdij hat in greate en wichtige ynfloed hawn op Bonifatius. Hjir learde hy de libbenswize fen ’e benediktiner mûntsen kennen dy ’t hy letter oerplantsje scil yn ’e wâlden fen Germanje, en dy ’t er oan alle kleasters sawol fen manljue as fen frouljue foarskreau. Hjir ek krige hy twa forearde learmasters en woun er trouwe frjeonen,


  Abt Winbrecht en biskop Daniël fen Winchester wieren learden fen namme. Fen hjarren hat er lessen meikrigen dy ’t er nea forjitten hat, en syn hiele libben lang ta yn lingte fen dagen scil de jimmer tankbere Winfryd-Bonifatius in earbiedich oantinken haldde oan dizze twa learmasters en frjeonen.


  In oare learmaster wier hjir noch dy ’t in bulte ynfloed op him útoefene hat, Aldhelm. Aldhelm is ien fen ’e moaiste fegueren fen syn lân yn dizze tiid.


  Wittenskiplik en oanfallich wist er eigen kultuer gear to ranen mei it oernommene fen ’e grykske- en latynske biskavinge, en sa it bernlike en it heechste oan elkoar to frisseljen. Foaral yn it letterkindige is Winfryd de learling fen Aldhelm, syn brieven út de earste jierren jowe der de biwizen fen.


  Lokkige jierren bilibbe hy yn Nursling. It kliuwen nei de hichten jowt jimmer wille, en hy socht de hichten sawol fen ’e deugd as fen ’e wittenskip. Hjir koe hy dy birikke. Hjir is er fen jongfeint op woechsen ta in folsleine mûnts, sterk yn deugd en yn wiisheid. Hjir moast er dy witnis opdwaen dy ’t in mûnts en pryster hawwe moast om syn taek twisken de minsken nei-komme to kinnen.


  Mei al syn jonge krêften, stipe troch de oertsjûging det dit allinne syn plicht wier, hat Winfryd him talein op ’e stúdzje, syn treflik forstân waerd hjir hirde ta de skerpens nedich for syn letter wirk.


  It latyn en ’e poëzy hiene syn foarkar, hjiryn wier hy al gau in master. Wy sjugge him letter yn ’e leare in latynske grammatica gearstâllen ta it gebrûk fen syn learlingen.


  Ek haldde hy derfen om sa nou en den it spylark fen ’e dichter op to nimmen en to sjongen yn latynske fersen. Sels yn ’e hirde jierren fen syn libben yn Germanje, hâldt hy fen it moaije yn ’e dichtkinst, ûnderwiist hy dy oan syn mûntsen, en fynt er tiid om de fersen fen in dimmene sister to forbetterjen. Forskate drôve ûren hat er bliid makke troch it meitsjen fen fersen, en skriuwend oan ’e Paus, slút er sims syn brief mei in fers fen eigen makkelei.


  Mar mear as nei de profane skriuwers gyng syn ljeafde út nei de H. Skrift, it boek fen syn libben. Fen syn wittenskip hjir oer jowt de H. Cuthbert fen Canterbury tsjûgenis hwennear hy oer Bonifatius skriuwt: „de forneamde kenner fen it himelske boek”. En do ’t er noch learmaster wier oan de abdij-skoalle skreau Winfryd sels oan de jongfeint Nithard: „Hwet kin der troch de jongeljue better socht wirde, en hwet is in feiliger bisit for de âlden, as de wittenskip fen ’e H. Schrift2. Det himelske boek mei syn godlike wiisheid koe Bonifatius. Hjirnei hat er syn libben rjuchte, nea hat er it oan ’e kant lein, al syn brieven drage it stimpel fen syn Skrifte-kennis, en do ’t de bile fen ’e moardner boppe syn holle drige, hâldde hy it as ôfwar omheech.


  Nei inkelde jierren blonk Winfryd sa út twisken syn mei-learlingen, det de abt him útkeas en oanstelde as master yn de abdij-skoalle. Mei dúdlike klearrichheid en fêste oertsjûging ûnderwiisde hij dêr, en woun de herten fen syn tahearders sa troch syn wittenskip en syn goedens det al syn learlingen sa fier wy se kenne, ta oan it ein fen syn libben syn frjeonen bleaun binne. De abdij-skoalle ek krige troch syn ûnderwizen in greate namme.


  Sels frouljue bigearden syn ûnderrjucht, mar troch de kleasterrigel mocht dit oars net as mei brieven. Mar hjarren forearing for de master wier der net minder om, en fêst wier hjar trou. In brief fen Egburga tsjûget dêr fen: „Der giet gjin dei foarby en der forfljucht gjin nacht sûnder det ik tink oan jins ûnderrjucht”3. Dizze trouwens hat him ta in greate stipe west yn syn misjenariswirk. It wier ien fen dizze learlingen dy ’t him de earste jeften stjûrde do ’t er arbeide yn it lân fen ’e Friezen. Bugga stjûrt him fyftich skeljen en in alterklaed, „hwent greater jeften kin ik net by-inoar krije”4, skriuwt se him.


  Letter hawwe op syn frage forskaten fen hjarren it heitelân forlitten om ûnder syn lieding yn ’e frjemdte to arbeidzjen.


  Opmerklik is det dizze learaer, hwaens wirk fortúten die en dy ’t opgyng yn syn ûnderrjucht en stúdzje, dêryn dochs net forhirde. Hy hold it hert èk iepen for it oare op ’e wrâld. Syn hert wier in apostelhert en syn earste libbensbiskriuwer lit him ús den ek sjen as preker for greaten en lytsen, hjar learend de greate ivige wierheden. Sa wirken apostelgeast en fieling for skientme en wittenskip mei om fen him to meitsjen de man fen God yn dizze tiid.


  Net allinne koe Winfryd de H. Skrift, mar hy liet it wird Gods op him sels ynwirkje. Gods wird wier him ta wet yn syn libben. Det bimeditearre hy en brocht er yn praktyk.


  Hy biskôge him sels as de tsjinner fen ’e oaren, dêrom wier gjin wirk him to lyts ef ûnweardich. Hy wier in forbyld for de mûntsen fen syn tiid. Altiid wier er ré for de tsjinst fen God, by nacht en by dei, geset yn ’e tsjerklike offysjes. Wirksum wier er en net wêrzich fen it wirk mei de hannen. Lyk as Paulus koe hy ek syn ylige hannen sjen litte.


  Nederich en rein wier hy, hearich en ûnderdienich, fol neistenljeafde, en baes oer him sels. In master en mûnts lyk as wy se mear sjugge, foaral yn dizze tiden fen heltene selsforsaking, libjend yn God en for God, sterk en sêft tagelyk en sober for him sels. Gjin wyn woe hy ea drinke, gjin swiete mede priuwe ef geastrike drank, út forstervinge en om it foarbyld to jaen, hwent sels scil er ienkear skriuwe: „dranksucht is it kwea fen myn folk en fen alle heidnen”.


  1Crede (Britsk) Crédiantune (Saksysk) Credinton, Crediton ef Kirton.


  2Ep. 9.


  3Ep. 13.


  4Ep. 15.


  Pryster fen de Alderheechste.


  Tritich jier wier Winfryd wirden, de jierren dy ’t de Tsjerke foreaske for it prysterskip. De tiden wieren do aars as nou. Nou wirdt eltse mûnts mei foldwaende ûntwikkeling forheven ta it prysterampt, mar do wier det sa net. Neigeraden der forlet fen wier yn ’e abdij ef it kleaster waerden der prysters oansteld, wylst de mûntsen yn hjar nederige steat bleauwen.


  Winfryd stie heech oanskreaun yn ’e abdij, faeks heger as er sels wol tocht. Al gau waerd dizze mûnts mei syn rike witnis, mar foaral mei syn dimmene deugd en fromme moed troch syn abt en meibroerren útforkeazen om de hege eare en de greate noed fen it prysterskip to dragen. Skoant dit him greate freugde joech hat it him ynlik sear dien, hy de nederige mûnts troch en boppe allegearre forheven ta de tsjinst fen it alter. Djip hat er se field yn syn great heltene hert dy goddelike wirden: „ik neam jim’ net mear myn tsjinners, mar myn frjeonen”. Hij wier nou in frjeon fen de Master. For in man lyk as Winfryd, mei syn heech bisef fen plicht en frjeonskip joech dit wichtige gefolgen. Hy moast ien wêze yn tinken en wollen mei syn Hear, syn minsklike wil moast britsen en allyk wirde as dy fen de Master. Hy biseffe det hy nou as pryster fier boppe de minsken stie, twisken God en hjarren, mei yn syn reine hannen it offer for it bihâld fen ’e wrâld. Hy moast in noedzjende harder fen ’e sielen wêze, brekkend for hjar it brea det it libben jowt, útdielend de genede fen de Sakraminten.


  Do ’t Winfryd pryster wijd waerd wier it sahwet 710.


  Wier syn weardichheid forgreate, syn libben wier net foroare. Eltse dei nei de tsjinst yn ’e tsjerke ûnderwiisde hy wer yn ’e abdij-skoalle. Yn dizze jierren scil it ek west hawwe det Winfryd troch syn oersten oansteld waerd as haed fen de kleasterskoalle. It ampt dêr ’t er sa geskikt for wier.


  Mar de dei laei net fier mear ôf det der mear frege wirde scoe fen de mûnts-pryster dy ’t mear krigen hie. Ut ’e skûlherne waerd it ljocht nommen, en it krige plak op ’e ljochter.


  Yn Wessex waerd yn dizze tiid in Sinoade hâlden ûnder lieding fen kening Ini fen Wessex. Forskate biskoppen en abten wieren gearkommen. Yn de dokuminten is ús neat biwarre bleaun, mar wichtige fragen moatte dêr bihannele wêze. Sa bilangryk wieren se, det de biskoppen it iens wearden om de rie en de tastimming fen Aertsbiskop Berthwald fen Canterbury to freegjen. Mar hwa scoe men as seint ôfstjûre? It wier in swiere taek en it easke omsichtigens. Allinnich oan in man mei takt en wittenskip wier dy feilich tabitroud. De abt fen Nursling foun yn Winfryd de nedige bikwamens forienige. De biskoppen fen Tysbury en Glastonbury like dit ek goed ta. Dizze wichtige oangelegenheid waerd him den ek opdroegen. It wier in lokkige kar. Ta de greatste foldwaening fen Sinoade en kening hat Winfryd dit wirk ta ’n goed ein brocht. Net allinnich de genegenheid fen de biskoppen wier syn lean, mar hy woun ek de achting fen kening en aertsbiskop. In forneamd man wier hy wirden yn ’e kriten fen Wessex.


  Der iepene him nou foar him in takomst wiid en moai, de earste stappen wieren set op ’e measttiids sa bigearde wei nei de wiuwende hichten fen eare en ierdske greatme.


  In forneamd learmaster dy ’t tsjûgenis jown hie fen syn witnis, it haed fen ’e kleasterskoalle troch him ta greater bloei brocht, in pryster fêst yn deugd, in diplomaet yn oansjen by kening en biskoppen, de wei laei iepen om ta de rangen fen ’e tsjerke-prinsen yn to gean.


  Winfryd hat him nea yn sokke tinzen fordjippe. De leidige wrâld hie hy forlitten, ierdsk prinsman hie hy ôfstân dien fen alles om as in lytse mûnts God allinnich to tsjinjen. Wier it gjin forrie oan him sels de ierdske greatme to ûntfluchtsjen en dochs hjar wer op in oare wize to siikjen. De ljeafde en achting fen de greaten scoene him letter better ta stipe wêze.


  Oare tinzen waren soms efkes yn syn holle om, ealer en heger, mar hja hiene noch hjar skûle yn it djipst fen syn hert.


  Yn de stille kleastertsjerke, sa dimmen en fredich, hie hy Gods ropstimme forstien dy ’t him frege for hwet oars, in oar libben, net sa rêstich, stil en ynbannich, mar for it bandige wirk op it fjild fen de Master, wrottend en bodzjend.


  Fen it fêste-lân ôf klonk de rop om help him yn ’e earen, de heidnen fregen om him. Hy hie der oer neitocht, hie rie ynwoun, en bidden lang en ynmoedich. Do wier syn bislút nommen, it feste manlike bislút. Dimmen hied er sein: „ecce me, mitte me”, „sjuch ik bin ré, stjûr my”.


  Der wieren him al safolle foargien nei it lân fen ’e Friezen, dêr loek syn hert him hinne.


  Fryslân en hwet dêrefter laei, Germanje, wier for de Angelsaksers it lân fen ’e heidnen. Mear yette, it wier it lân fen hjar stam, fen hjar forfaers. En det forwarde him mei al syn krêften like goed tsjin Rome as tsjin ’e Franken. Dochs wieren de misjenarissen dêr al hinne tein, en hiene de earste siedkerlen út struid, mar ta in rispinge wier it yet net kommen1.


  Foar de Friezenkening sels wier de Kristus al preke. Do ’t de H. Wilfryd, biskop fen York, yn 678 nei Rome reizge, hie de noard-wester stoarm him nei de iggen fen ús lân dreaun. - Fryslân laei do yet fen ’e Wezer ôf oan ’e Skelde ta . - Hy biskôge it as it plân fen God hwent neat bart der op ’e wrâld sûnder Syn meiwitten. Koe hy wegerje hwet hert en plicht him foarskreauwen? Ut syn heitelân forband, fordreaun út syn wirk, by syn dierbren weireage omdet er stride for syn goêrjucht det him ûntnommen wier, moast er priuwe ho bitter it ballingsbrea is.


  It wier de wrake fen ’e wanginstige Keningin Ermenburga fen Northumberlân. Hjar man Egfryd hie mear op hawn mei Edeltrude, dy ’t troch Wilfryd opnommen wier yn ’e stiltme fen in kleaster, om ’t hja maegd wier en bliuwe woe ljeaver as keninginne. Det koe Ermenburga net forneare, en do moast Wilfryd it bilije.


  Greate mannen hawwe greate fijannen en greate frjeonen. Net allinnich yn Ingelân waerd Wilfryd for folge, ek de Frankenkening Theodorik haette him. Dizze wier yn 675 kening wirden fen Austrasië en Neustrië. Mar op de troan fen Austrasië wier hy in ynkringer, dêr hie Dagobert rjuchten op, dy ’t nou as balling omswalke yn Ierlân. Dêr foûn dy in machtige help. Troch de stipe fen biskop Wilfryd fen York koe hy al gau wer nei syn lân werom gean en de troan fen syn heit ynnimme. Theodorik waerd ôfsetten as kening fen Austrasie, en de hofmeijer Ebroin, syn greatste help en ’e oansetter fen dizze lân-roof moast fluchtsje nei Neustrië. Det siet him dwers en hy sinde op wraek.


  By de Franken wier tynge kommen det Wilfryd yn Fryslân wier, by kening Aldgillis. De ûre fen wrake hie slein tocht Ebroin. Wilfryd wier omtrint yn syn macht. Hastich stjûrde hy seinten nei Aldgillis dy ’t him do tahâldde yn ’e Wiltaboarch to Utert, en frege om útlevering fen Wilfryd, dea ef libben.


  Frede scoe der wêze twisken Frank en Fries, en goud wier it lean. Frede wier in ljeaf wird for Aldgillis, de freedsume kening, wêrs fen oarloch; en jild hat jimmer-oan in oantrún west for alle ûndied. En de heidenske Friezen wieren gleon op goud. Mar heger stie de Fryske deugd fen ’e gastfrijens, mear gau hja as frede en moaijer wier hja as de glâns fen it goud. Aldgillis noege Wildfryd by him. Yetris waerd it skriuwen foarlêzen, en do . . . . foar de drege kristenhelt, foar de greaten fen it Friezene folts en de forbjustere seinten fen ’e Frankenkening toskoerde Aldgillis it brief en smiet de snippels yn it fjûr. Det koene hja oerbringe oan hjar master: „In Fries forkoft syn frjeonen net”. Wy sjugge it mear yn ’e skiednis det frjemden faek better binne as eigen broerren. Dizze died fen earlike oprjuchtens, fen hege minskelikheid by in heiden hat der grif sines ta dien, det de Britten hjar tinzen nei ús lân gean lieten. It moast in goed lân wêze en in eal folts det sa ’n kening hie.


  Wilfryd oerwintere (677-678) yn Fryslân. Syn libbensbeskriuwer fortelt ús det er hjir preke, en det it him slagge de Friezen by tûzenen to dopen, minsken fen it folk, mar ek mannich-ien fen it keningshof, en der wirdt wol ris sein fen de kening sels. Mar det is to moai. Wol wier Fryslân ûntslúten for it preekjen fen it Kristengelove.


  Do ’t de sinne de tichtferzene wetters briek en wer striele oer de grienjende fjilden fen Fryslân pylgre Wilfryd foart op Rome oan.


  Om syn eigen wirk troch to setten stjûrde hy letter yn 688 Egbert en Wigbert nei Fryslân. Biskop Egbert waerd troch stoarm forhindere, mar de mûnts Wigbert kaem hjir oan lân.


  Mar de wyn wier omslein, nou waeide dy út in oare hoeke.


  Aldgillis wier yn 679 stoarn en Redbad oan it regear kommen. Wier Aldgillis it kristen-gelove tadien, Redbad wier it fijannich.


  Ut de jierren det de freedsume Aldgillis kening wier oer de Friezen binne ús gjin oarlochs-dieden bikend, mar de fjirtich jierren fen Redbad syn regear binne read fen bloed en fjûr. „Aldgillis hie de goede hoeder west, Redbad waerd de helt, mar de helt dy ’t forlear hwet Aldgillis sa trou biwarre hie” seit ús in Frysk skiednisskriuwer.


  Jierren lang hiene de friezen al striden tsjin de Franken. Meastal yn forieniging mei de Saksen. Yn 628 hiene hja it yn ’e kant stelt tsjin Dagobert. Earst like it ef scoene hja de striid winne, mar to ’n lêsten waerden hja forslein. In bulte Saksen en Friezen waerden finzen nommen en as slaven forkoft. De rike en fromme Eligius koft hiele klibers op, dy ’t er bikearde en dêrnei frij liet. Hja hawwe de earsten west dy ’t yn ús lân Kristus tsjinnen.


  Troch dizze oerwinning fen de Franken rekke Utert, de kaeistêd fen Fryslân yn hjar macht. Dagobert liet dêr in kristlike tsjerke bouwe, tawijd oan St. Thomas. Dy waerd steld ûnder de hoede fen biskop Cunibert fen Keulen mei de forplichting om ûnder de Friezen it Kristengelove to forkondigjen.


  Det hat er net dien. Allinnich hat yn dizze tiid, biskop Eligius fen Noyon yn de súdlikste dielen fen Fryslân it Gelove preke.


  Yn de twadde helte fen ’e saunde ieu wier Aldgillis kening oer de Friezen. Hwennear hy oan it regear kommen is, is net bikend, yn alle gefal nei de fjildslach fen 628.


  Fryslân hie do rêst nedich nei de kriich dy ’t it hawn hie, en Aldgillis wier in freedsume en forstândige kening dy ’t in bulte dien hat for syn folk. Syn wirk wier fredes wirk. Hy siket gjin skeel mei de Franken, en hja binne yet to fordield om oan in oarloch tsjin de Friezen to tinken.


  De âlde Friezen libben al ieuwen fen hânnel, lânbou, fé en fiskerij. Wy moatte net miene det it in earm folk wier. De ûngoadentimpels wieren faeks ryk-bi-jeftige, en det docht men net as men earm is. Fryslân wier in lân mei woltier en om det to bihâlden die Aldgillis syn bêst. Syn striid hât west de striid tsjin it wetter det Fryslân jimmer-oan bidrige hat. It meitsjen en forheegjen fen terpen en hichten moedige er tige oan. It hawwe lokkige jierren west for Fryslân do ’t Aldgillis regearre, en hy liet in woltierrich lân nei oan Redbad do ’t er yn 679 stoar.


  Redbad hie in oar aerd as syn heit, mar gelyk wieren hja yn ljeafde for hjar lân. Beide hawwe hja dien hwet se fielden det se dwaen moasten.


  Redbad wier in kriichsman, en it stie him mar min oan det de Franken noch hwet to sizzen hiene yn Utert.


  By de Franken woedde yet jimmer de twaspjalt en det wier for Redbad in ginstige tiid om Utert werom to winnen for Fryslân. Hy tsjucht op, nimt Utert en forwoestiget de tsjerke dêrre. Alle oantins fen it kristendom moat forneatige. De kristene edelingen wirde útband en it kristendom det ûnder Aldgillis al moai fier ynkrongen wier wirdt mei bidriging en hjitfolgjen tobek dreaun. Yn dizze jierren kaem de mûnts Wigbert hjir om to preekjen. Gjin wûnder det syn wirk gjin fortuten die en er mar gau wer foartteach.


  Yn it Frankyske ryk wier ek foroaring kommen. Sûnt 687 is Pippyn fen Herstal hofmeijer fen Austrasië en Neustrië beide.


  De tiid is ryp for de striid. Twa greate lieders wrakselje mei-inoar om it libben en de frijdom fen hjar folken. Doarestêd en Utert binne de ynset. For beiden, Friezen en Franken wier it bisit fen dy plakken in libbensbilang. Hja bihearsken de mouningen fen de greate rivieren. For de Franken wier de Ryn lâns gjin hânnel mûglik as dêr in fijannich folk siet. For de Friezen wier in Frankysk Utert de noedlikste bidriging for hjar frijdom.


  Foarst giet de striid dêrom. Mar nêst dizze beide kriichshelten, stiet in oaren ien, Willibrord, en mei dy dêrby is de striid ek dy twisken kristen- en heidendom.


  Redbad hat net ynsjen wollen det de âlde wrâld mei de âlde ûngoaden opskreaun wier for de dea. Troch syn striid foar it bihâld fen de ûngoadentsjinst hat er, sûnder dêr witnis fen to hawwen, de ûndergong biwirke fen de frijdom fen syn folk.


  Redbad, litte wy even stilstean by dizze lêste kening fen Great-Fryslân.


  Hwennear wy sjugge yn hwet for ljocht de kroniken him oan ús foarstelle, binne it net de moaiste blêdsiden dy ’t hja wije oan syn neitins. Mar hwet wier hy yn wierheid? Redbad wier de grime kening dy ’t mei in dryst moed stride tsjin hwet er miende det syn fijân wier en dy fen syn lân en folts. Sa fêstwoartele yn ’e oertsjûging det godstsjinst en lân net to skieden wieren - forlies fen it iene wier de fal fen it oare - koe er him gjin Great-Fryslân yntinke sûnder de âlde ôfgoadentsjinst.


  Litte wy hjir ek in pear oaren hjar tinzen jaen oer Kening Redbad.


  „Redbad is ien fen de tragyske fegueren fen ’e skiednis, dy ’t yn oergongs-perioaden net selsum foarkomme. Minsken dy ’t mei heroyske earnst hjar tawije en omdoch bisiikje om it âlde to hanthavenjen, wylst it nije mei ûnwearsteanbre oandrang opkomt, en dy ’t op lêst twongen wirde hjar libbens-taek op to jaen, en stjerre ûnder de lêst fen it britsen hert. Kening Redbad wier in man mei in dryst hert, fol fen ljeafde, net for de frijheden fen syn ûnderdienen - hwent dizze doarst er faek op tyranyske wize to krinken - mar for de selsstânnigens fen syn naesje tsjin ’e frjemde, en for de ûnôfhankelikheid fen syn keninklike macht. Hy wier slij nei kriichsaventur, in fûle strider for ’e godstsjinst fen syn foarâlden yn hwaens bliuwende eare hy it bihâld miende to sjen fen ’e Fryske-Naesje en de stipe for syn hearskippy. Amper oan it regear seach hy mei grimmens nei twa ûngelyksoartige, mar for him deselde machten, dy ’t èn kroane èn godstsjinst bidrigen, it Franken- en it Kristendom. „Bûge for it earste wier for him itselde as ûnderdwaen for it oare” (Moll. p. 89).


  „As ik syn persoan hifkje op groun fen ’e authentike dokuminten, den komt foar my to stean in man fen heech ynboarst, in stoer Frysk karakter. En sa ’n karakter is nou ienris net maklik en ynskiklik, net meigeand en linich. Redbad is de strakke, de ynbannige, altomets grousume, mar hy is ek de man fen it dryste doaren, fen ûndimbere heltemoed, de strider for Fryske frijheid en germaensk wêzen, de trouhertige biskermer fen syn folks. Foar de prysters en de tsjerklike diplomaten fen it Frankenlân oer stiet er as de hirde klippe fen syn Hilgelân yn ’e brânning fen ’e Noardsé. Det mei men bitreure, mar hjir past gjin lekskoaijen likemin in forhearlikjen. Nei ús bitinken hie syn striid gjin takomst. It kristendom wier foarornearre om as in jonge, heech godstsjinstige en seedlike krêft it sakjend Germaenske leauwe to oerwinnen en hilligjend op it Jeropeesk libben yn to wirkjen. (Bodders yn de Fryske striid. p. 4l).


  Underwilens hie God de Apostel fen it Fryske folts al oproppen. Yn 690 komt Willibrord mei âlve helpen om hjir yn de Fryske lannen it Gelove to plantsjen. Det hat syn wirk, syn libbenswirk wêst. Foech fyftich jierren (690-739) wier hy hjir de drege bodder fen God. Fyftich jier swalkjend troch tichte bosken, oer skolperige wetters en troch wetterige sompen. Hy is de grounlizzer fen it Gelove yn ús lân. Mar hy moast ek ûnderfine det it greate en it greatske op fornedering boud wirdt.


  Nei de oerwinning fen Redbad hie Fryslân de greatens fen eren wer werom.


  It lân fen ’e Friezen laei do wer fen de Wezer ôf, de sé-igge lâns oan ’e Skelde ta, mei de Ryn as súdlike grins. It lân fen Maas en Waal en it tsjintwirdige Brabân hearde ûnder de Franken.


  Willibrord moast al gau ûnderfine det dêr ûnder de heidenske Friezen dêr ’t Redbad kening oer is, noch gjin plak wier for Kristus. Dêrom teach hy nei det diel det stie ûnder de Frankenkening. Dy scoe him wol syn stipe jaen.


  In fiif en tweintich jier lang binne it dizze trije mannen dy ’t de skiednis fen Fryslân bihearskje, Pippyn fen Herstal, Redbad en Willibrord.


  Op oanrieden fen Pippyn tsjucht Willibrord foarst nei Rome, om fen de Paus stipe to krijen yn syn misjenearingswirk. Sterke troch in opdracht fen de Paus, en yn it bisit fen relikwiën for de tsjerken dy ’t er stiftsje scil, keart er werom nei it Noarden.


  Pippyn hie yn dizze jierren syn hear organisearre, en yn 692 folget in treffen mei Redbad. De Friezenkening kriget omraek stryps. Hy freget de frede. Pippyn dy ’t noch al hwet to dwaen hie mei de Saksen hat him grif net to swiere easken foarlein. Der wirdt net praten oer it ôfstean fen groun, wol moat er skatting bitelje en boargen jaen, en hy moast it preekjen fen it Kristengelove yn syn lân ta-litte.


  Willibrord set him foart-dalik oan ’t wirk. Op ’e grounslaggen fen ’e âlde St. Thomas-kapelle riist to Utert de twadde Kristlike Tsjerke, wijd oan it hillige Krús.


  Redbad kin him hjir net ûnder del-jaen, en twa jier letter yn 694 steane de Friezen en de Franken wer foar inoar oer. Yn in forwoedende striid by Doarestêd wirdt Redbad yetris forslein, en dizze kear likernôch forneatligjend. De frede is nou djûrder. Utert en Fresia Citerior (faeks oant Alkmaer ta) komme yn Frankysk biwâld. Det lân leit nou ré for it Kristendom.


  Yn 695 reizget Willibrord yetris nei Rome, en dêr wirdt hy op St. Clemensdei troch Paus Sergius I ta aertsbiskop oer de Friezen wijd en kriget as setel Utert. Fryslân hat syn eigen biskop. De maitiid fen it Kristendom yn Fryslân is oanbritsen. Willibrord lit al gau in nije tsjerke yn Utert der by bouwe dy ’t tawijd wirdt oan ’e H. Martinus, en dy ’t letter yn 726 forheven wirdt ta de Katedrale tsjerke. Ek stiftet hy dêr in skoalle ta oplieding fen jonge geastliken.


  It diel fen Fryslân det stie ûnder it biwâld fen ’e Franken waerd troch Willibrord en syn helpen bi-arbeide, en hjar wirk hat wol fortuten dien. Mar yn it Fryslân det yet frij wier, dêr ’t Redbad yet hearske, bleau de doar foar him sletten.


  Tweintich jier hawwe hja sa deun nêst inoar libbe, Willibrord dy ’t útseach nei de dei det ek it Fryske stamlân foar him iepene wirde scoe, en Redbad dy ’t wekke oer it ûngoadendom. Ienkear hawwe hja inoar moetten. It wier do ’t Willibrord werom kaem fen syn mislearre misje-reis nei Denemark. Redbad wier op Fosite eilân en Willibrord die det eilân oan. Dêr op de groun tawijd oan de God fen it rjucht preke Willibrord, dêr dope hy in pear minsken yn it hillige wetter fen ’e ûngod en slachte gûd fen de kij dy ’t dêr weiden en dy ’t him hillich wierne. De wrek fen ’e ôfgod dy ’t it folk forwachtet bliuwt wei, mar Redbad lit dochs ien fen Willibrords gesellen offerje as soen for it ûnrjucht Fosite oandien.


  Stadichoan wier it Redbad dúdlik wirden det it Kristendom dochs oanwoechs, en de krêft fen de âlde ûngoaden forswakke. Alle skiedskriuwers stelle ús hjir Redbad foar as immen dy ’t yn twivel stiet hwet er dwaen moat, al is hy den ek oan ’t ein fen syn libben ta trou bleaun oan syn goaden. Hy freget sels de útballe kristene edelingen om werom to gean nei Fryslân. Ut dizze tiid scoe den ek datearje moatte de stoarje fen Redbad en biskop Wulfram. De biskop fen Sens hie it bisiikje wollen de Friezenfoarst to bikearen en to dopen. Hy hie de kening safier krige det er him dope litte scoe. Mar do ’t Redbad al mei ien foet yn ’e doopfonte stie frege hy Wulfram: „Hwer is it greatste part fen ’e Friezene keningen en edelingen, yn ’e kristenhimel ef yn ’e hel”? Do ’t de biskop antwirde det hja nei alle gedachten ûnder de. ivige doem leine, loek Redbad de foet út it doopfonte en sei: „ik kin net bûten it selskip fen myn foargongers. Ik bin ljeaver mei hjarren yn ’e hel as mei in lyts kloftke earme krist’nen yn ’e himel”.


  Al wirdt dit mear as in leginde biskôge, it jowt ús goed wer de twivelriedigens fen Redbad dy ’t heiden bleaun is, mar dochs ek tiden hawn hat det er net mear sa oertsjûge wier fen ’e tierigens fen it âlde Germaenske gelove.


  Jimmeroan bleau it for Redbad swier to fordragen det de Franken yn Utert yet master wieren. Hy wit it wol, tsjin Pippyn is syn macht net sterkernoch. Mar as Pippyn yn 714 stjert is Redbad syn tiid wer kommen, en stiet er ek klear. Hy slút him oan by de fijân, fart mei syn float oant foar Keulen ta en forslacht Karel Martel. Hy is wer master, frij man yn it frije Fryslân. Alle oantinken oan ’e Frank moat weireage wirde, ek it Kristendom moat it bilije. Hy forwoestget de tsjerken en forheistert de gelovigen. Willibrord syn wirk leit tsjin ’e groun. De âlde biskop sels moat flechtsje nei in feiliger oarde en gyng nei Echternach om to wachtsjen op better dagen.


  1Yn it Suden hiene St Amandus, St. Livinus en binammen St. Eligius o.a. wol preke.


  
    
  


  Nei de frije Friezen.


  Al witte wy mar in bytsje fen Winfryds earste libbensjierren, mear, folle mear is ús bikend fen syn libben fen apostolaet en tsjinjende ljeafde, fen ’e dei det er ôffoer fen syn heitelân om oan frjemde foltsen de ljeafde to preekjen fen God, dy ’t hja net koene, oant de dei det er stoar for syn God yn it frjemde Friezene lân. Det binne jierren, swier fen wirk, fen moeiten en soarch, jierren fen noed en wille, fen lijen en leed, mar ek fen in einleas greate útslach.


  Fryslân wier in forlitten fjild, do ’t yn 716 Winfryd fen syn mei-broerren to Nursling ôfskied naem. Syn abt hie tsjin dit plan fen’e bêste fen syn mûntsen, miskien ienkear syn opfolger, greate biswieren hawn, mar Winfryd hie trochset, omdet hy wist det it de wil wier fen God, Hwaens wil him wet wier.


  It foreaske moed om nei it lân to gean dêr ’t nys-ansens de rop fen gyng, det de kening en syn folts de biskop forjage hiene en it Gelove forneatige. En hja Winfryd mei syn trije gesellen, fjouwer minsken, al hiene se den ek in heltene hert, scoene nou nei it Fryslân gean fen kening Redbad, dêr arbeidzje, bodzje en oerwinne.


  Triennen stienen yn ’e eagen fen ’e goede abt en ’e mûntsen do ’t Winfryd en syn helpen foartteagen, dêr gyng de rom, de hope fen hjarren abdij.


  Alles hwet er nedich hawwe koe yn ’e frjemdte hiene hja him mei-jown, en hjar gebeden wieren him ta sein, de help dy ’t ûnmisber is for ’t misjewirk, it oantinken det nea forgiet. De bân fen biddende ienheid twisken de thúsbliuwende mûntsen en de fier-foart wirkjende bodders-fen-God, ho stypjend hat dy jimmeroan west. Ho faek fine wy ek yn Bonifatius’ brieven de frage om in oantinken yn de gebeden. It is de bân fen it gebet dy ’t de Aertsbiskop fen Germanje bynt oan alle biskoppen en mûntsen fen syn heitelân.


  Op in keapmansskip, det farde fen Londen nei Doarestêd stiek Winfryd for ’t earst de Noardsé oer, stoar-eagjend nei it lân, det út de dize for him oprize scoe, it lân fen syn ljeafde, fen syn wirk, altomets fen syn dea. Britsen hied er nou mei alles hwet efter him laei, in nij libben gyng er yn, it libben dêr ’t hy sa lang al djip yn syn siele langstme nei hie.


  Hwet hat er syn eagen iepen hawn do ’t it skip de riviermoun opfarde, om de fjilden oer to sjen dy ’t ré-leine for syn wirk.


  To Doarestêd waerd de ankerstien ùtgoaid, en Winfryd stoep oan lân, sette for ’t earst foet op ús groun. Hofolle reizen scil er dêr letter net meitsje?


  In bliere dream is better as in drôve wierheid. Lyk as alles fen út ’e fierte moaijer liket as fen ticht-by, wier it hjir ek. Hy hie heard fen it wirk fen Willibrord, wol wier yn East en Noard yette it grousume heidendom, mar om Utert hinne, it hert fen it lân, wier al woun for it kristengelove.


  Hy hie him it lân dreamd mei dippere kristenmienten en doarpen mei kwikkere tsjerkjes, en hy foun yn hjar plak forheistere gelovigen en to-baernde tsjerken, en oeral wer de âlde ôfgoadenstjinst yn eare. Willibrord scoe him in learmaster wêze, mar de âlde biskop wier foartfluchte nei in feiliger oarde, en de nije helper, de yet ûnbidreaune bodder stie allinne for it bûtenwênstige wirk. Mar de moed forlear er net.


  In wichtige en swiere dei kaem der yet for him, de dei dy ’t útslútsel jaen scoe ef er hjir wirkje koe. Hy woe nei de stêd gean dêr ’t Redbad syn wente hie, in ûnderhâld freegje oan ’e kening, en den hope er frij to krijen om to preekjen. En Redbad dy ’t Willibrord forjage hie, stie Winfryd ta hjir to bliuwen en oan it wirk to tsjen. Altomets wier it, omdet hy kaem fen ’e broerren en frjeonen, de Angel-Saksen, wylst Willibrord foaral stipe waerd troch de Franken, de fijân fen Redbad en fen it Fryske folts. It kristengelove ynfierd troch de Britten, like Redbad miskien net sa gefaerlik for syn keninklike macht. Ef wier hy oertsjûge det syn folts de kening folgje scoe en net hearre scoe nei de lear fen ’e misjenarissen. Hwet ek de groun west hat fen dit únderskied, Winfryd bleau hjir ta yn de lette hjerst. De forslingere kristnen hat er opsocht en treastige, mar in bulte fortuten die syn wirk net.


  Party skriuwers binne fen miening det it in ûndersikingsreis west hat, mar nei us bitinken is det net sa, derfor hiene hjir tofolle sindelingen west dy ’t oer de tastan fen lan en folts meiprate koene. Winfryd hat sjoen det syn arbeid omdoch wier, de tastan sa ’t dy skepen wier troch de oarloch mei de Franken joech gjin utsicht det dhr yn koarten fruchten to rispjen wierne. It folts folge de kening nou ’t de kristen prekers fordreaun wieren en hja allinne stienen. Dos koe er better wachtsje op in gaedliker tiid om it sied fen it kristengelove to siedzjen.


  Hy teach nei Doarestêd, gyng op in keapmansskip en sette wer koers nei it Brittenlân. Syn bitinken wier net in ôfskied for jimmer, né hy koe nou it lân en it folts, en syn hert sloech rêdder as hy tocht oan it lân fen ’e Friezen. Den mar dildich wachtsje op better tiden.


  Yn it kleaster fen Nursling waerd er mei iepen herte werom forwachte. Miskien hawwe hja de hope koestere det dit mislearjen syn ideael fortsjustere hie, mar den binne hja bikaeid weikommen.


  It âlde libben fen learmaster bigoun wer op ’e nij, mar syn herte wier earne oars. It hat den ek net fen lange djûr west.


  Ienkear hat er yette in swiere kamp to striden hawn for syn heech ideael fen misjenaris. It wier do ’t de nimmen sparjende dea kloppe oan de kleasterpoarte, en de âlde abt fen Nursling, Winbrecht, stoar. De oarderbroerren mienden gjin better opfolger fine to kinnen as Winfryd.


  Hy warde him tsjin safolle er koe, hy fielde, det in oar lân syn heitelân wirde moast en in oar folk him bisibbe wier, mar ho to ûntkommen oan dit ampt, dêr ’t er syn moaiste plannen oan offerje moast. Oaren koe hy den stjûre, mar sels moast er dêr bliuwe as haed fen it kleaster. Mar mocht hy wol foartgean? Hie it kleaster for him net in noedzjende mem west? Hie it him net it bêste jown hwet der op ierde jown wirde kin, syn wittenskiplike en geastlike oplieding? Hie it net rjucht op syn tank, en nou ’t it him nedich hie, mocht er nou wegerje? Lokkich syn frjeon, biskop Daniël fen Winchester, damme de stream fen syn oertinken ôf, stipe syn foarnimmen en praette de mûntsen oan in oare abt to kiezen.


  Hja keazen Stefanus, en Winfryd wier frij om de stimme to folgjen dy ’t him oprôp om de sé oer to tsjen nei de heidnen.


  De twadde Reis.
 Winfryd-Bonifatius.


  Foech twa jier hie Winfryd syn tahâld yn Ingelân, en die it wênstige wirk fen eren. Do lôge de flamme fen it ideael wer hegerop, en wier net to dwêsten. Yetris scoe hy it besiikje nei de heidnen to gean.


  Wier Winfryd de earste kear eigenmachtich gien, nou woed er foarst alle machten hawwe dy nedich wierne for it woldijen fen syn wirk. Ho dochs scil men preekje, hwennear men gjin sinding hat. Net allinne de tastimming, mar sels de opdracht fen de Paus, om de bikearing fen ’e heidnen op him to nimmen wier syn doel, it scoe syn arbeid stypje. Dêrom reizge hy nei Rome. It wier de ljeafste reis fen alle Ingelsken, it reizgersbloed streame hjar yn ’e ieren. It wier den ek net beswierlik om gesellen for de reis to krijen. As haed fen in hiele karrafaen pylgere Winfryd nei de stêd fen ’e Apostels. Syn brieven dy ’t biskop Daniël him mei jown hie for de Paus, en de forskate steatshaedlingen wieren for allegear it frijbrief en it wisse pân for in feilige reis.


  It roan nei de winter fen 718, dy ’t strang like to wirden. De reis wier lang en swier. Foarst de sé-reis by stoarmich waer, en den geandefoet troch it Frankenlân, det for de pylgers nei Rome net altiten feilich wier. Mannichien hat syn libben jown op in beafeart nei de stêd fen ’e saun klingen.


  Rêstend en biddend yn alle hillich-dommen dêr ’t hja lâns kamen, om de seine fen ’e hilligen to freegjen oer hjar reis en om in lokkige tobêkkear, gyngen hja de lange en moedsume pylgromstocht. De âlde libbensbiskriuwer fortelt it ús, hjarren reis wier lokkich, en sûnder tofolle ûngemakken kamen hja yn Rome oan.


  De earste gong dêr wier nei de Sint-Piter-tsjerke om to tankjen for hjar bihâlden oankomst, en om foar it alter hjar offerjeften del to lizzen.


  Nei in pear dagen fen rêst hweryn hy syn langstme om de hillich-dommen fen it âlde hillige Rome to bisiikjen bifredigje koe, waerd Winfryd by de Paus talitten. Gregorius II regearre do. Hy wier in weardige nammedrager fen syn greate foargonger Gregorius I, dy ’t sa fen it Ingelske folk hâldde en hjar de earste misjenarissen stjûrde.


  Foar de heit fen ’e kristnen lei Winfryd syn hert iepen, syn heltene hert, mei al syn langstmen en winsken. De Paus lake him frjeonlik oan - fortelt ús syn libbensbiskriuwer - en frege ef hy ek brieven hie; do sloech Winfryd syn mantel iepen, en joech it brief fen biskop Daniël. Dêr koe de Paus út fornimme det de plannen fen Winfryd in ideael wierne, det hy al sa lang yn syn hert bisluten hâldde, hifke en oertocht hie.


  Winfryd foel de Paus goed oan. Ho koe ’t ek oars? In man mei sok in ynboarst, sa dimmen en from, dêrby sterk en kant fen liif en lea; in útsocht arbeider op it godsfjild. De Paus moanne him yn Rome to bliuwen oant de winter foarby wier, en de reis nei it kâlde Noarden net sa biswierlik. Oant de dei fen syn ôftocht moast er tichte by de Paus bliuwe.


  Hwet dêr dizze winter barde mei de ienfâldige ingelske mûnts, witte wy net. Hy scil him djipper ynlibbe hawwe yn ’e tsjerklike brûkmen dy ’t er oerplantsje moast yn syn misjelân. Neist de pauslike meiwirkers hat hy arbeide, en hja hawwe him ta learmaster west.


  Do ’t hy yn Maeije 719 wer fen Rome ôfsette, wier troch de Paus syn angelsaksyske namme Winfryd, foroare yn Bonifatius.


  Under dizze namme scil er great wirde, bikend en bemind, in namme for ús Noardske minsken like foreard en like great as dy fen Paulus for de hiele wrâld.


  Under dy namme scil hy syn reizen dwaen, oer de bergen fen Beijeren, troch de tsjustere wâlden fen Germanje en oer de wetters fen it Friezene lân.


  Under dy namme scil er gean oer de ûnsljuchte fjilden, struijend it sied fen ’e Wierheid, rispjend it ripe nôt, gearsammelje de swiere skeaven.


  Under dy namme scil er de úngoadentsjinst tobrekke, de hillige beammen ûntwoartelje, de lytse kristen-tsjerkjes bouwe, en stiftsje de ûntjowingbringende kleasters.


  De namme dy ’t foar ’e geast ropt it byld fen himelske ljeafde, hillich wollen en feilleas dwaen.


  De Paus dy ’t syn plannen hifke hie, stjûrde him as apostolysk misjenaris nei de heidnen. Brieven krige er mei dêr ’t yn stie det er apostolysk arbeider wier, om Gods wird to bringen oan ’e foltsen dy ’t yette libben yn ’e tsjusternisse fen ’e ûngoadentsjinst. Hy scoe it ûnbiboude fjild fen hjar herten biarbeidzje mei de evangelyske ploege, en den it sied fen it godlik wird útstruije. It brief is datearre 15 Maeije 719. Dêryn kriget hy in algemiene net omskreaune folmacht om de heidnen it Evangeelje to preekjen, mar dochs èk it bifel nei Thuringen to gean.


  Sa útrist, teach Bonifatius mei in rom hert út Rome, troch it bloeijende Itaelje nei it Noarden. Syn earste ophâld wier by Luitprand, de kening fen ’e Longobarden, hwa ’t hy jeften út Rome meinommen hie. Hertlik wier de gastfrijens dy ’t Bonifatius ûnderfoun oan it keninklik hof. Hy scoe ommers nei ’t lân fen hjar komôf ta, hy makke him ré om de wei to gean dy ’t hjar foar-âlden ienkear delkommen wieren, de hirde swiere wei oer de wiet-snieige bergen. Hy frege de stipe fen kening Luitprand for syn wirk, gol waerd dy him tasein en mei jeften bisegele. Do bigoun de greate reis nei de ûnbikende en yette wylde Germanen.


  Foarst gyngen hja nei Beijeren. Al sûnt jierren wier hjir it gelove preke, en yn 716 hie Paus Gregorius der al in seint hinne stjûrd, mar great ek wier dêr de tsjinstân. Bonifatius is dit lân trochreizge sûnder dêr lang arbeide to hawwen.


  Sa kaem er yn Thuringen, it lân him oanwiisd troch de Paus. Hat it it doel west fen Rome om hjir in keat to smeijen twisken Beijeren mei syn biskoppen en oarganisearre tsjerke en it yette heidenske Fryslân fen Willibrord?


  Thuringen stie yn Rome oanskreaun as in kristlik lân, sa det Bonifatius hjir mear kaem as seint fen de Paus en as oarganisator en reformator, as misjenaris.


  Sels de hartoch fen Thuringen, Hedanus II en syn frou Theodrada hienen oan Willibrord jeften jown. Hjar bosken en fjilden biwesten it slot Hamulo oan de Saale, hiene hja oerdroegen oan Willibrord, hy scoe dêr in kleaster stiftsje, hwet er den ek dien hat. Mar do ’t letter Hedanus en Pippyn stoarn wieren, wier Karel Martel optein nei Thuringen, hie it oermastere, fordreau Willibrords mûntsen en stjûrde oare frankyske en keltyske prysters dêrhinne. Under hjarren lieding wier it kristengelove dêr net fierder útbreide, krekt oarsom, it útstruide sied waerd forwaerleaze. Bonifatius foun hjir mar in drôve oantins oan syn greate lânsman Willibrord.


  Mei de moed him eigen, teach hy oan ’t wirk. Hy fornijde it geloofslibben ûnder de haden fen it Thuringske folts, en makke hjar ta oprjuchte learlingen fen Kristus.


  Ek de keltyske prysters dy ’t dêr wieren, mar twisken it folts hjar hillige stân en ampt net earen biskrobbe er, en hy mocht it lok hawwe det hja ta ynkear kamen, en in ealer libben bigounen.


  Det er bliuwend wirk dien hat docht wol bliken, hwennear in pear jier letter Paus Gregorius II inkele Thuringers priizget, om ’t hja, do ’t de heidnen hjar dêrop oanstiene om de ûngoaden to forearjen anderen, „hja woene ljeaver stjerre as it gelove yn Kristus skeine”.


  Bonifatius seach wol yn, sûnder de help fen ’e Frankenfoarst Karel Martel scoe syn wirk yn dit lân gjin fortuten dwaen dy ’t bliuwend wieren. Salang hy hjir bleau scoene se hjar ûnthjitten hâlde mar hwennear de nacht kaem en hy net mear op ’e wâllen stie, den scoene hja wer tobek falle yn hjar libben nei âlderwênst. Dos wier it yn it bilang fen syn wirk de reis troch to setten nei it keningshof.


  Do ’t er op wei wier hearde hy it nijs, Redbad, de heiden-kening fen ’e Friezen wier forstoarn. Bonifatius naem it for in fingerwizing fen God. Mocht er den dochs gean hwer ’t syn hert him hinne dreau? Greater yette wier syn wille, omdet er miende hjir de taestbere útliz to fielen fen in dream1.


  Wylst hy yn in sêfte slomme laei hie hy Kristus sjoen, dy ’t him ûnthiet det er in ripe rispinge meane mocht en swiere skeaven bergje scoe yn ’e himelske skûrre.


  Hy foroare syn reis, gyng op in skip en sakke de Ryn ôf nei Fryslân.


  De âlde kening fen ’e Friezen hie syn lân wol frij en ûnôfhankelik oan syn opfolger neilitten, mar mei de tatiding jimmer stride to moatten tsjin in sterke fijân, de Franken, en mei de witnis det er it op ’en djûr dochs forlieze moast tsjin Karel Martel.


  Al gau nei de dea fen Redbad is Karel Martel nei Fryslân gien, en sûnder in striid det makket hat er it âlde bisit fen ’e Franken werom woun. De opfolger fen Redbad – hwa’t it west hat witte wy net, hwent de kroniken binne hjir net to bitrouwen – waerd faeks fordreaun ta oan ’e oare igge fen it Almere, it Fryske stamlân, det troch it wetter skieden fen ’e Franken noch feilich wier.


  Fresia citerior det nou alhiel stie ûnder Frankysk biwâld – miskien wol mei in Fryske edeling oan ’t haed – scoe gjin tsjinstân mear biede en gjin tsjinwar mear fiere tsjin de kristene prekers.


  Willibrord wier mei nije hope wer nei syn arbeidsfjild gien dêr ’t jierren brân en ôffal tierre hiene.


  Nou stjûrde God him in helper. Wy kinne ús yntinke det er der tige mei yn ’t skik wier yn dizze bineare tiid noch in help to krijen, en wol binammen sa’n ien. In Angelsaks lyk as hy sels, ien mei deselde ljeafde for Kristus, for Rome en for it Fryske folts. In jongere „himsels” mei deselde hege idealen.


  Mei-inoar, Willibrord mei syn mûntsen en Bonifatius mei syn helpen. teagen se oan ’t wirk om al hwet forlern rekke wier yn ’e oarlochsjierren fen Redbad werom to winnen. It gelove hie in bulte lit. De beahuzen en tsjerkjes wieren forwoastge en ôfgoaden-timpels en -bylden opboud. Mar it hertsearichste for de grize biskop wier det in bulte fen syn kristnen ôffallen wieren en wer as heidnen libben.


  Nou ’t de foarfjuchter for de Fryske frijdom en de fordiigner fen ’e ôfgoaden dea wier en de Frankenkening wer master, waerden de tsjerkjes wer opboud, en koe it gelove him útwreidzje.


  Sa ’n trije jier hat Bonifatius syn swit en krêften oan Fryslân jown. It wieren jierren ryk oan frucht, jierren èk for Willibrord sa lokkich, nei de forneatiging fen syn wirk troch Redbad, it wierne de jierren fen it bêste wolslagjen.


  De frjeonen yn Ingelân libben mei, en de abdisse Bugga stjûrde sels jild ta stipe2. Der wirde nammen opjown lyk as Attingshem oan ’e Vecht. Wyrda (Woerden), Felisa (Velzen) as plakken dêr ’t Bonifatius arbeide hat.


  Willibrord seach de greate gaedlike krêft fen syn help en stie derop him hjir to hâlden, ja him oan dit lân en folts to binen. Hy fielde it, hy waerd âlder, graech seach er in jonger yn syn plak, dy ’t mei him de soargen diele scoe. Hy die Bonifatius it foarstel ef hy bliuwe en syn opfolger wirde woe op ’e biskopssetel fen Utert. Trije jier hiene hja togearre mei seine arbeide, hy koe folts en lân.


  Dizze frage makke yn Bonifatius oare tinzen to wekker, it wier den ek gjin slimme kar for him. Hy wist det him troch de Paus in folle greater part tatocht wier. Stie it him den frij om it wirk him troch Rome oplein to forlitten? Né, hy mocht it net oannimme en hjir bliuwe. En dochs nei de dea fen Willibrord scoe er syn opfolger wirde, al wier it den ek oars as hy it nou tinke koe. Willibrord hat alles dien om him hjir dochs to hâlden. It wier in lang en moai petear twisken dizze hwa fromme mannen, fortelt syn earste libbensbiskriuwer. De nederige Bonifatius miende det er sa ’n greate eare net wirdich wier en Willibrord pleite mei al syn krêft for it heil fen ’e sielen. Hy hat him grif it wird fen St. Paulus foarhâlden: „hwa ’t it episkopaet bigeart, bigeart eat goeds” (I. Tim. 3:1). Mar Bonifatius liet him net oer-helje. Al wier it plan fen Willibrord bikoarlik en wier der in bulte foar to sizzen, noch mear wier der tsjin.


  Binammen trije bitinkings hied er tsjin dit foarstel; Hy wier yette gjin fyftich jier, en det wier dochs de âlderdom, dy ’t troch de tsjerke foreaske waerd for it heech-prysterskip.


  Wier it wol goed det der twa biskoppen oer de Friezen stiene? En dêrby f’ral, hy hie in sinding fen Rome, hy wier oansteld ta apostolysk misjenaris for alle foltsen fen it Noarden.


  Hy moast wegerje, ho moai it him ek talike, om mei Willibrord hiel Fryslân kristen to meitsjen. Miskien wier hy al to lang op ien plak bleaun. Hy moast mar net langer skoarje, foart mar de pilgromstêf nimme en nei de germaenske foltsen tsjen, dy ’t yette heiden wieren. Hjir waerd it gelove al forkindige, al wier it den net trochkrongen yn alle lagen en plakken.


  Mar syn herte scoe weitsje oer dit lân, dêr ’t hy syn earste fruchten rispe.


  Alles goed oertocht en bispritsen wachte Bonifatius net langer. Hy naem ôfskie fen Willibrord en gyng nei Germanje. It wegerjen fen ’e biskoplike weardichheid biwarre him for in folle greater libbenswirk.


  1Ep. 15.


  2Ep. 15.


  Op eigen fjild.


  Yn Fryslân wier Bonifatius de help fen ’e biskop fen ’e Friezen, ûnder hwaens lieding hy arbeide. Mar nou makke it pauslik brief him wer ta in selstannich apostolysk wirker.


  Fen Utert ûndernaem hy de reis nei it greate lân dêr ’t it heidendom yette tierde. Oeral dêr ’t wirk wier, scoe er hinne gean. Hy wier fen doel alle stammen troch to reizgjen om to learen en to rêdden. Mar dit greate doel forhindere him net, om neffens in fêst plan, mei forstân yn inoar set, it wirk oan to pakken. Hy seach wol yn, den hjir en den dêr effen preekje scoe safolle net opleverje as methodysk wirk ta fruchten hie. En hy mei syn organisatorstalint hie Fryslân dêr ’t it oan ’t rispjen ta wier, krekt forlitten om noch greater rispinge to winnen.


  Dos meije wy wol oannimme det Bonifatius in fêst plan yn ’e holle hie, miskien yn oerliz mei Willibrord foarme, do ’t hy yn Utert in skip naem for de reis nei Germanje yn 722. It is it neikommen fen dit plan, hwennear Bonifatius lyk as Willibrord earder ek dien hie, syn wirk bigjint yn dy lânnen dy ’t stiene ûnder it Frankysk regear, en dêr ’t it kristengelove al ris preke wier, ef tominsten dêr ’t de heidnen al ris heard hiene fen de Kristus.


  Sa foartreizgjend kaem er by de abdij fen Pfalzel, tichte by Trier, dêr’t Adela abdisse wier. Yn ’e grinsstreken wierne hjir en dêr kleasters boud troch woldwaners, om de misjenarissen op hjar tochten in woldedige gastfrijens oanbiede to kinnen.


  Adela, neffens somlike de sister fen Prinses Irmina hwer ’t Willibrord de stifting fen Echternach oan to tankjen hie, hie as widdou de wrâld forlitten. Hjar wrangens hie se preaun, en nou libbe hja allinne for God. Hja hie oanhâldend briefwiksel mei kleasters yn Ingelân, dêrom altomets èk hat Bonifatius hjar abdij útkeazen for in tahâld.


  Op det eagenblik wier hjar beppesizzer Gregorius by hjar, in soan fen hjar soan Alberik, in maetsje fen foech 15 jier. Under iten hie hy de lêzing dien fen ’e H. Skrift en do frege Bonifatius him ef hy wol forstie hwet er lêzen hie. Jawol, wier it andert, en yetris bigoun er de latynske tekst. Mar do ’t Bonifatius him frege om it foarlêzene yn syn memmetael oer to fortellen kaem er dimmen en skruten út, det hy dèt net koe. Do forklearre Bonifatius de hillige tekst mei sa ’n salving, klearens en dúdlikens, fortelt ús syn libbensbiskriuwer, as spriek de Hillige Geast út syn mûle. Dit makke op Gregorius sa ’n yndruk det er tsjin syn beppe sei, det hy de learling wirde woe fen Bonifatius, om fen him de útliz fen ’e H. Skrift to learen.


  It wier om ’e nocht det de abdisse him foarhâldde det Bonifatius in frjemdeling wier, det men net wist hwer ’t er weikaem en hwer ’t er hinne gyng. Fêst bisluten andere Gregorius: „as beppe my gjin hynsder jaen wol om mei him to gean, den reizgje ik geandefoet”. Op ’t lest swichtte hja en joech him hynders en feinten, hja seach wol yn, hjir wonk God.


  Bliid naem Gregorius ôfskie, for jimmer - hy scoe hjar net wersjen - en folge de master dy ’t er nea net forlitte scoe. Hja arbeiden togearre oant de dei det de marteldea de greate apostel kroanje scoe. Do folge Gregorius him op yn it bistjûr fen it bisdom Utert.


  De reis gyng hjirfendinne nei Hessen, it lân dêr ’t men al ris earder heard hie fen de Kristus. Det lân laei oan ’e úterste grinzen ta, dêr it gelove him útwreide hie. Troch det it in diel fen it Frankenryk wie, wier it gelove dêr al preke, mar de frankyske tsjerke liet it folk sûnder geastlike forsoarging. It gelove waerd net fierder útbreide. De Keltyske prysters wierne miskien to strang for de pasbikearde heidnen, mar de Frankyske bidoaren it hielendal. Dy gyngen fiersto fier mei. Hja diene sawol de de hillige tsjinst oan it alter, as de ôfgoaden-tsjinst fen Thor.


  It wier in earm lân en in earm folts dêr ’t Bonifatius syn earste greate rispinge ynhelje scoe, in lân fen oarloch en fen kriich. De heidenske Saksers diene hjar barbaerske ynfallen en forwoestgen hwet hjar foar ’e foetten kaem, den trieken de Franken op om de fijân tobek to driuwen, en it folts litte fen beide.


  De ûntbearing wier great for de earme prekers fen ’e earm-wirden-God, mar hja woun hjar it fortrouwen en de ljeafde fen it folk. Hja seagen det dizze frjemde sindelingen mei yn hjar lot dielden. Hja gyngen preekjend fen it iene doarp nei it oare, libjend yn earmoede en gemis. Kamen de Saksers, den flechten hja mei it folk nei in forsterke plak ef stedtsje, wier de fijân fordreaun, den teagen hja wer oan ’t wirk ef der neat bard wier.


  Gjin wûnder det dit meilibjen yn need en lijen it folk bigearich makke nei hjarren leare, sadet it gelove oanwoechs. De earste libbensbiskriuwer fen Bonifatius fortelt ús, det er dêr tuzenen dope hat.


  Al wier it in earm folk, dochs hiene de prekers help en stipe fen in pear haedmannen. Hjar nammen binne bihâlden bleaun. De broerren Dettik en Deorulf dy ’t to Amoenaburg wennen, beaën him hjar stipe oan. Hja wieren Kristen troch de H. Doop, goed fen wil, mar troch ûnwittendheid heale ôfgoadentsjinners. Troch Bonifatius wieren hja wer brocht ta it gelove yn al syn hege hearlikheid.


  Hjar foarbyld fitere oaren oan, dy ’t ek Bonifatius help joegen.


  De goede útslach, en ek de forskate swierrichheden dy ’t dêr opriizden lieten him bislute in seint to stjûren nei de Paus. Hy stie hjir allinne mei in pear troubliuwers op in frjemde groun. Hy wist wol, yn it lân oan ’e oare igge fen ’e sé hâldden frjeonen ta mei genegen herten for syn wirk, en syn âlde frjeon biskop Daniël fen Winchester skreau brieven om him to rieden en to helpen, mar yn in kristlik lân kin men yen net yntinke yn ’e oan-wênsten fen ’e heidnen, en hjar tsjinstân tsjin somlike kristlike brûkmen. Né, hjir op it fjild stie en stried hy allinne tsjin ’e tsjinwirking dy ’t opkaem fen alle kanten, en dy ’t driigde syn krêft en moed to forslinen.


  Om syn wirk fêster to grounjen, hie hy in lyts kleasterke boud op ’e rotsen by Amoenaburg, om dêr in eigen ynlânske klerus op to lieden dy ’t syn arbeid trochsette scoe. Oan de keltyske en frankyske prysters doarst hy dy net tabitrouwe, den scoe it godstsjinstich libben wer gau tobek falle yn de tastân dêr ’t hy it út opheve hie.


  Nou ’t syn wirk sa ’n fortuten die, prakkesearre hy der oer alles to organisearjen. Syn doel wier ien bisdom to foarmjen fen it jong-kristlike Hessen en it âldere Thuringen.


  Derom stjûrde hy Bynnan, ien fen syn helpen nei Rome, om forslach to jaen fen syn arbeid, om de Paus foarljochting yn ’e swierrichheden to freegjen, en him oer de takomstplannen to riedplachtsjen.


  It andert op dit boadskip wier: Bonifatius moast sels to Rome komme.


  De Paus wier foldien oer it wirk. Hy seach Bonifatius de rjuchte man om it ûndernommene troch to setten, en mei mear macht scoe hy dat better dwaen kinne. Dêrom woe de Paus him yn Rome ta biskop wije, det scoe him fêster bine oan Rome, en losser meitsje fen ’e Frankenfoarst. Karel Martel dochs hie, lyk as syn foargonger, himsels in ûnbiskreaune macht ta-eigene om in nije biskop to bikennen, ef sa it tsjin syn kar wier, him to wegerjen. Mar hjir gyng it om in biskop for de Germaenske tsjerke en net for de Frankyske, al stiene somlike geaën den èk ûnder it biwâld fen Karel. Hjir woe de Paus gjin ôfstân dwaen fen syn rjucht.


  Do ’t Bonifatius it brief út Rome krigen hie, makke er al gau tarissing om de reis nei de ivige stêd to ûndernimmen. In hiele pylgromskarafaen wier it wirden, dy ’t út Germanje mei Bonifatius optriek nei Rome.


  Net de koartste wei namen hja, mar in langer, by it keningshof lâns. It wier goed for syn wirk det er earst mei Karel Martel in ûnderhâld hie, him de tastân forklearre en syn stipe frege.


  Yn Novimber 722 kaem Bonifatius mei syn pylgroms yn Rome oan. Lyk as altyd, wier de earste gong nei de hillige stéën fen ’e martelers, om dêr to tankjen for de bihâlden oankomst. Do joech er him ôf nei de Paus. Fol ljeafde gyng dizze him yn ’e mjitte. It wier in hearlik wersjen for beide. It opleine wirk wier útfierd en it hie fortuten dien, mear as men hoopje mocht. Nou wachte de arbeider it lean, sa as allinne de Paus syn tsjinners leanje kin.


  Bonifatius hie it fen to foaren wol tocht, det de Paus him ta biskop wije woe, hwent de measte swierrichheden wieren al oplost troch de tocht fen Bynnan, en nou ’t de Paus sa tofreden oer it wolslagjen fen syn wirk himsels komme liet út de fiere Germaenske lannen, wier it for him gjin riedsel mear, det er útbreiding krije scoe fen macht en hegere weardichheid.


  Sa barde it ek. Do ’t de Paus him ûnderstie oer syn gelove, andere de apostel: „heit, ik bin mar in frjemdling en net wend oan de sprake hjir, mei ik jo freegje om it op skrift to stellen, jo hawwe den in feste tsjugenis fen myn leauwen”. Dit andert en de manear hwêrop Bonifatius it skreau, tsjûgden fen foarsichtigens sa wol as fen ûnwrikber leauwen, en hage de Paus tige. Hy noege him den ek yetris op it Latraen to kommen.


  Do ’t Bonifatius wer for him knibbele en frege om syn seine, liet de Paus him goedlik opstean, en in sit nimme neist him. Fol lof oer syn forklearring fen it gelove, moedige hy him oan jimmer trou to bliuwen, en it oan oaren to jaen lyk as hy it sels hie.


  It petear dûrre lang dit kear. De Paus hie safolle to sizzen. Bonifatius scoe hjir ta biskop wijd wirde. Biskop, net lyk as de oaren, mei in kristen-befolking en in fêste setel, mar biskop oer folken en stammen dy ’t yette net fen ’e Kristus heard hiene en noch bikeard wirde moasten, in reizgjend misjenaris-biskop, biskop fen hiel Germanje sa as it der laei, oan ’e oare igge fen ’e Ryn, mei syn tsjustere bosken en grime ûngoadentsjinners.


  Bonifatius hie dit oan Willibrord wegere, omdet syn ideael, in wirkjend misjenaris to wêzen wei wirde scoe, mar nou ’t de Paus sels it him foar-sloech, it him hjitte, koe en mocht hy it net wegerje. Hy brocht it offer det fen him frege waerd.


  Hy waerd nommen út de minsken, en boppe hjarren steld.


  
    
  


  Biskop-Bonifatius.


  „Ik Bonifatius, biskop troch de genede fen God, ûnthjit Jo, H. Petrus foarst fen ’e Apostels, en oan Jins plakwaernimmer Paus Gregorius, allyk as oan syn opfolgers, by de Heit, de Soan en de H. Geast, de net to dielen Trije-ienheid, en by Jins hillich lichem, det ik it hillich katholyk Gelove biwarje scil, en det ik mei de genede fen God stânfêst bliuwe scil yn de ienheid fen dit Gelove, hwer ’t sûnder twivel it heil fen alle kristnen yn bisluten is.


  Ik ûnthjit det ik op gjin inkelde wize noch op oantrúnjen fen hwa ek, de algemiene ienheid fen de Tsjerke tsjinwirkje scil, mar det ik, lyk as ik it sein haw, yn alles biwarje scil de suverens fen myn Gelove.


  Ik ûnthjit det ik trou bliuwe scil oan Jo en oan de bilangen fen Jins Tsjerke, dy ’t fen God de macht krigen hat to binen en to ûntbinen, allyk as oan Jins plakwaernimmer en syn opfolgers.


  Ik ûnthjit noch, hwennear ik biskoppen wit, dy ’t libje tsjin ’e âlde foarskriften fen ’e tsjerkefaders, ik scil mei hjar gjin mienskip ef omgong hawwe. Mear yette, hwennear ik hjar libbenswize forhinderje kin, scil ik it dwaen, en as my det net mooglik is, scil ik trou en sûnder skromme it oanjaen by myn apostolyske Hear.


  Hwennear ik - hwet God forhoedzje mei - eat dwaen scoe ef prebearje tsjin dit ûnthjit, mei ik den fordomd wêze op ’e dei fen it oardiel, en de straf birinne fen Ananias en Saffira, dy ’t it weage hawwe Jo to bidragen yn hjar eigen gûd, en Jo ljeagens fortelden.


  Dizze eed, ik Bonifatius, ûnwirdige biskop, haw him ûnderskreaun mei myn hân, en nei ’t hy dellein is op Jins hillich lichem, foar God, myn tsjûge en myn rjuchter, haw ik de eed sward, dêr ’t ik trou oan ûnthjit to bliuwen.


  Det wier de eed dy ’t Bonifatius swarde op 30 Novimber 722, foardet er delknibbele oan ’e foet fen it alter, en de Paus de hillige oalje útgeat oer syn holle, syn hannen salve, en him wijde ta hegepryster yn ’e Tsjerke Gods. Mei hokker fielings scil de Paus de wirden útspritsen hawwe : „meije troch Jins genede „o Hear, syn foetten bihaechlik wêze ta it forkindigjen fen Jins frede, it bikend meitsjen fen Jins goede jeften”.


  Gregorius wist foarút det Bonifatius troch syn únwrikbere trou en syn drege wirksumens lêst en spil krije scoe mei syn amptgenoaten sawol as mei de keltyske prysters. Dêrom lei hy him op for gjin swierrichheden út ’e wei to gean, en neat ta to jaen fen hwet hy wist det rjucht en wier wie.


  Do joech de Paus him yette in samling tsjerklike foarskriften dy ’t er wol nedich hawwe scoe for syn wirk yn Germanje. Wierskynlik hat it it „liber Canonum” fen Dionysius west. Ek krige hy in rikkemedaesje-brief mei for Karel Martel, hwer ’t dizze yn frege waerd syn help en biskerming to jaen oan de apostolyske wirker, wijd troch de Paus, en oansteld as biskop fen Germanje1.


  Oan it folts fen Hessen en Thuringen skreau de Paus in brief, datearre de dei nei de wijing fen Bonifatius, hwer ’t hy hjar yn meidielde, det er Bonifatius ta hjar biskop wijd hie: „seinge scil wêze dy ’t him stypje, mar dy ’t him tsjinwirket scil de ivige fordommenis birinne”2. Den joech er him yette in skriuwen mei for de kristenhaden, det hja ek de misjenaris ta stipe wêze scoene3.


  Sa útrist ûndernaem biskop Bonifatius de reis nei it lân en it folts hwer God him for roppen hie. Hy gyng wer by Karel Martel oan, joech him it pauslik brief en birikke syn doel. In brief bikaem er, segele troch de Frankenfoarst, det dizze misjenaris stie ûnder syn hege biskerming. Karel wier dodestiids allinne ûnder de foarsten de foarfjuchter for it kristengelove, en yn dizze tiden fen barbaerskens en rou gewelt wier it fen net to ûnderskatten wirdije, det in sterke hân him biskermjend útstriek oer dizze arbeiders yn de wyngert fen de Hear dy ’t for allerhanne oanfallen bleat stiene.


  Yn it foarjier fen 723 kaem Bonifatius op syn eigen arbeidsfjild werom. Nou koe hy syn biskoplik ampt útoefenje. Oan dyjingen, dy ’t foartiids al bikeard wieren tsjinne hy it hillich sakramint fen it Foarmsel ta, en sterke hjar yn ’e libbensstriid, dy ’t for dizze pas bikearde heidnen sa swier wier.


  Hjar iver wier great, en ’t is altomets op hjarren oanrieden, det Bonifatius it dryste plan opnaem, oan de heidenske Hessen, de ûnmacht fen hjar goaden sjen to litten. Hy ûndernaem it, de hillige iik fen Thor, hjar God, dy ’t heech stie op in berch to Geismar, del to slaen.


  Hwennear wy witte, det hillige beammen en boarnen by de âlde Germanen yn hege eare stiene, den kin men bigripe, ho ’n dryst stik it wier, om de bile to slaen oan dit forearde hout, ef hjar boarnen to skeinen. Willibrord hie it èk prebearre op Hilgelân, mar it mislearre him, en koste ien fen syn helpen it libben. Hjir scil it skutbrief fen Karel Martel wol fortuten dien hawwe. De ôfgodtsjinners knarsten op ’e tosken en stiene mei oprôlle fûsten, mar doarsten it lykwols net oan om dizze forneatigers fen hjar godstsjinst to oermasterjen. Mar hjar god scoe himsels wol wreke.


  Under de bile fen Bonifatius en syn helpen kreunde de stoere beam, en do ’t in sterke wynskoer him delkeilde op ’e groun en de hillige iik yn fjouweren tobriek, do seagen se det hjar goaden dizze mannen ek gewirde lieten. Hjar krêft wier britsen, de kristene God wier dochs de sterkste.


  Forskate heidnen, oerwoun troch dit foarfal, bikearden hjar op ’t stuit.


  Bonifatius boude mei it hout fen ’e alde iik fen Thor, op itselde plak, in tsjerkje, det er tawijde oan de H. Petrus.


  Wy sjugge hjir, it wirk fen Bonifatius wier net allinne leare en debatearje lyk as syn frjeon Daniel fen Winchester him rette, mar hy stelde ek dieden, dy ’t sprieken ta it folk, en yn oerlevering gyngen troch it heidenske lân, altomets in oantreau joegen oan hjar godstsjinstige oertsjûging.


  Wieren wy better op ’e hichte, grif koene wy mear fen sokke foarbylden oanhelje, mar it gemis fen wisse tsjûgenis stiet ús net ta, se as wier to biskriuwen. De leginde forhellet ús fen folle timpels dy ’t fornield en tsjerkjes dy ’t boud binne, mar lyk as ien fen syn libbensbiskriuwers seit; „neat is mear wier yn ’t algemien, mar minder biwiisber stik for stik” (G. Kurth).


  It wirk fen Bonifatius moat fruchtber west hawwe, sadet in biskop - grif Gerold fen Mainz - dy ’t bûrre oan Bonifatius, der wol for fielde om dit fruchtbere fjild mar ûnder syn kromstêf to bringen. Hy woe rispje hwer ’t er net siedde hie. Det wier in swierrichheid dy ’t hiel hwet foetten yn ’e ierde hie, hjir moasten Paus en kening heard wirde.


  Troch de Paus wier Bonifatius hjir oansteld as biskop, mar de grinzen fen syn geastlik gebied moast de kening dochs bikrêftige. Dêrom wier in brief oan ’e Paus de ienige útkomst, hwent by de kening scoe hy it tsjin Gerold fen Mainz, de kriichsman-biskop, in frjeon fen Karel, forlieze moatte. De Paus naem it op for syn seint en skreau oan Karel Martel. It wier in diplomatysk en foarsichtich brief, hy mocht syn eigen rjucht him net ûntnimme litte, en dochs de kening goedwillich meitsje om syn doel to birikken. Hy frege Karel den ek de biskop fen Mainz yn ’e rjuchte foegen to hâlden, en hy hope det Karel de ûnbinlike oanspraek ôfwize scoe.


  Sa barde it ek. It wier do 724.


  Mei itselde brief joech Bonifatius oan de Paus ek forslach fen syn wirk yn Hessen en fen de lokkige foarútgong fen it gelove. Hy miende det it kristendom dêr al sa ynwoartele wier det er dêr net mear stéfest hoechde to bliuwen. Hy koe nou fierder gean om de pauslike opdracht út to fieren. Hy woe trochreizgje nei Thuringen om dêr as biskop syn setel to nimmen, mar hy hie yet graech for hjarren in brief fen ’e Paus, hwent yn Thuringen wier it gelove al forkindige, en in brief fen ’e Paus scoe him hjir ta greate stipe wêze.


  Thuringen wier in lân fen bergen en bosken, om ’e heale Frankysk en Saksysk. Noard-Thuringen hearde oan ’e Saks, en wier bitritsen bleaun yn ’e tsjusternisse fen it ûngelove. It oare diel hearde ûnder de Franken en gyng troch for in Kristenlân. Mar it wier in kristenlân sûnder kristendom, en it wirk fen ’e apostel wier dêr swierder as ûnder de heidnen. Hjir stie hy for in striid, mar in striid yn it eigene kamp.


  It kristengelove wier der preke, en de hillige Kilian hie sels hartoch Gosbert bikeard en dope, mar de oarlogen mei de Saks wieren kommen en hiene alles forwoestge. Karel Martel skoep wol wer frede, mar de tastân fen ’e Thuringske kristenheid wier en bleau treurich.


  Yn Désimber 724 foldie de Paus oan de winsk fen Bonifatius, en skreau in brief oan it folts fen Thuringen, hwer ’t hy hjar yn oanfitere hjarren biskop to earjen en to harkjen nei syn learinge. „It is net for in tidelik foardiel, det wy him jimme stjûrd hawwe, it is for it heil fen jimme ûnsterfelike sielen. Bimin God, en lit jimme dope yn Syn Namme, hwent God, ús Hear hat for hjarren dy ’t him ljeavje, rémakke hwet gjin minskene each ea seach en yn gjin forstân ea opkaem. Lit jim tsjoede wirken yn ’e steek en doch it goede. Oanbid gjin ûngoaden en offerje hjarren gjin flesk, hwent det binne dieden, dy ’t oan God net bihaechlik binne. Doch yn alles, hwet ús broer Bonifatius jimme leare scil, en jimme scille rêdden wêze for ivich, jim’sels en jimme soannen. Bou ek in hûs for jimme biskop en heit, en tsjerken om yn to bidden, det God jimme sûnden forjaen mei, en Hy jimme it ivich libben jaen wol”4.


  Ek oan Bonifatius skreau de Paus, yn wirden dy ’t him djip yn it moed taestten.


  Sa sterke koe Bonifatius it wirk yn Thuringen oanpakke. It scil west hawwe yn it iere foarjier fen 725, do ’t hy for ’t earst wer preke for it Thuringske folk. De foech acht jier det er hjir wei west hie, wier de tastân net folle forbettere. Neat wier der bard fen hwet hy hjar hjitten hie, neat fen it ûnthjittene wieren hja neikommen.


  Wier de tastân net foroare, Bonifatius sels wier in oar man wirden. De dimmene Ingelske mûnts wier yn en troch swierrichheden opwoechsen ta in persoanlikheid, dy ’t rounom yndruk makke. Fol moed en oertsjûging, yn ripe manlike krêft, rêstich en omsichtich, stipe troch de útslach fen syn wirk yn Hessen, wier hy in man, dêr ’t nimmen tsjin koe, en dy ’t by syn tsjinstanners syn weargea net foun.


  Derby, stried hy net for de wierheid, stie dy net oan syn kant? En by goedwollenden oerwint op ’t lêst dochs de wierheid.


  Lyk as ienkear yn Fryslân, do ’t er dryst nei Redbad teach, tocht er nou der ek net oan om nei it gewoane folk to gean. De hegerein moast er winne, hjar wize op hjar forplichting om ta it ienkear-oannommen kristengelove yndied werom to kearen. Wieren hja woun, den scoene de oaren grif wol folgje.


  It wier dodestiids wol mear de wize fen dwaen, nei de machtigen to gean dêr ’t de oaren ôfhankelik fen wieren, hjar foarbyld en stipe wier in greate oandriuw. Bûtendet, it greatste part fen ’e mûntsen en prysters wier fen hege komôf, sadet hja dêrtroch al tagong hiene en wolkom wierne by de machthawwers.


  Hwa ’t doart hat it lok mei. It slagge Bonifatius.


  Mar do ek riizde út alle hernen hwer ’t tsjusternisse skûle, tsjinstân op, foaral fen ’e kant hwer ’t hja net weikomme moast mar dêr ’t Bonifatius it wol wei forwachte hie. Fen de prysters dy ’t der foar him al arbeiden en dy ’t nei eigen winske doopten ef oan Wodan offeren. Mar hy hie it de Paus forsein, wykje scoe er net.


  Hy taestte hjarren oan yn itjinge hjar it djûrste wier, hjar tsjerklike brûkmen, hweryn hja ôfwiken fen ’e Tsjerke fen Rome, en binammen hjar persoanlike oanwênsten, dy ’t faek mar al to fier ôfstiene fen it libben det hja liede moasten.


  In pear oanfierders wirde ús naemd, Torchtwin, Berchthere, Eanbert en Hunraed, mar hjarren striid tsjin in man lyk as Bonifatius, wier omdôch. Bûtendat wier hy net de seint fen de Paus, wier it net Rome det efter him stie, hwaens leare hy forkindige? En èk de Kelten doarden it net to bitwiveljen, det de biskop fen Rome de opfolger wier fen Petrus, it haed fen ’e Apostels.


  It folk seach linkendewei de wierheid ek yn en forliet hjar earste prekers om nei Bonifatius oer to rinnen. Syn tsjinstanners moasten bilies jaen.


  Yette yn 725 wier it Bonifatius slagge de tsjinstân to brekken. Syn biskoplike macht wier ûnbistriden.


  De middel-dútske tsjerke stie ûnder Rome.


  Dochs moat men net miene, det de swierrichheden ophâlden, de brieven fen Bonifatius jowe dêr tsjûgenis fen. Eltsenien woe in Kristen wêze, en nou kaem it tizebosk oan ’t ljocht, sa ’t alles derhinne laei yn dit heal kristlik heal heidensk lân.


  Der wieren sa ’n bulte fen hwa ’t nimmen wist, èk hja sels net, ef se dope wieren ef net. Oaren fen hwa ’t men wissens hie, wieren dope troch prysters dy ’t hjar stân ûnweardich wieren. Hiene hja it goed tatsjinne? Oaren wierne dope troch heidnen. Allegearre kamen se by Bonifatius om op ’e nij troch him dope to wirden.


  Mei it H. Foarmsel wier it itselde. Mannichien hie dit Sakramint krigen fen in reizgjend biskop, dy ’t sa nou en den troch dizze kriten gien wier. Bonifatius scoe it op ’e nij dwaen.


  Mar de greatste swierrichheden kamen fen ’e âlde heidenske brûkmen. De kristnen fregen H. Missen for forstoarne heidenske sibben en Bonifatius siet der oer yn ef hy dit wegerje moast ef net. De Germanen hiene net sasear forearing as wol eangstme for de deaden. Ho bêst de deade ek west hie en ho dierber hy ek wier, djip yn him fielde de Germaen det er hwet oppasse moast by in lyk en in deade. De geast fen ’e forstoarne koe hjarren hiel hwet lêst en leed oandwaen as dy troch offers net krige hwet him takaem. Nou ’t hja troch de doop kristnen wirden wierne mochten se net mear op ’e grêven offerje, mar nou woene se troch Missen de soen bitelje oan ’e geasten fen ’e foarfaers.


  Foaral kamen der slimmichheden for it houlik. De ûnforbrekberens fen it ienkear sletten houlik sa ’t de Tsjerke it leart stie de heidnen mar min oan, en den wier der ek noch it boaskjen fen sibben ûnder inoar.


  It houlik by de Germaen wier wichtig en gyng mear de sibben oan as de persoan sels. It wolwêzen en it yn stân hâlden fen ’e sibbe stie foarop. Net de man sels, mar de âlden sochten syn wiif for de soan. De ljeafde dreau ner ta de bân twisken dy twa minsken, mar moast nei de forbining opbloeije. En det barde measttiids, hwent man en wiif biskôgen hjarsels as biwirkers fen in heger heil, det fen de sibbe. Sa gau det den ek net mear birikber wier, moast it gelok fen ’e ienling wike for de oanspraken fen ’e sibbe, en stie it de man frij in oar wiif to siikjen.


  It bygelove wier der ek yette yn hege eare, en it hie hiel hwet yn, alear de kristnen it út ’e praktyk lieten. It is Faken sok swier wirk it ienkear oannommene farre to litten, tomear wylst de keltyske prysters der net tsjin op kamen, mar it stipen en oan it folk amuletten joegen, briefkes mei bibelspreuken ef stikjes stien fen in berch.


  Letter scil dit alles oardere wirde yn it concilie fen Liftinen.


  De Paus moast op al dizze fragen anderje, hy die it krekt en dudlik.


  It doopsel ienkear goed tatsjinne, mocht hy net forneije, de sakramintele krêft hinge net ôf fen in weardige ef in ûnweardige bitsjinner. It Foarmsel like min.


  Oangeande it houlik stie hy ta, det for dizze heidenske kontreijen de man wer boaskje mocht, hwennear syn wiif sa siik wier, det hja de houliksplicht nea wer dwaen koe, mar men scoe it dochs ôfriede, en ien bitinkst wier der by, it forlitten wiif moast goed, forsoarge wirde.


  It houliksbiletsel fenwege miichskip waerd werom brocht ta de fjirde graed. Gregorius III scil it letter wer stelle op ’e saunde graed lyk as it do wier for de hiele Tsjerke.


  Jimmeroan riizden nije en oare swierrichheden op, en de seint fen Bonifatius, meastentiids Denehard, koe it paed nei Rome waerm hâlde.


  Yn it Thuringske lân der ’t it kristen-gelove al foar Bonifatius syn komst preke wier, waerd de misse dien mei twa ef trije tsjelken op it alter, wylst de romeinske liturgy ien tsjelk foarskreau. Moast Bonifatius dit foroarje? De Paus bisliste wer: Hy scoe de misse dwaen nei de romeinske brûkmen.


  It is in eare for Bonifatius, de greate apostel fen Germanje, det hy, dy ’t nou stie op it hichtepunt fen syn krêft, skruten nei Rome gyng, om dêr it biskie wei to krijen ho ’t er hannelje moast.


  Foaral siet hy yn ’e knipe mei syn ûnthjit oan ’e Paus, net omtogean mei dy prysters en biskoppen, dy ’t net libben sa ’t hja libje moasten.


  Bonifatius siet der midden yn. Mear yette, hy moast ek nei it hof fen Karel Martel. In keningshof is en wier nea in plak, der ’t de prysterlike deugden de heechste hichten birieken, mar f’ral it hof fen Karel net. Wrâldsin, fluenskens en falskens, sels ûntucht libben der ûnder dy minsken hwerûnder soks sels net neamd wirde moast. Dêr moast Bonifatius hinne om stipe en help.


  It hat faken in swiere gong for him west, mar it moast for it wolslagjen fen syn wirk.


  Syn suver herte hie gjin rêst ear ’t de Paus rieplachte wier.


  Fol fen ljeafde lyk as altyd kaem it antwird: „Jo moatte jins apostolyske macht brûke, hjar warskôgje, hjar wize op hjar forplichtings en sa mûglik hjar werom bringe nei de rjuchte tsjerklike oarder. Harkje hja, den scille hja hjar siel rêdde, en jo hawwe jins lean fortsjinne. Yn ôfwachtsjen, wegerje net om nei hjar ta to gean en mei hjar oan tafel to sitten. Faken bart it, det dy ’t net harkje wolle nei in biskrobbing om wer to libjen neifens de wet fen de wierheid, hjar werom fiere litte op ’e wei fen ’e rjuchtfeardigens troch in frjeonlike oanfitering fen gasten. Deselde regel moatte jo ek yn acht nimme for de hegerein fen it lân oer, dy ’t jo hjar stipe joegen”.5


  Sa wirkjend en stridend biarbeide Bonifatius mei syn helpen it Thuringske lân. Mar hwet jowt it to siedzjen hwennear der nimmen is om it fjild to forsoargjen, nimmen om it nôt yn to heljen.


  It wirk hie him útwreide, nije krêften moasten der komme. De fjilden stiene wyt, de rispinge wier great, mar it tal arbeiders wier sa lyts. Helpen moast er hawwe, sterk fen lichem, eal fen siel, mei moed yn it hert en heech oplôgjend it fjûr fen Gods ljeafde. „Hwent - in brief fen Wytbert jowt dêr ús tsjûgenis fen - it wirk is net sûnder gefaer en wirgens, honger en toarst, kjeld en fijannige oanfallen moatte se fordrage”.


  Fen it lân sels hie hy de earste jierren net in bulte to forwachtsjen. Etlike prysters wieren wol nei him oergien en arbeiden mei him, mar „quid inter tantos”, „hwet wier det for safolle”. Mar hy hie frjeonen yn Ingelân, frjeonen dy ’t him tadien wieren, dy ’t miskien wachten op in teiken fen him, om mei him to wirkjen oan de kerstening fen it lân fen hjar foarfaers; hja scoene grif komme as hy rôp. Syn brieven nei it heitelân wieren in oprop, en by kloften forlieten hja kleaster en lân, om mei Bonifatius to arbeidzjen en it heidendom yn ’e dútske lânnen to ûntwoarteljen.


  Fen it tal helpen det op syn rop oerkaem, binne in pear nammen ús oerlevere. Foarst Lullus, de lytse Lullus, sa ’t er faek neamd waerd, in âld-learling fen Bonifatius, dy ’t syn master trou, him folge op ’e wei nei it misjelân. In frjeon dy ’t wirdich wier om ienkear de biskopssetel fen Mainz to bisetten.


  Den Eobaen, de reizger for de master. Forskate reizen makke er fen Germanje nei de frjeonen yn it heitelân, moedsume en gefaerlike tochten, om útslach to jaen fen it libben en it wirk fen de fier-ôf arbeidzjende frjeon. Troch Bonifatius’ hannen waerd hy èk wijd ta biskop, wier syn plaknimmer yn Utert, en hie de eare to stjerren mei de master op it martelplak.


  Denehard, de nea wirge reizger nei Rome, Burchard, ienkear biskop fen Wurtzburg, Sola, Wittan, Meginhard, Wigbert, de abt fen Ohrdruff. Wytbert, Wunnibald, Willibald en mear oaren. Hwet in wille wier it for de bodders, hwennear nije help kaem. In brief fen Wytbert fortelt der ús fen. Bonifatius, do al Aertsbiskop, kaem hjar in ein tomiette en hjitte hjar mei hertlike ljeafde wolkom.


  Mei sokke helpen koe Bonifatius syn bêst dwaen, hy wier nou wis fen in bliuwende útslach. Det sterke syn krêft. It gelove wreide him út, en it tal tsjerken woechs jimmeroan.


  Yn Thuringen krige hy fen in haedman Hugo in stik groun to Ohrdruff, oan ’e noard-igge fen it Thuringske wâld.


  Hy boude dêr in kleaster, wer in boarne mear for ûntjowing, woltier en deugd.


  De kleasters binne de hernen hwerút de wittenskip en ’e wolfeart oer it lân útspraet waerden. En it is in rjuchte tank to bikennen, det de kleasters mei hjar mûntsen, de pionniers west hawwe fen ’e biskavinge, det hja de groun lein hawwe dêr ’t de lettere greatme en skientme fen lân en folts opboud binne.


  Net allinne manljue kamen op syn wink, né, ek frouljue forlieten hiem en hof, om mei to arbeidzjen yn ’e wyngert. Hja hiene hjarren master net forjitten, syn namme stie ûnforslytber yn hjar herten, en do ’t hy rôp, wier it mei ljeafde det hja kamen om ûnder syn lieding to arbeidzjen.


  Foarst fine wy dêr Lioba, femylje fen de apostel. De moaije, foarsichtige, wize Lioba, dy ’t mei hjar bliere laits en frjeonlik antlit in byld wier fen glimkjende deugd, altyd fleurich, altyd goed en fol oanhankelikens oan ’e master.


  Hja hie in moaije blom west yn ’e wrâld, mar moaijer wier se yn ’e tsjinst fen God. Hja waerd oansteld as kleasteroerste fen Bischofsheim oan ’e Tauber.


  Hja hat Bonifatius in eale geastlike ljeafde tadroegen, en de apostel hie hjar ek ljeaf. Ien fen syn lêste winsken scil noch wêze, det, hwennear syn âld lichem to hôf brocht is, hja letter yn itselde grêf hjar rêst fine mei, om togearre to wachtsjen op de dei fen ’e hearlike opstanning.


  Bonifatius en Lioba, wy kinne se net fen elkoar skiede, hja hat de froulike hân west dy ’t mei him wirke.


  Den kamen Tecla, de kleasteroerste fen Kitzingen en Ochsenfurt, Chunihilde, in moeike fen Lullus, Chunitrudi, en Walburgis, de sister fen Willibald en en Wunnibald, allegear kleasteroersten for it germaenske lân, hwent nêst de mannekleasters stifte Bonifatius kleasters for frouljue.


  Yn it Main-lân stifte hy trije frouljues-kleasters, Tauberbischofsheim mei Lioba as oerste, en de net fier fen elkoar ôflizzene kleasters fen Kitzingen en Ochsenfurt dêr ’t Tecla, bisibbe oan Lioba, oerste fen waerd.


  Hwennear wy dizze nammen sjugge fan ’e oersten, den kinne wy ús yntinke ho ’n stream fen godljeavjende sielen, de sé oerstieken om yn ’e wylde germaenske wâlden hjar sels to forjitten en allinne for God to libjen.


  In foech tsjien jier hat Bonifatius sa arbeide.


  Do op in dei hearde hy it nijs, det de âlfte Febrewaris 731 Paus Gregorius forstoarn wier.


  In frjeon wier weireizge, ien dy ’t er for syn wirk sa tige nedich hie. Syn opdrachtjower wier dea, en yn ’e germaenske bosken bitreurde men him mei in oprjuchte drôvenis.


  Gregorius wier stoarn, mar hy wier út it libben skieden mei de witnis, det yn ’e noardske lânnen it gelove fêstwoartele wie. Syn pontifikaet hie great west. In nije eker op Gods fjild wier bisiedde.


  1Ep. 20.


  2Ep. 17.


  3Ep. 19.


  4Ep. 25.


  5Ep. 26.


  Bonifatius Aertsbiskop.


  18 Maert 731 waerd de nije Paus keazen en yntronisearre hwerby hy de namme oannaem fen Gregorius III.


  Det wier for Bonifatius in goed foarteiken, de stipe fen ’e forstoarne Gregorius scoe yn syn opfolger for him bistean bliuwe, it fieren fen ’e selde namme sei, det hy syn wirk trochsette woe.


  Bonifatius syn earste died wier seinten to stjûren nei Rome, om de Paus to lokwinskjen, syn ûnderdienigens to bitsjûgjen en om stipe to freegjen for de misje fen Germanje.


  It wier in moai antwird for Bonifatius, der ’t hja mei werom kamen, de Paus joech him it folste fortrouwen.


  Trochdet Bonifatius frijhwet mear help krige, koe hy derta oergean linkendewei forskate fen syn helpen yn de doarpen en bûrren del to setten en hjar in fêst arbeidsfjild ta to bitrouwen. Sa waerd it wirk hechter en syn eigen arbeid forlichte. Mar waerd syn arbeid lichter, greater waerd syn noed. Moast hy net ynstean for al dyjingen dy ’t hy komme liet nei dit heidenlân? Moast hy gjin noed for hjar stean?


  Sels biskriuwt hy ús yn syn brieven dit arbeidsfjild as de „mare germanicum periculosum navigantibus”, „de germaenske sé, sa gefaerlik for dy ’t him bifarre”. Mar al driigden de skomkoppige weagen, Bonifatius wist dizze sé to bifarren, de wyn yn it seil to hâlden, de klippen to mijen en net oan leger wâl to reitsjen.


  Hwet gefaren it allegear wierne, jowt er net oan, mar it binne deselden dêr ’t hy letter fen praet, deselden dêr ’t St. Paulus ienkear oer skreau: „Gefaren fen alle kanten, gefaren op ’e reis, gefaren op it wetter, gefaren fen iensumens, gefaren fen fijannen, gefaren fen falske broerren” (Cor. II 11. 26). Dêrom freget er syn frjeonen yn it heitelân om in oantins yn hjar gebeden, dêrom fitert hy alle biskoppen, mûntsen en nonnen oan to bidden for de bodders fen God en for de bikearing fen ’e germaenske stammen.


  Troch it gaedlik antwird fen ’e Paus, en it oanwaechsjend tal fen helpen krige Bonifatius in nij plan. Dêrom stjûrde hy in oar biricht nei Rome. It wirk waerd for him allinne as biskop to swier, it tal kristnen woechs sa oan, de Paus scoe him in pear biskoppen as helpen jaen. Det wier it middel om it wirk net allinne bliuwend to meitsjen, mar it scoe him ek yn djipte útwreidzje ûnder it folk.


  Gregorius III - en dit jowt bliken fen syn klear ynsjuch - naem it foarstel oan, mar net lyk as Bonifatius it bedoelde.


  It lân dêr ’t it oer gyng laei safier fen Rome ôf, ho koe de Paus hjiroer oardielje. Hwa koe better it lân en syn neden as Bonifatius. Hy hie dêr de ûngodsbylden delslein en de tsjerken opboud, hy wist hwet der foreaske waerd fen ’e biskoppen en prysters. Hwa koe den de Paus better oanstelle om yn syn plak heechsteande meihelpers to siikjen, en foaral, scoe in iepenlik bikennen fen syn greate wirkkrêft ek net rjuchtfeardich wêze?


  Sa barde it. Yn 732 kaem it andert. Bonifatius krige it „Pallium”, en waerd forheve ta aertsbiskop. Hy scoe suffragaen-biskoppen oanstelle kinne.


  Ef hy it foartendalik bisocht hat, witte wy net. Wy witte allinne, det it yette net kaem ta it oprjuchtsjen fen bisdommen yn Hessen en Thuringen. Bonifatius arbeide op ’e selde wize troch, al wier it den nou mei de namme fen Aertsbiskop.


  Dizze weardichheid wier for him mear in lêst as in eare. Wy sjugge him den ek skriuwen oan aertsbiskop Daniël fen Winchester ,,it jowt ús wer mear soargen for de tsjerken en for it folk, as de oare biskoppen dy ’t mar to soargjen hawwe for ien bisdom”. For Bonifatius wier der gjin formeardering fen macht, dy ’t net mei hjar brocht in formeardering fen noed en soarch.


  It brocht him wer yn ’t sin, det hy troch Gregorius II ek oansteld wier om de bân mei de Romeinske tsjerke to forsterkjen yn dy kriten hwer ’t se derfen ôfdwaeld wieren.


  Sa liet er syn tinzen gean nei Beijeren, it lân det sûnt ieuwen al kristlik wier.


  Yn sahwet 500 waerd it lân biwenne troch hearetike en rjuchtleauwende kristnen mei it greatste part yette heidnen.


  Yn 540 rekke it ûnder de Frankyske hearskippije, en de katholike frankyske famylje fen ’e Agilulfingers krige dêr de weardichheid fen Hartoch.


  Krêftich waerd it bikearingswirk oanpakt, en do ’t Dagobert yn 639 forstoar en Beijeren him ûnôfhankelik makke fen ’e Frank, wier it kristendom dêr al sa fêstbiwoartele, det it sûnder gefaer de frankyske stipe misse koe.


  It Arianisme hie syn krêft forlern, en ’e heidnen hiene it kristlik gelove oannommen, sûnder lykwols hiel en dal hjar wênsten en brûkmen farre to litten. Mar yn it bigjin fen ’e 8e ieu, giet Beijeren troch for in kristlik lân.


  Hwet lykwols de Tsjerke fen Beijeren ûntbriek om in fruchtber libben to hawwen, wier it brekme oan in tsjerklike oarganisaesje. Men miste biskoppen dy ’t dêr in fêste setel hiene, en dy ’t stiene ûnder ien tsjerklik haed. Der wieren wol biskoppen, meastal reizgjende mûntsen mei de biskopswijinge, mar hja hiene gjin fêste setel, en faken like min in opfolger, sadet men net wis wier det der by forstjerren in nije biskop kaem. Dêrby, gearkomsten, mei it doel om misstânnen to bipraten en tsjin to gean waerden net hâlden, en foaral ûntbriek de bân mei Rome, it milpunt fen ’e kristene wrâld.


  De Beijerske hartogen hiene det wol ynsjoen. Sa teach yn 716 hartoch Theodo nei Rome, en lei de tastân fen syn lân oer mei de Paus. In Pauslik legaet gyng mei him werom oer de Alpen, om de Beijerske tsjerke to oarganisearjen. - It wier yn it jier, det Bonifatius, yette in ûnbikende frjemdling oankaem op it feste lân fen Jerope. -


  De Pauslike seinboade hie drege opdrachten en wiidweidige folmachten meikrigen. De tsjerklike yndieling scoe oerienkomme mei de politike. Beieren bistie do út noch trije hartochdommen, dy ’t Theodo ûnder syn soannen fordield hie. Hy sels hold Regensburg, Theobert en Grimoald hiene Salsburg en Freising krigen, en Thassilo II hie syn wente yn Passau.


  Yn elk fen dizze stêdden scoe in biskop syn setel krije, en de biskop fen ’e foarnaemste stêd waerd forheven ta aertsbiskop.


  Nei dizze ynrjuchting scoe it earste wêze it fisitearjen fen ’e geastlikheid, hwent fen mannich ien wier de rjuchtsinnige lear, en sels de wijinge net sûnder twivel. Allinne dyjingen mochten as pryster wirkjen bliuwe, dy ’t sûnder smet wierne yn beide punten, de oaren moast de altertsjinst ûntsein wirde.


  Ek de romeinske ritus moasten hja folgje, allyk as de tsjerklike wetten for it houlik.


  Al to gau, yn 717 forstoar hartoch Theodo, en troch de ûnienigens dy ’t dit forstjerren toweechbrocht, kaem der neat fen al de wiidweidige plannen.


  Grimoald sels boaske tsjin alle tsjerklike wetten yn, mei syn snoar, en joech hjirtroch al to dudlik bliken det er net oandreau op in religieuse herfoarming. Sa ’n foarbyld fen it haed, koe net neilitte it folk yn syn rjucht-forkearde oanwênsten to stiivjen. Neat kaem ta stân fen ’e foarnommen herfoarming.


  Tagelyk roan it mei de Franken yn ’e tizen, safier, det Beijeren syn selsstannigens forlear en wer ûnder de hearskippije fen ’e Franken rekke.


  De tastân fen prysters en tsjerke yn dit lân, wier yet jimmer ûnforoare, do ’t Bonifatius yn 734 ef 735, ûnder it regear fen hartoch Hucbert nei Beijeren teach. Ho lang hy dêr bleaun is, en fen syn wirk dêr, witte wy net folle. Syn libbensbiskriuwer fortelt ús allinne mar, det hy dêr in bulte preke hat, folle tsjerken fisitearre, en det hy ien schismatyk pryster Ereamwulf foroardiele en fen syn ampt ûntsette. De hartoch liet Bonifatius gewirde, miskien omdet hy de hân fen Karel Martel freze, hwent de forhâlding twisken dy twa wier úteraerd net iepen en frjeonlik.


  Sa wier it swier wirk, om sûnder de help fen ’e hartoch, losbannige prysters en lossinnich folk werom to driuwen nei de strange wetten fen gelove en sede.


  In treast hat it for him west, det somlike Beijerske greaten him tomiette kamen. Wy sjugge sels, det de jonge Sturm, de soan fen in Beijersk edelman him oansleat by de apostel. Letter scil hy de abt wirde fen ’e Ljeafste stiftinge fen Bonifatius, it kleaster fen Fulda.


  Wier it wirk fen Bonifatius hjir net sûnder frucht, hy birikte dochs net it doel dêr ’t hy hjir for kommen wier.


  Hat dizze tsjinstuit syn eagen nei oare oarden litsen? Wy witte it net.


  Hy hie de pauslike opdracht sa fier as hy it koe folbrocht. De Thuringske-Hessyske tsjerke hie hy oardere, de Beijerske koe hy yette neat oan dwaen en de Frankyske wier noch for him ôfslètten. Hy fielde him frij om to gean nei de Saks, it folts fen syn foarâlden, it wirk dêr ’t hy sa ’n langstme nei hie.


  Om him dêr frijer oan jaen to kinnen, winske hy fen syn biskopsampt yn Thuringen ûntslein to wirden. Dit plan, en syn langst nei in persoanlik petear mei de Paus om syn moed, sa fol swierrichheden hwet to forromjen, fierde him yn ’e simmer fen 738 for de tredde kear nei Rome.


  Nou koe hy mei de Paus oerlizze, hwent yn in pear punten, foaral for de houliksbiletsels wier Gregorius III for de pasbikearde heidnen stranger as syn foargonger.


  It wersjen fen Rome, neidet hy 16 jier lang tahâlden hie yn ’e bosken en lannen fen Germanje dêr ’t de biskavinge amper to siik wie, det wier hearlik. De greate biskop fen Germanje waerd fen ’e Paus fol ljeafde en mei earbied ûntfongen.


  Bonifatius joech forslach fen syn wirk, en pleite for syn winsk en wollen oangeande it útbreidzjen fen it gelove ûnder de Saksen.


  Gregorius oardiele oars. Nije kontreijen forwinne is wol goed, mar yn ’e âlde moast it gelove earst hielendal fondearre wêze. Dêrom wiisde hy it plan fen ’e Saksenbikearing net ôf, mar det de Aertsbiskop dêrfor út syn wirk gyng woed er net fen hearre. Hy moast dêr bliuwe mids de dútske stammen, de haedman fen it tsjerklik libben, en wol mei yet greater opdracht: „it oarderjen fen ’e Tsjerke”. Bisdommen scoe hy oprjuchtsje yn Hessen en Thuringen, en as pauslik seint scoe hy nei Beijeren gean en èk nei Allemanje om dêr de tsjerklike saken to bioarderjen.


  It wier gjin útstippele en yn e’ puntsjes biskreaun plan det Bonifatius meikrige. Alles wier goed en feilich tabitroud yn ’e sterke hannen fen ’e trouwe, foarsichtige en nea wiffe apostolyske arbeider.


  De wei for syn wirk waerd ek rémakke.


  De Paus skreau brieven oan al syn ûnderhearigen. Oan it folts fen Hessen en Thuringen, det hja hearrich wêze scoene oan ’e biskoppen dy ’t Bonifatius oanstelle scoe. Hy fitere hjar oan de heidenske brûkmen farre to litten, en God allinne nei wierheid en mei alle krêften fen siel en geast to biminnen.


  Oan de Beijerske biskoppen en dy fen Allemanje, det Bonifatius de pauslike seint wier. Hja moasten him sà oannimme, syn oanwizings folgje, en mei him in sinoade hâlde, dy ’t hy útskriuwe scoe, op in plak det gaedlik wier for eltsenien, oan ’e Donau ef yn ’e haedstêd Regensburg.


  Yn Rome wist men wol, det it allegear net gean scoe sûnder tsjinstân. It scoe hiel hwet yn hawwe de heidenske seden yn in forwyldere kristendom út to roeijen, de hearetike en keltyske prysters to forwiderjen ef hjar dêrta to bringen de roomske tucht oan te nimmen. Mar de autoriteit fen Rome, it oansjen fen Bonifatius en ’e help fen Karel Martel wierne great, hwet koene de op hjar sels steande keltyske prysters dêr tsjin bigjinne.


  Nei sa ’n opdracht koe de Paus Bonifatius wol tomiette komme yn syn winsk om as der tiid oerskeat in bigjin to meitsjen mei it evangeelje to preekjen ûnder de Saksen. Ek syn oare winsk waerd him tastien hy mocht yette by syn libben in opfolger kieze yn syn wirk.


  Mei net to biskriuwen freugde útert Bonifatius him tsjin syn Ingelske frjeonen, biskoppen, geastliken, mûntsen, nonnen en alle gelovigen. Twa Pausen hawwe nou syn plan al goedkard om it wird fen Wierheid to bringen oan ’e Saksen, it folts hwer ’t hja oan bisibbe wieren. It is syn apostelhert det hjar allegear opropt: „Miseremini illorum, quia ipsi solent dicere; de uno sanguine et de uno osse sumus”. „Tink om hjar, hwent hja sizze; wy binne fen itselde bloed, fen itselde laech”1.


  Dizze tahâld yn Rome hat Bonifatius net foarby gean litten, om hjirwei ek helpen to krijen. Yn Rome by de hillige grêven fen ’e Apostels wierne forskate pylgroms, fen Frankyske, Beijerske en Ingelske stamme to lânne komd. Hja woene God dêr better tsjinje as yn hjar heitelân. Hjir stipe hjarren it hillige foarbyld fen safolle sterke martelers. Hjir libben hja iensumer, fierder ôf fen famylje, sibben en âlde frjeonen.


  Dêr de lôge fen it misjenaris-ideael oanstekke, wier it wirk fen Bonifatius. It wieren eale sielen, mei gjin oar doel yn hjar libben as it to wijen oan it heechste, it skienste, oan God. Hjar sjen litte, det Gods hân hjar wonk nei de wâlden fen Germanje, wier genôch om hjar mei to troanjen út hjarren dimmene beapleatsen wei, nei it romme fjild, de rémakke ikker, der ’t op ’e arbeiders wachte waerd.


  Sa sjugge wy Wunnibald, dy ’t Rome net forlitte koe for in beafeart nei it hillige lân, fol fen in hillige gloede mei him gean nei de heidenske foltsen fen Germanje. Forskate oaren ek sleaten hjar by him oan. En do ’t Willibald dy ’t nei Palestina pylgere wier, by syn weromkommen hearde det syn broer mei Bonifatius gien wier, folge hy èk.


  De Paus hâldde gjin ien tsjin, krèkt oarsom, hy forsocht de biskoppen en abten om Bonifatius to stypjen mei him helpen to stjûren, ef tominsten nimmen fen hjar ûnderdienen dy ’t him folgje woe tobêk to hâlden.


  In foech jier bleau Bonifatius yn Rome. Hy woe dêr in Sinoade bywenje dy ’t hâlden wirde scoe ûnder lieding fen ’e Paus. Soksoarte gearkomsten scoe Bonifatius ek bilizze moatte yn ’e noardske lannen.


  Hjir trof er ek noch pylgroms út syn heitelân, sels út syn berteplak.


  Ut Ingelân wier Forthere, de biskop fen Sherborne nei Rome pylgere, en mei him keningin Frithogitha, de frou fen Ethelheard, kening fen Wessex.


  Bonifatius hat mei hjarren praten oer syn wirk yn Germanje, oer syn wolslagjen en oer syn langstmen. Syn tinzen wieren ek ôfdwaeld nei de plakken hwer ’t er as bern libbe hie. Ho stie it der nou mei? Wier it kristlik libben dêr ek foarút gien?


  Frithogitha hie syn wirden ûnthâlden. Hja seach it, al wier Bonifatius nou mear as tweintich jier yn Germanje, syn heitelân laei him dochs heech. Do ’t hja wer thús wier fitere se de kening oan om it berteplak fen sa ’n apostel net to forjitten.


  Yn 739 joech Kening Ethelheard den ek oan Forthere, biskop fen Sherborne in stik groun bij Crediton om dêr in kleaster to bouwen. In died dy ’t Bonifatius grif tige oanstien hat.


  Yn it Foarjier fen 739 naem er ôfskie fen Rome. Hy scoe de ivige stêd net wersjen.


  It wier in hiele karrafaen dy ’t útteach ta de oermastering fen it Noarden. Dit hat miskien de ienichste kear west, det Bonifatius wol woe det Dútsklân fierder fen Rome ôflaei, det dizze reis him noch net langernoch wier, hwent by elts ophâld en by elts kleaster formeardere it tal fen ’e helpen dy ’t er sa nedich hie.


  To Pavia, by Luitprand waerd efkes útpûst, en do gyng it de Alpen oer, rjucht op Beijeren yn. Hjir wier Odilo hartoch wirden, in moedige en dryste foarst, mei in iepen each for de neden fen syn lân. Goedwillich for it tsjerklike, groundearre en stipe er kleasters. Hy seach yn det in oardering fen it tsjerklik libben breanedich wier. Mar in man dy ’t hy dit wirk yn hannen jaen koe wier dêr net. Dêrom moast Bonifatius helpe.


  Odilo stjûrde him seinten tomiette do ’t er fen Rome kaem, mei de frage, nei Beijeren troch to reizgen.


  Mei inerlike wille hearde Bonifatius dit boadskip. Hy hie neat ljeaver op dit stuit. Hjirtroch seach hy det er Gods seine mei hie. It swierste diel fen syn opdracht, de herfoarming yn Beijeren, dêr ’t hy sa ’n swiere mûtse oer op hie, scoe nou wol meirinne. In pear jier lyn moast hy der krimp jaen, en nou waerd hy frege as de rêdder.


  Mei de gaedlike stipe fen ’e hartoch kaem hy ta it doel dêr ’t de Paus sa ’n hope op hie. Hy bigoun mei it oarderjen fen bisdommen, de grinzen fen elts bisdom waerden biskreaun, en in biskop oansteld. Biskop Vivilo, dy ’t yn Rome troch de Paus wijd wier - alhowol Bonifatius net frij wier fen bitinkings tsjin him - bihold syn setel yn Passau.


  In twadde bisdom bistie út de omkriten fen Regensburg, en hjir yn de Beijerske haedstêd kaem de biskopssetel. Gaubald waerd hjir biskop, en tagelyk oerste fen it kleaster St. Emmeram.


  Sa ek waerd de lieding fen it nije bisdom Salsburg forboun mei dy fen ’e alde abdij; Johannes krige de weardichheid fen biskop en abt.


  In fjirde bisdom waerd oprjuchte mei Freising as biskopsstêd, Erimbert waerd biskop fen dit bisdom.


  It is gau forteld det fjouwer bisdommen fundearre waerden, mar hofolle wirk en hollebrekken dit de apostel koste, wit God allinne.


  Alles hwet tsjin Rome en hjar oarganisearing wier hokke gear ta tsjinwar. Mar mei de help fen ’e hartoch waerd de kar fen ’e biskoppen en de bigrinzing fen ’e bisdommen trochset. Do doarsten de greaten fen it lân ek net binefter to bliuwen. Alle tsjinstân fen hokfor kant it ek kaem moast bilies jaen. Bonifatius hie op ’t lest den dochs oerwoun.


  Yn in brief boadskippe de legaet oan de Paus de útslaech fen syn wirk. In tankber wird kaem werom fen Rome, en fierdere bifelen waerden him jown.


  Bonifatius moast neffens de winsk fen ’e Paus in Sinoade hâlde, in gearkomste fen ’e biskoppen ûnder liederskip fen ’e pauslike legaet.


  Hwennear en hwer ’t dy hâlden waerd, is út de boarnen net op to meitsjen, men tinkt yn 740. Mar hwet men dêr fen oan ’e weet kommen is, jowt tsjûgenis fen earnstich wirk, it wier in bisiikjen om it kwea mei ham en gram út to roeijen.


  De forhâlding twisken biskoppen en klerus wier yet net hielendal sa ’t men it winskje mocht, en it wier in haetlik wirk, de tsjoede eleminten út de bitsjinners fen ’e tsjerke to forwiderjen.


  Nei it oanstellen fen ’e biskoppen waerd dit op dy hjar skouders lein.


  De Sinoade moanne allegear ta ienriedigens yn it wirk oan. Allegear dy ’t goedwollend wieren moasten hjar deljaen ûnder de útspraken fen dizze tsjerklike gearkomste.


  For it folk det al sa lang omdwaelde as skiep sûnder harder, en al in ein werom tein wier op de wei nei it heidenske libben, waerden ek foarskriften makke.


  lt bywenjen fen ’e Misse, en it mei-oan-gean wier lang net sa ’t it hearde, oan de Bycht waerd yette minder dien, en sa gyng it ek mei it fêstjen. Men boaske bûten de tsjerke om, en in mannichte fen ûndeugden lyk as meineed, ûntucht en dronkenskip hearsken ûnder it folk.


  Tsjin al dizze missetten joech de Sinoade hjar bisluten.


  Om de trije ef fjouwer wiken moast men mei oan-gean, Woansdei en Freed waerden wyklikse festeldagen, en it houlik mocht net mear sluten wirde sûnder bywêzen fen ’e pryster.


  Lyk as rounom hwer ’t Bonifatius arbeide, bifoardere hy hjir ek tige it kleasterlibben. Hja wierne in bolwirk tsjin ’e falske learingen, in ljochtbeaken yn de tsjusternisse fen it heidendom, en - foaral in dizze tiid - de groun fen biskavinge en Godsfrucht. Hjiryn ek hie hy de gaedlike stipe fen hartoch Odilo.


  It wirk fen Bonifatius yn Beijeren wier nou dien. Hy hie det yn oare hannen oerjown, en dy scoene derfor soargje det it syn master eare oan die. It wier hjarren goed tabitroud, hwent yn ’e jierren 740-778 kamen net minder as 29 kleasters dêr ta stân.


  Mei in bliid moed joech de apostel him wer op reis nei syn eigen fjild, Hessen en Thuringen.


  Yn dizze tiid sjugge wy for ’t earst hokker fortuten it wirk fen Bonifatius dêr dien hat, tominsten nou komme hja yn hjar wiere greatens ús foar ’e eagen. It eigen brief fen Bonifatius is wei rekke mar it brief fen ’e Paus jowt ús genôch ljocht as dy yn bliidskip skriuwt: „For hjar dy ’t God ljeavje, wirket alles mei ta wolslagjen. Wy hawwe út jins skriuwen fornommen, det troch jins wirkjen hûnderttûzen sielen ynlaet binne yn ’e skirte fen ús Mem de H. Tsjerke”2.


  Hearlik wier it for Bonifatius to witten det syn arbeid en lijen sa ’n fruchten diene, det hy net mei lege hannen oankomme scoe, as de dea kaem om him to heljen. Mar nei syn bitinken wier it net genôch. Sa lang as der wirk wier, sa lang net alle stammen heard hiene fen ’e Kristus, mocht en woe hy net rêste. Drege bodder dy ’t er wier stiek er op nij de hannen út om it ienkear bigoune ôf to meitsjen.


  Wylst Bonifatius arbeide en it oansjen fen dit diel fen Jerope foroare, bleau èk yn Itaelje de tastân net deselde. Luitprand wier fen frjeon fen Rome, hjar fijân wirden.


  Trasimund de hartoch fen Spoleto wier yn oarloch rekke mei Luitprand, en do joech de Paus help en stipe oan Trasimund. Luitprand teach op nei Rome en frege útlevering fen ’e hartoch fen Spoleto. De Paus yn ’e knipe dreaun sette do in stap dy ’t wichtich west hat, net allinne for it wirk fen Bonifatius, mar for hiel Jerope. Hy frege de Franken om help.


  Yn greate prael, mei kostbre jeften, stjûrde Gregorius III seinten nei Karel Martel om syn stipe to forkrijen yn dizze twastriid. It Frankyske folk wier út ’e skroeven fen bliidskip, de Paus kaem ta hjarren en frege hjar om stipe en biskerming. Mar Karel wier de man net om ûnder yndruk to reitsjen fen de folksfantasije. Kâld en koel biredenearre hy it foar en tsjin fen in kar twisken de Paus en Luitprand.


  Karel stjûrde de Paus ek seinten mei kostbre jeften, mar dêr ’t it de Paus om to dwaen wier, barde net; dêr hold Karel him bûten.


  Koe Karel de Paus net tomiette komme yn syn politike winsken, yerne woe hy it goed meitsje troch syn stipe to jaen op it tsjerklik gebied. Dit wier wichtig for Bonifatius. Hy hie bisdommen oprjuchte yn Hessen en Thuringen en hjar grinzen fêststeld; op forsiik fen ’e Paus karde Karel foart en daliks alles goed.


  Hessen, it lân troch Bonifatius sels forwoun op it heidendom, wier earst oan bar. It tal bikearden wier al sa great, det Bonifatius deroer tinke koe de opdracht fen Rome troch to fieren, en biskoppen oan to stellen. It bisdom Buraburg waerd oprjuchte en as biskopssetel keas Bonifatius in plak tichteby it feilige Fritzlar, net fier fen it klaester. Witta, ien fen ’e Angelsaksyske prysters waerd bineamd ta biskop.


  Thuringen, det troch it Thuringske wâld yn twa parten dield wier, krige twa bisdommen, ien oan eltse kant fen dit ûntrochkringber bosk. Burchard waerd biskop fen it bisdom Wurzburg, bisuden it Thuringske wâld. Binoarden dit wâld kaem in bisdom ta stân mei as setel Erfurt, net fier fen it kleaster Ohrdruff. Hwa ’t hjir biskop oer waerd, is ús net mei wissichheid bikend3.


  Yn ’e Simmer fen 741 wijde hy de trije biskoppen. Oan de Paus skreau er: „trije bisdommen hawwe wy oprjuchte en trije biskoppen wijd. Wy freegje jo dizze kar to bikrêftigjen troch jins pauslike macht en in foarskrift to jaen fen ’e apostolyske Stoel, det dizze trije bisdommen fêst en bliuwend wêze meije, en det noch it tsjintwirdige noch in kommende slachte it oandoarje scil dizze bisdommen to skeinen”.


  Beijeren, Hessen en Thuringen hiene nou hjar biskoppen. Ien kontrei bleau der yette oer, de Nordgau, in diel fen Beijeren binoarden de Donau.


  Dêroer stelde hy de Angelsaksyske mûnts Willibald oan as biskop, mei as biskopssetel Eichstädt. Do ’t dizze yn it neijier fen 741 biskop wijd waerd, stiene Burchard en Witta as biskoppen nêst Bonifatius om Willibald de hannen op to lizzen ta it heech-prysterskip. Bonifatius’ wirk yn mids-Germanje wier groundearre, fen woartel oan ’t kroane wier it syn wirk, sterk en hecht, do ieuwen útdaegjend.


  1Ep. 46.


  2Ep. 45.


  3Troch de iene wirdt Dadanus neamd, dy ’t troch gûdden oanjown wirdt as biskop fen Utert, oaren neame Atalaer dy ’t mei Bonifatius stoar to Dokkum, wylst it bisdom Erfurt do yndield waerd by Mainz, ûnder Lullus.


  De soarch for de Tsjerken.


  Foech fiif en tweintich jier wier Bonifatius nou yn it misjewirk yn ’e heidenske lannen, fiif en tweintich jierren fen lijen, striid en oerwinning. Hja hiene net neilitten tearen to lûken yn syn antlit, hwent swier hiene hja west, ûnbidige swier, oploege fen wirk en soarch.


  Hy wier âlder wirden, hast fiif en sechstich, in âlderdom, dy ’t for de measten de tiid fen rêst bringt, f’ral nei sa ’n wirksum libben. Mar yn ’e tsjinst fen God bistiet der gjin âlde dei, en de bodders miene sels nea genôch dien to hawwen.


  Om Bonifatius hinne, ûnder de tsjûgen fen syn earste wirk, syn helpen en biskermers, frege de dea syn offers.


  Gregorius II, syn earste opdrachtjower, wier al sûnt jierren oergien nei it better libben om de bileanning to krijen for syn wirk.


  Willibrord syn learmaster yn it misjenearjen en syn frjeon wier forstoarn de 7e Novimber 739. It bisdom Utert wier Bonifatius as erfenis jown.


  Nou kaem de sterke, dryste en machtige Karel Martel him to ûntfallen yn Oktober 741, neidet er himsels en syn famylje yn ’e gebeden fen ’e apostel oanbifele hie. In goed moanne letter 29 Novimber 741 forstoar yn Rome paus Gregorius III.


  Der stie de fortsjintwirdiger fen it âlde laech nou mids it jonge skaei. Op syn skouders laei de taek it goede fen it âlde to frisseljen oan de idealen fen it nije, en sa it doel nei to stribjen dêr ’t hy for oansteld wier as Aertsbiskop fen Germanje en pauslik seint.


  Oan ’e soannen fen Karel Martel skreau Bonifatius brieven, mei de winsk det hja de stipe dy ’t hy jimmeroan fen hjar heit krige hie, trochsette scoene. Al hawwe wy mar allinne it brief oan Grifo, dochs kinne wy wol neigean ho folle mear Bonifatius skriuwe moatten hat oan de twa oare soannen fen ’e forstoarne kening, dy ’t de opfolgers wieren yn syn macht.


  Ek stjûrde hy in brief nei Rome, mei lokwinsken for de nij-keazene paus Zacharias. Hy ûnthiet him syn trou en ûnderdienigens, frege om de bifêstiging fen ’e biskoppen fen Hessen en Thuringen, en joech útslach fen syn wirk.


  Yn it Frankenlân hie Karel Martel foar syn dea syn ryk fordield ûnder syn twa soannen, Karloman en Pippyn. Hjar healbroer Grifo wier foarbyparten, mar makke dochs oanspraek op in diel fen it lân. Do ’t hja it net iens wirde koene, griep hy nei it kriichsark, mar yn in ynlânske oarloch forlear hy de striid, en waerd troch syn broerren finzen set.


  Sa waerd it greate ryk fen Karel Martel yn twaën spjalten. Austrasië, (Auster, Zwaben en Thuringen) it eastlik diel, krige Karloman, Neustrië, (Neuster en Bourgondië) it westlik part haldde Pippyn.


  Oars as hjar heit stiene dizze twa prinsen for de Tsjerke oer. Hja wierne beide oplaet yn it kleaster St. Denis - de kleasters wieren dodestiids de ienichste boarne for in wittenskiplike opfieding - en hiene fen hjarren learmasters ek in djip godstsjintige oertsjûging meikrigen. Dêrtroch hiene hja in klear ynsicht oangeande de rjuchten fen de Tsjerke.


  Karel Martel hie dieden steld sawol foar as tsjin ’e Tsjerke. Willibrord hie hy nei de Friezen stjûrd, en de prekers stiene ûnder syn biskerming. Bonifatius makke hy it mûglik yn Hessen en Thuringen de Tsjerke to groundearjen en Jerope en de kristenheid hie hy troch de oerwinning op de Saracenen yn 732, bifrijd fen det driigjende gefaer. Mar yn syn eigen ryk liet hy de greate adel frij kleasters en tsjerken de eigendommen ûntstelle, dy ’t godfruchtige kristnen ienris ta eare fen God oan dy stichtings skonken hiene. En hwet yette greater gefaer wier, en hwet Karel yn ’e hân wirke, de bân mei Rome waerd swakker.


  Dêrtroch wier de tsjerklike tastân yn it ryk fen ’e Franken, fier fen roaskleurich. Hwet Bonifatius foun hie yn Thuringen wier hjir ek, mar yn dit hielendal kristlik lân yet folle slimmer.


  De bân mei Rome, de ienige dy ’t yn steat is it libben en de groede fen ’e Tsjerke to bifoarderjen, wier wol net ôfbritsen, mar dochs linkendewei slopper wirden. De Frankyske Tsjerke kaem dêrtroch op it gliderige paed det fiert nei fordjer en dea.


  It heilsume foarskrift fen Rome, om elts jier in Sinoade to hâlden, wier yn gjin tachtich jier neikommen, en de tsjerklike hyrarchy bistie net mear. Bisdommen wieren sûnder biskop, en oaren wierne, hwet yet folle slimmer wier, troch de help fen ’e heger-ein fen it lân, oermastere troch leken ef geastliken sûnder seden ef gewisse. Dy joegen hjar oer oan ’e drank, pielden mei jeijen ef libben yn ûntucht, ja wieren fakentiids mear soldaet as bitsjinner fen ’e Tsjerke.


  Sa fine wy dêr Milon, biskop fen Reims en Trier, dy ’t Bonifatius omdôch prebearre fen syn weardichheid to ûntsetten. Milon mei syn machtige frjeonen wier sterker as de stéfêste wil fen ’e pauslike seint.


  Mei biskop Gewilieb fen Mainz wier hy lokkiger. Dy wier yn 743 mei it leger fen Karloman úttein tsjin ’e Saksers. Dêr waerd him de namme bikend fen ’e man dy ’t syn heit formoarde hie. Troch list en forrie wist hy dizze Saks binei to kommen en stiek mei eigen hân de moardner fen syn heit dea. Dochs bleau er biskop, en op det stuit koe Bonifatius der neat oan dwaen, hwent as haedman fen in machtige partij, koe Karloman syn stipe net misse. Mar nei forskate brieven oan ’e Paus, dy ’t him skreau det gjin moardner ef immen dy ’t kristen- ef heiden-bloed forgetten hie, biskop wêze koe, en nei it gearkommen fen Sinoades, krige Bonifatius it klear him yn 745 ôf to setten.


  It tilde der op fen Keltyske prysters - en faken wieren se gjin iens pryster - sûnder biskop en sûnder sinding. Hja preken hwet hja woene en libben sa ’t it hjarren hage, en it folk harke nei hjar, hwent hjar wirden wieren net strang en hjar easken licht. As rjuchte folkslieders hiene se in greate oanhang, en fierden hja forskate fen hjar harkers fier fen ’e wierheid ôf.


  Under it folk, det krekt út it heidendom opheve en op godstsjinstich gebied ûnforsoarge wier, libbe yette de wylde langstme nei it âlde forlittene libben. Heidendom en kristengelove frisselen hja oan inoar.


  Hja fierden yette de feesten fen ’e âlde ûngoaden. Yn Febrewaris hâldden hja de „spurcalia”, it feest fen ’e rizende sinne ef de langjende dagen. Yette neamt men dizze moanne Sporkel- ef Sprokkel-moanne. - De almenak-printsjes fen it gearfandeljen fen deade takken hawwe mei dy namme dos neat to meitsjen. - Under dounsjen en feest waerd den in baerch slachte en oan ’e ûngoaden offere.


  Hja bârnden it „Niedfjûr” fjûr wreaun út hout, dêr sprongen hja oerhinne hwet hjarren biwarre for ûngelokken; klean dy ’t troch de reek fen dit fjûr helle wieren, biskôgen hja as in heilsum middel tsjin ’e koarts.


  Hja offeren en fierden feest ta eare fen ’e hillige beammen, de trochrinnende wetterstreamen en ’e boarnwellen. Dêr songen hja de âlde sangen, ieten fen it offerflêsk en fielden hjar bihaechlik wer ris to libjen yn ’e bikoarlikens fen hjar âlde wylde nea yet forgetten natuer.


  Hja leauden oan foarbistimde dagen, fierden yette Woansdei en Tongersdei as de dagen fen Wodan en Thor, liezen de takomst út de yeske, út it fleanen fen ’e fugels ef út it wrinzgjen fen e hynsders. Hja droegen amuletten en bisongen de moanne, f’ral by it wikseljen, de nije moanne. Den hisen hja elkoar oan, hwent hja mienden det den it ljocht stried tsjin ’e tsjusternisse, en det mei hjar stipe fen âljen en bearen de moanne en it ljocht oerwinne scoene ta hjarren gelok. Hja offeren op it grêf fen ’e foarfaers ef forstoarne sibben en hiene forskate oare bygelovige brûkmen. It wier in swiere taek al dit ynwoartele, bygelovige en geheimsinnige yn it libben fen ’e heidenske kristnen mei woartel en al út to roegjen. En det wirk waerd Bonifatius op ’e skouders lein, do ’t er as in âlde man fen fiif en sechstich jier, tobritsen troch in libben fol pioniersarbeid yn Germanje, tocht, det de rêst fen ’e âlde dei linkendewei him barre mocht.


  Dochs moatte wy net miene det alles forkeard wier. Né, in mannichte fen heechsteande, sels hillige biskoppen en prysters seagen mei drôfnis yn it hert dizze tastân. Hja arbeiden oan ’e forbettering mar hja wieren net mânskernôch om der foroaring yn to bringen, om de tsjoede arbeiders út hjar fjilden to fordriuwen.


  It wier do ek al lyk as nou, it kweade wol yen better oan as it goede, foaral as it yn ’e kreamme to pas komt. Sa wier it in gaedlike tiid for de siedders fen it úntúch. Mar hjir moast tsjin striden wirde, hwent in pear roetdrippen bidjerre in hiele tsjernt bûter, en in pear tsjoede arbeiders lieten de hiele rispinge mislearje.


  It oerjaen fen it frankyske regear yn ’e hannen fen Karloman en Pippyn wier de troch God biskikte tiid. Karloman mei syn hege godstsjinstige fielings, seach syn folk forlitten fen dyjingen dy ’t hjar liede moasten nei de skientme dy ’t ivich bliuwt. It gyng werom, jimmeroan fjirder, nei it âlde heidendom mei syn ûnminskelike wetten, syn wylde wênsten en brûkmen.


  Do ’t nei de striid mei syn healbroer Grifon, syn troan stéfêst stie, scoe hy, laet troch de apostel dy ’t al safolle for syn folk dien hie, èk de godstsjinstige herfoarming oanpakke, en ta in goed ein bringe.


  Hy ûntbea Bonifatius, en togearre makken hja it striidplan op. De wei, de ienige wei, dy ’t men gean koe, wier de bân mei Rome fêster oansnoerje, en de foarskriften, ienkear nei ryp birie jown troch de tsjerkefaders, wer neikomme. De tsjerklike hyrarchy moast opbettere wirde nei de âlde drege foarm mei in aertsbiskop en biskoppen dy ’t taseagen op hjar prysters en folk.


  De wees-bisdommen wer in biskop jaen, ûnweardigen ôfsette en oaren oanstelle wier de earste eask.


  Troch foarskriften scoe men de ûntucht en al it forkearde yn ’e prysterstân to neate dwaen, oan it folk in nij libben jaen en in nije maitiid oan it lân. Det waerd bispritsen yn hjarren petear, en om mear ljocht to krijen yn dizze wichtige oangelegenheid, en om it mei mear kâns fen slagjen troch to fieren, scoe in Sinoade hâlden wirde.


  Yn itselde brief dêr ’t Bonifatius de nije paus Zacharias syn lokwinsken yn oanbea, skreau er det Karloman him oansocht hie in Sinoade to hâlden yn de lannen dy ’t ûnder syn regear stiene, en frege hy om ynstruksjes. Bleau it antwird op dit brief to lang wei? Wy witte it net, mar foardet it andert fen Rome kaem waerd de Sinoade by-inoar roppen.


  It wier 21 April 742 do ’t dizze earste Sinoade gearkaem. Hokker plak hja hâlden waerd is ús net oerlevere.


  Net aertsbiskop Bonifatius, pauslik legaet fen Germanje, rôp hjar by-inoar, mar Karloman, de hartoch fen ’e Franken.


  Hartoch Karloman mei de greaten fen it lân wieren dêrhinne tein, Bonifatius kaem mei de troch him oanstelde biskoppen fen Hessen en Thuringen, Willibald, de bineamde biskop fen Eichstädt, en forskate fen hjar helpen. Mar bûten hjar kamen mar trije biskoppen, Heddo fen Straatsburg, Ragenfryd fen Keulen en biskop Dadanus (fen Utert?). Gjin Milo fen Reims, gjin Gewilieb fen Mainz. Ek de oaren, allegearre wieren hja weibleaun. Fielden hja hjar skurf, woeden hja net meiwirkje ta it forhelpen fen ’e tsjerklike tastân?


  Ek de âlde striidmaten fen Karel Martel seagen mei skeane eagen nei it wirk fen ’e soan, it kaem oan hjar bisittings dy ’t hja faek ûnwettich yn eigendom hiene.


  It is den ek net sasear de stimme fen ’e biskoppen as wol it oansjen fen Bonifatius en de macht fen Karloman, dy ’t dizze earste sinoade „it concilium Germanicum” sa ’t hja meastal neamd wirdt, ta in gearkomste makken fen wichtigens, dy ’t de wei oanjoech ta in alhiele forbettering fen folk en Tsjerke.


  Alles hwet út oarder wier waerd ûnder hannen nommen, en heilsume foarskriften for it hiele lân, gyngen hjir fen út.


  Wier it fordjer bigoun mei it forlies fen ’e hyrarchy en ’e forwyldering fen ’e biskoppen, dêr moast èk de forbettering bigjinne. De ûnbisette bisdommen scoene hjar harder krije en allegearre scoene hja stean ûnder Bonifatius de troch de Paus oanstelde „Aertsbiskop fen Germanje”.


  Jierliks scoene hja gearkomme om de tastân to bipraten en oer to lizzen hwet tsjinje koe ta woldijen fen Tsjerke en godstsjinst.


  De prysters oansteld as harders yn ’e parochjes moasten elts jier yn ’e greate fêste útslach jaen fen hjar wirk en de tastân fen hjar arbeidsfjild. Hja moasten de biskop earje as hjar heit, en mei ljeafde tomjitte komme hwennear hy hjar parochjes bisocht.


  Gjin prysters sûnder in biskop oer hjar, waerden mear dilde. Troch de Sinoade moasten hja erkend wirde, oars waerd hjar it wirk ûntsein.


  Scoene nei dit Concilie prysters yn ûntucht falle, den waerden hja straft mei ien kear giseljen en twa jier finzenis op wetter en brea. for mûntsen en geastliken dy ’t gjin pryster wieren, waerd de straf formindere ta trije kear giseljen en ien jier finzenis. Deselde straf moasten nonnen ek ûndergean dy ’t hjar oerjoegen oan ûntucht en it hier scoe hjar ôfskeard wirde.


  Oan alle kleasters sawol fen manljue as fen frouljue waerd de kleasterrigel fen ’e benediktiner mûntsen oplein.


  Oan it folts waerd alle ûngoadentsjinst forbean, op straf fen in boete fen 15 skellings.


  Ek de ûntrove bisittings waerden net forjitten. Alle eigendommen ûntrove oan tsjerken ef kleasters moasten werom jown wirde.


  Dit alles moast neikommen wirde, en Karloman syn earm like sterkernôch om it herfoarmingsplan det syn heechste winsk wier, ta ’n goed ein to bringen.


  Foarst waerd bigoun mei alle ûntuchtige biskoppen en prysters út hjar ampt to ûntsetten.


  Ris by elkoar komme, ris prate oer nedige foarskriften, sels it útfirdigjen derfen is net altiten genôch om de saek wer op foetten to helpen, sels net hwennear machtige minsken hjar skouders derûnder sette, ef keninklike hannen hjar segel derop drukke.


  Det ûnderfoun Bonifatius ek.


  De âlde striidmaten fen Karel Martel, dy ’t stéfêst sieten op e ûntrove tsjerklike landerijen, lieten hjar net út hjar wenten driuwe troch in foarskrift, al kaem it den ek fen Bonifatius en Karloman, en al wier it for it wolwêzen fen ’e Tsjerke.


  It waerd petear op petear. Hja hokken gear om troch tsjinakseljen de saek to fordaegjen, ef as it koe, oan ’e kant to krijen. For dit lêste staetten hja by Karloman op in ûnforsetlike oertsjûging. Rjucht wier for him rjucht. Hwet ûntrove wier troch list ef gewelt bleau fen ’e eigeners en rôp om hjarren. De ûnwettige bisitters moasten it weromjaen.


  By de klachten fen ’e adel sleaten somlike biskoppen hjar oan, en ek in stikmannich ûnweardige prysters rôppen de biskerming yn fen ’e hearen dy ’t tsjin de herfoarming wieren.


  Sa stie Bonifatius for in swiere taek Karloman holp hwer en safolle as er koe, mar der wieren dochs biswieren hwerfor syn macht ek to koart skeat.


  Hwennear wy Bonifatius’ brieven út dizze tiid ynsjugge, hearre wy de klacht fen in man delbûgd troch soargen en swierrichheden, mar net forslein. De tsjinpartij gyng net iepen tsjin him yn ’t fjild. Det hie hy fordrage kind, mar hjar tsjuster wirkjen en hjarren kweade bidoelings forlammen syn krêft ta dwaen. Sa skriuwt er oan ’e abdisse Eadburg: „Jo moatte witte det ús pylgromsreis troch in mannichte fen stoarmen ûnstjûr wirdt, oeral soargen, oeral moeite, fen bûten striid, fen binnen eangstme. It swierste fen alles is yette it tsjinarbeidzjen fen ’e falske broerren, det de boazens fen ’e heidnen fier oertreft”1.


  Oan syn âlde frjeon Daniël fen Winchester stoart er syn hert fol kommer út: „Wy hawwe hjir net allinne fen bûten striid en fen binnen eangstme, lyk as de apostel sei, mar ek fen binnen èn striid èn eangstme, binammen troch de falske prysters en ’e skynfrommen dy ’t stride tsjin God, hjar sels fordjerre en it folk mei forskaet fen dwaellear forliede. Se sizze frede, frede, en der is gjin frede. Under it sied ús út de skirte fen ’e Tsjerke tabitroud, hwet wy bisiikje to siedzjen, siedzje hja ûntúch, hja prebearje it to forsmoaren ef to foroarjen yn forgiftich krûd. Hwet wy plantsje, bijitte hja net, mar hja bisiikje it to ûntwoarteljen, det it dea gean scil”2.


  De hegerein dy ’t tsjin him wier, woe fen helpen ek net witte: „Sels net by de striid tsjin it heidendom wolle hja helpe. Us moeiten en striden tsjin ’e heidnen en tsjin ’e rouwe folksminsken slaen hja gjin acht. Mar hwennear der in pryster ef mûnts fen ’e Wierheid ôffalt, den dogge hja mei mei de heidnen, om de bern fen ’e Tsjerke to forflokken”.


  Mar yn deselde brieven dêr ’t hy ek syn frjeonen yn treastget, omdet it libben nou ienkear for eltsenien swierrichheden en lijen meibringt, fine wy de tinzen dy ’t himsels ek krêft en sterkens joegen om de striid fol to hâlden. Oan biskop Daniël skriuwt hy om him to treastgjen nou ’t dy op syn âlde dei mei blinens bisocht is: „det der for de rjuchtfeardige folle dagen binne fen leed en lijen”. Den fart hy foart: „hwet binne ús lichemlike eagen oars as finsters dêr ’t de sûnde troch ynglûpt”. Nou kin er him better wije oan it biskôgjen fen ’e himelske dingen.


  Oan Lioba skriuwt er: „lit ús net ûnforstandich dwaen omdet de tiden min binne, mar lit ús bigripe det it de Wil is fen God. Omdet de hilligen safolle lit en bodde hawwe for de Hear, dêrom hawwe hja de kroan krige. Folle bisikings wierne rémakke for de rjuchtfeardigen, mar de Hear hat hjarren derút bifrijd”3.


  It swierste, it ûndragelike hast fen syn wirk wier det hy as frjemdling stride moast tsjin ’e ynwenners fen it lân en binammen tsjin hjarren, dy ’t yn heech oansjen stiene by it folk. Hiene hja gjin fielings for it bilang fen ’e Tsjerke, wol hâldden se fen hjar heitelân. En in frjemd moast tsjin hjar opkomme.


  Dochs wier de striid net omdoch. It goede sied bigoun to waechsen en de goedwollenden seagen de needsaek fen in herfoarming yn. Alles hwet yn letter jierren troch Pippyn en Karel de Greate dien is yn dit opsicht, it wirk fen Bonifatius yn dizze jierren is de grounoarsaek hjirfen.


  Fen bilang wier det sûnt 742 forskate forweesde bisdommen wer in harder krigen, dy ’t soarch drage scoe for it folts dêr ’t hy oer oansteld wier.


  Biskop fen it bisdom Metz waerd Chrodegang, fen Verdun Maldaveus, Spiers krige as biskop David, dy ’t tagelyk abt waerd fen Wittenburg, lyk as biskop Fulcar fen Luik abt waerd fen Laubach. Ek de biskop fen Utert waerd bineamd, hwa it wier witte wy net4.


  Fen 1 April 743 datearje de stichtingsbrieven fen ’e bisdommen Buraburg en Würzburg.


  Oer Erfurt is ús neat biwarre bleaun, as Bonifatius dit plan farre litten hat, lyk as somliken sizze, ef det dit brief weirekke is, wy witte allinnich mar det yn 753, do ’t Bonifatius it aertsbisdom Mainz ôfstie en oan de hoedene hannen fen Lullus tabitroude, it bisdom Erfurt oan det fen Mainz taheakke waerd.


  Tagelyk mei dizze twa brieven brocht Denehard it skriuwen fen Zacharias, hweryn dizze antwird joech op de fragen en de swierrichheden fen syn legaet. Hjiryn jowt de Paus útering oan it groundearjen fen ’e trije bisdommen, Buraburg, Würzburg en Erfurt.


  Ek krige Bonifatius antwird op syn frage, ef hy in opfolger oanstelle mocht, yette by syn libben. Dit koe de Paus net tastean, det wier tsjin alle tsjerklike brûkmen yn. Mar wol mocht er in help nimme, en him de biskopswijinge tatsjinje, hwet hy den sels net mear dwaen koe fenwegen syn âlderdom, koe hy oerjaen oan jonger en krêftiger hannen.


  Underwilens waerd neffens it foarskrift fen ’e lêste Sinoade, in twadde gearkomste hâlden op 1 Maert 743 to Liftinae ef Leptinnes, in keninklike bûtenwente yn Henegouwen.


  Foarst waerden de foarskriften fen ’e forline Sinoade yetris goedkard, sawol troch de adel as troch de geastlikheid, dy ’t hjir al yn in greater tal forskynde as in jier lyn.


  Allinne it swierste punt, it ûnwettich bisit fen ’e tsjerklike eigendommen easke foroaring. It stie dêr to algemien en it wier sa strang. Dit foarskrift waerd sa foroare, det beide partijen tofreden wieren. It rjuchte bisit fen ’e Tsjerke waerd erkend, en hjar eigendom scoe oan hjar weromjown wirde. Mar wylst de oarlogen oan ’e adel safolle kosten, koene hja biswierlik derta oergean it foart en daliks to dwaen. Dodestiids moast in lânhear in foarskreaun tal soldaten biwapenje en mei hjarren opkomme ta help fen ’e kening.


  Nou waerd fêststelt, det hwennear in tsjerke ef kleaster it op ’t stuit net nedich wier, de brûker it oan syn dea ta bihâlde mocht tsjin it biteljen fen in forgoeding. Mar hie it kleaster der wierlik forlet fen, den moast it daliks weromjown wirde.


  It houlik ek waerd yetris bipraten en forskate biletsels útfirdige, binammen dy fen geastlike bisibbing.


  Fen dizze Sinoade is ta ús kommen in foarm fen ôfswarring fen it heidendom en de bilidenisse fen it gelove. Ik lit hja hjir folgje:


  Forsachistu diabolae?


  Et respondeat: ec forsacho diabolae.


  End allum diabolgeldae?


  respondeat: end ec forsacho allum diabolgeldae.


  End allum diaboles wercum?


  respondeat: end ec forsacho allum diaboles wercum


  end wordum thunaer, ende woden ende sax-


  note ende allem them unholdum the hira ge-


  notas sint.


  Gelobistu in got alamehtigan fadaer?


  ec gelobo in got alamehtigan fadaer.


  gelobistu in crist godes suno?


  ec gelobo in crist godes suno.


  gelobistu in halogan gast?


  ec gelobo in halogan gast.


  It is skreaun yn âld-leechdútsk, mar trochwirke mei eat angelsaksysk fen ’e gearstâller, de hillige Bonifatius. Eigentlik hoechde it net oersetten to wirden en hwennear der net in pear latynske wirden yn stiene en in pear ûnbikende ûngoaden scoe ik it ek net dwaen. Us tsjintwirdige tael en foaral de âlde ûntrint dizze net fier.


  It wier den ek for de Angelsaksen net sa slim hjir to preekjen, de tael wier sahwet gelyk. Hwet det oangyng hiene de Frankyske misjenarissen yet in swierrichheid mear to oerwinnen.


  Forsakestû oan ’e divel?


  Men moat anderje: ik forsaekje oan ’e divel.


  En oan alle mienskip mei de divel?


  Men moat anderje: en ik forsaekje oan alle

mienskip mei de divel.


  En oan alle wirken fen ’e divel?


  Men moat anderje: en ik forsaekje oan alle

wirken en wirden fen ’e divel, oan Thunaer,

oan Wodan, oan Saxnote5 en oan alle ûn-

goaden dy ’t hjar gelikens binne.


  Leaustû yn God, de almachtige Heit?


  Ik leau yn God, de almachtige Heit.


  Leaustû yn Christus de soan fen God?


  Ik leau yn Christus de soan fen God.


  Leaustû yn ’e hillige Geast?


  Ik leau yn ’e hillige Geast.


  Under Bonifatius syn treflike lieding wreide de herfoarming hjar linkendewei fierder út ûnder de prysters en it folk. Sa ’n great wirk moat stadichoan útgroeije ta it ein det men bieaget.


  Karloman syn broer, Pippyn, dy ’t hartoch fen Neustrië wier, seach de goede fortuten fen Bonifatius syn wirk yn Austrasië. Yn syn lân wier de tastân al like bidroefd. Dêr moast ek yn forsjoen wirde, en ljeafst sa gau mûglik. Pippyn ûntbea Bonifatius, de sterke folhâldende strider for de Wierheid. Togearre bipraten hja ris hwet der dien wirde koe.


  Lyk as by Karloman waerden hja it iens det de earste eask for in forbettering wier, det de hyrarchy yn ’e âlde foarm weromkaem. Der waerd bigoun mei trije biskoppen oan to stellen, Grimon for Rouen, Abel for Reims en Hartbert for it bisdom Sens. Yn in brief oan Paus Zacharias frege Bonifatius for hjarren it pallium, it teiken fen ’e Aertsbiskoplike weardigheid. De Paus joech it yerne do ’t biskop Hartbert him de brieven fen Bonifatius oerbrocht.


  Yn itselde brief hie Bonifatius ek warskôge for twa mannen fen fordjer, in Skot dy ’t Klemens neamd waerd, en in Frank Adelbert. Fen de lêste foaral witte wy it dwaen en litten troch Bonifatius sels. Dit jowt ús den ek in ynsjen tsjin hokker falske profeten syn striden wier Adelbert is ien fen de dwaellearaers mar lang net de ienichste.


  It wier om sa to sizzen ien dy ’t op wyld aventûr út wier en dy ’t de fielings en langstmen fen it folk mislaette ta syn doel.


  Hy hie him in Kristendom foarsteld, dêr ’t hy de haedpersoan fen wier, en hie de pretinsje allinne troch himsels de minsken to lieden nei hjar heil, sûnder de sakraminten. Hy sette krúsen by de boarnen en brocht dêr de minsken gear ta it gebet. Hy boude en wijde tsjerkjes yn eigen namme om sadwaende dejinge dy ’t leaude út de tsjerke to hâlden. Hy makke de minsken wys, det er yn forbining stie mei de ingels dêr ’t hy de nammen fen koe, en det hy in brief hie fen Kristus sels to Jeruzalim út ’e himel fallen. Sokke útwrydskens bitsjoent jimmer it folk. Syn handigens en spraeksumens makke de minsken oerémis. Yn hjar eagen die hy wûnders, en it kaem safier det hy hjar syn hier en neilen joech as reliken.


  Klemens wier wer fen in oar soarte. Dizze libbe yn ûntucht en bisocht de foarskriften fen it âlde Testament wer yn gebrûk to bringen.


  Beide wieren al troch Bonifatius foroardiele, en hy hie se yn ’e finzenis sette litten. De Paus karde dizze ûtspraek goed, do ’t Bonifatius syn oardiel dêroer frege.


  It wier net genôch aertsbiskoppen oan to stellen, ek yn Neustrië moasten de Sinoaden hâlden wirde. Det bigriep Pippyn ek wol. Mei-inoar moast men dêr oer to set om it ûntuch út it fjild to wjudden.


  2 Maert 744 waerd to Soissons wer de earste tsjerklike Sinoade sûnt tachtich jier hâlden. Troch Pippyn wier hja gearroppen. „Ik Pippyn kening en hartoch fen ’e Franken. Mannichien wit det wy bisluten hiene in Sinoade to hâlden to Soissons, mei de biskoppen, de hartogen en ’e greaten fen ’e Franken. Det hawwe wy dien yn ’e namme fen ’e Hear.” Sa is de oanhef dy ’t ús biwarre bleaun is.


  Hartoch Pippyn, trije en tweintich biskoppen mei folle fen hjar prysters, de adel en forskate greaten fen it lân kamen dêr by elkoar om birie to hâlden, ho ’t men oan de drôve tastannen yn it lân in ein meitsje koe.


  De nammen fen ’e biskoppen binne ús net oerlevere, sadet wy net witte ef Bonifatius dêr oanwêzich wier. Mar troch syn petear mei en ried oan ’e hartoch, en troch de foargeande Sinoaden fen Austrasië dy ’t hjar as liedbân wêze koene, wier it wol syn geast dy’t hjir greate dingen ta stân brocht.


  De bân mei Rome waerd hechter oansnoerre, en de tsjerklike foarskriften, yn ûnbrûk rekke, krigen wer krêft fen wet. De trije aertsbiskoppen waerden oansteld troch de Sinoade, en in jierlikske gearkomste fêststeld.


  De ketter Adelbert waerd foroardiele, en forskate foarskriften út de Austrasyske Sinoaden waerden oernommen. In heilsume ynfloed moast hjirfen útgean troch it hiele Frankenlân.


  In ûnwitend stik wirk hie Bonifatius troch syn geast, syn ynfloed en syn greate krêft en dwaen ta stân brocht yn dizze jierren. Stipe troch Karloman en Pippyn hie hy yn it hiele Frankyske ryk, dêr ’t de tsjerklike tastân fier fen gaedlik wier, wer in tsjerklik libben towekker roppen, det bloeije scoe ta de heechste hichte. Yn bigjinsel wier de herfoarming fen ’e Frankyske Tsjerke troch allegear wol oannommen, mar it trochsetten scoe yette lange en swiere arbeid freegje. Mar it fondemint wier lein, sterkernôch for in treftich bouwirk.


  Hwet der bard is yn it westlik Frankenlân nei dizze earste Sinoade witte wy net krekt, mar de útspraken moatte gâns in reboelje toweech brocht hawwe.


  Sa moast Bonifatius yn opdracht fen Pippyn oan de Paus skriuwe, det hy net for trije biskoppen it pallium frege, mar for ien, allinne for Grimon fen Rouen. Der scil in ûnwaersstoarm opstitsen wêze tsjin ’e oanstelling fen trije aertsbiskoppen, sadet Pippyn sels twongen waerd de seilen hwet to reevjen. De tsjinstanners hiene eangstme, det troch de aertsbiskoppen hjar it heft forgoed út ’e hannen reitsje scoe. En nou ’t it sa fier al wier, hie Pippyn altomets de hope, det lyk as Bonifatius for Germanje, ek ien kreftige aertsbiskop it wirk wol trochsette scoe. De Paus seach forheard op fen dit brief en frege om útliz. Mar dy is der net op kommen, sels yn 751 is it yet net yn oarder. Den skriuwt Bonifatius noch oan ’e Paus: „hwet dy oanfrage fen ’e trije palliums oangiet, de Franken hawwe forbritsen hwet hja ûnthjitten hiene”.


  Yn Beijeren wier de tastân ek foroare. Hartoch Odilo hokke gear mei alle fijannen fen ’e Franken om him oan hjar hearskippije to ûntwrakseljen. Dêrtroch waerd ek syn hâlding for Bonifatius oer der net better op. Al wier dizze den gjin Frank, en hâldde hy him bûten de polityk, hy stie for Odilo dochs oan ’e kant fen ’e Franken. It minste foarfal is den ek al genôch om ûnienigens to krijen. De legaet hie yn Beijeren in „pryster dy ’t biwearde det er troch de Paus ta biskop wijd wier” it útoefenjen fen it prysterlik ampt ûntsein. Dizze rôp de help yn fen ’e hartoch, en Odilo hie der wol earen nei.


  Bonifatius skreau hjiroer oan ’e Paus. Dizze andere him, det hy goed dien hie „dizze falske man, dy ’t alles falsk optocht hie” net to dildzjen yn it hillich ministearje. Yn itselde brief waerd er yetris oansteld as pauslik legaet for Beijeren en for it Frankenlân. „Jo freegje ús ef jo yette macht hawwe yn Beijeren, lyk as ús foargonger dy jo jown hat. Net allinnich yn Beijeren, mar ek yn it Frankenlân binne jo ús seint, en scille jo prebearje al hwet jo fine tsjin ’e kristlike lear ef de tsjerklike foarskriften yn ’e rjuchte foegen to bringen”6.


  Al wieren der ek biskoppen oansteld en Sinoaden hâlden, de striid wier net ôfroan. It hiele libben en al it arbeidzjen fen Bonifatius hat in kriich west om it goede en wiere segefiere to litten oer it tsjoede en falske.


  De falske profeten, sa ’t Bonifatius se neamt, Klemens en Adelbert, dy ’t troch de apostel en de Sinoade foroardiele wierne, wisten troch de help fen hjar oanhingers út ’e finzenis to ûntkommen. Hja preken wer for it folk, stipe troch hjarren bifrijers, en gjin macht koe hjir sa ’t it skynde eat tsjin dwaen.


  Yn ’e Maeitiid fen 745 kaem in Frankyske Sinoade wer by elkoar. Hja wier dit kear sawol for East- as West-Frankenlân. Sa waerd oer it hiele ryk fen ’e Franken ienriedich de herfoarming oanpakt. De bisluten fen ’e foargeande Sinoaden waerden yetris bispritsen en oare bymakke. Nou krigen hja rjucht fen wet for it hiele lân.


  Hjir ek waerd biskop Gewilieb fen Mainz ôfset, en for de safolste kear waerden de ketters Adelbert en Klemens foroardiele, finzen nommen en opsluten yn in kleaster om boete to dwaen. Mar dit lêste joech net folle, hwent nei de Sinoade skreau Bonifatius, do ’t er de Paus eat fen syn wearfarren forhelle en him syn hege stipe frege: „Ik ha folle to lijen fen miskenning en forfolging, mar myn greatste lijen wirdt foroarsake troch dy twa forklearre ketters, goddeloazen, flokkers fen God en fen it katholike gelove. Ik freegje dêrom jins apostolyske macht my to helpen en stipe to jaen tsjin hjarren. Wol den oan de Franken skriuwe det se hjar forbetterje, en net leauwe oan ’e fabels fen dizze ketters, hjar falske wûnders net heech oanslane en net leauwe oan ’e teikens fen sa ’n foargonger fen ’e antikrist, mar det hja weromkeare nei de wetten fen ’e Tsjerke en nei de wei fen ’e wiere leare. Sa fier jo der hwet oan dwaen kinne soargje derfor det dizze ketters opsluten wirde yn ’e finzenis - as dizze straffe jo rjuchtfeardich taliket - sadet nimmen mear mei hjar prate ef mienskip mei hjar hawwe kin, en det hja libje yn in folmakke iensumens.


  Ik moat om hjar forfolging, haet en hún fen mannich-ien ûnderfine, en de Tsjerke is binearre yn hjar gelove en hjar hillige leare. Ik freegje jo den oangeande dizze ketters oan ’e Hartoch to skriuwen en him to forsiikjen det hy hjar finzen nimme lit, det net it ûntúch fen Satan foart waechst, en net ien gallich skiep de hiele keppel bidjert”.


  Do ’t Denehard dit skriuwen nei Rome oerbrocht scoe krekt yn it neijier, 25 Oktober 745, in Romeinske Sinoade gearkomme.


  Hjir waerd ek de foroardieling fen ’e frankyske ketters bispritsen en de hânnelwize fen Bonifatius goedkard.


  Yn in brief oan Bonifatius skreau Zacharias det de biskoppen en prysters op ’e Romeinske Sinoade allegear it iens wieren, det de skriften fen Adelbert forbârnd en hy sels finzen nommen wirde moast7. Ek joech hy him hjiryn andert op syn fragen, en hjitte him elts jier in Sinoade to hâlden.


  Oan de frankyske geastliken en it folts stjûrde de Paus in brief, dêr ’t hy hjar yn oantrúne to hearen nei de oanwizings fen Bonifatius, omdet dy yn hjar kontrijen syn plak ynnaem8. Hy skriuwt oer de falske prysters dy ’t de iene ûre de goddelike geheimen fiere en it hillich lichem en bloed fen Kristus opofferje for de forlossing fen hjar sielen, en dêrnei de kristnen for hwa hja dit opdrage, ef de heidnen dy ’t hja de Kristus preekje moasten, mei hjar hillichskeinende hannen trochstieken. „Mar jimme, dierbre broerren, dy ’t wiere prysters binne of mûntsen, libje as rjuchte tsjinners fen God en útdielers fen syn hillige jeften”.


  Bonifatus koe tofreden wêze, syn arbeid wier yetris goedkard troch Rome, en de Paus hie foldien oan syn winsken en skreaun oan ’e geastliken en it folk.


  En hwet him sa bliid makke, hja hearden nei de Paus.


  Hwet der fierders mei Adelbert9 bard is witte wy net, hjar nammen wirde net mear neamd.


  Hjirtroch sjugge wy, det de Paus in oermacht kriget oer de foarsten fen ’e Franken, en it folk ek nei him heart. Hwet de Sinoade net klear krije koe, sels net nei de stipe fen Karloman en Pippyn, waerd forkrige do ’t de Paus syn brieven stjûrde.


  De maeitiid fen in nij en heger tsjerklik libben wier oanbritsen.


  1Ep. 65.


  2Ep. 63.


  3Ep. 96.


  4Dr. J. Jung-Diefenbach „Die Friesenbekehrung, bis zum Martertode des H. Bonifatius,” (Blz. 108) wol yerne Dadanus as biskop fen Utert biskôgje. Mar wissichheid is der net fen.


  5Trije heidenske ûngoaden.


  6Ep. 58.


  7Ep. 59.


  8Ep. 61.


  9Nei de M. A. waerd Adelbert, neidet er lang yn finzenis sitten hie yn it kleaster fen Fulda, by it ûntflechtsjen dêrút troch wylde bisten forskoerd.
 Nei de M.G. waerd hy troch herders-rovers dea stitsen.


  Aertsbiskop fen Mainz.


  Jimmer yet wier Bonifatius „Archiepiscopus provinciae Germaniae” aertsbiskop fen Germanje, sûnder in fêst biskopssetel.


  Dy iene keat fen ’e hyrarchyske keatling ûntbriek yet, in aertsbiskop dy ’t weitsjend stie oer al de suffragaen-biskoppen. Nou wier Bonifatius der noch, mar kaem hy wei to reizgjen, hwa scoe den syn wirk oernimme en bieinigje. Scoe it wer tobek falle yn ’e tastân der ’t hy it út opheve hie? Hjir prakkesearre hy stees oer.


  Yn 744 forstoar Raginfryd, biskop fen Keulen, en Bonifatius wier fen plan dit setel for himsels to nimmen. Keulen laei oan ’e grinzen fen ’e lannen yette dompele yn ’e tsjusternisse fen it heidendom. Tichteby it Friezene lân, it folk fen syn earste ljeafde, dy ’t yn syn herte nea net dwêsten wie. Oan ’e oare kant laei Saksen, it lân fen syn foarâlden, hwer ’t hy jimmer fen plan wie, hiene to gean om dêr to preekjen. Fen Keulen út koed er maklik misjenarissen stjûre nei dizze streken, ef oars altomets sels gean.


  It plan wier sa moai. Mar do kamen de tsjinrampen. De tsjinstanners fen ’e tsjerklike herfoarming diene alles om dit wirk, de bikroaning, en in needsaek for it dûrjend bistean, to neate to dwaen. Mar de learlingen en frjeonen fen ’e apostel wisten sa treftich yn it foardiel fen Bonifatius to sprekken, det de hiele Sinoade him de tastimming joech, Keulen to nimmen as Aertsbiskoplike setel for himsels en syn opfolgers.


  Mei oare boadskippen fen ’e Sinoade skreau Bonifatius dit nei Rome, en frege om de pauslike bikrêftiging. De Paus foldie yerne oan dizze frage fen syn seint en bifêstige it oprjuchtsjen fen it Aertsbisdom Keulen for Bonifatius1.


  It wirk fen ’e apostel for de tsjerklike herfoarming hie de frankyske hegerein forskate forliezen tabrocht yn hjar forbylde en oermastere macht. Stúmsk en tomûk wieren hja nou yn ’t spier om Bonifatius in loech ôf to sjen.


  Keulen wier dodestiids al in forneamd en wichtich plak, en in frjemd allyk Bonifatius scoe dêr de macht hawwe en de kromstêf hâlde, né det mocht ut noch yn net.


  Bonifatius moat dien hawwe hwet er koe om Keulen for him to bihâlden, mar de tsjinstân brekke gyng dit kear boppe syn krêft. Sels Karloman en Pippyn, syn keninklike frjeonen, koenen hjir neat oan dwaen. Ef hawwe hja hjar biskermjende hân hjir tobek litsen? Den moat it dochs wêze om ’t hja eang wierne fen ’e greaten fen it lân.


  Sa moast Bonifatius de swiere tynge oan ’e Paus skriuwe, det de Franken it ienkear jowne wird net hâlden hiene, it setel fen Keulen koe er net bisette. In oare, Agilolf, waerd letter biskop fen Keulen.


  Bonifatius dy ’t seach det him in to swiere striid to wachtsjen stie om Keulen werom to winnen, keas de wiiste partij en naem for him it setel fen Mainz dêr ’t Gewilieb ôfsetten wier.


  Underwilens stjûrde yn 746 - miskien nei in Sinoade dêr ’t ús neat fen biwarre bleaun is - Pippyn op oanrieden fen Bonifatius seinten nei de Paus om yette forskate kwesjes oer de geastlikheid, sielsoarch en houlik to regeljen. De Paus die dit troch to wizen op de canons fen forskate Konsyljes earen hâlden. Sa wiist er de prysters op hjar caelibaet, printet de ûnforbrekberens fen it houlik yn en jowt straffen oan by it to bûten gean. Sa wirdt in troubrekker straft mei saun jier penitinsje.


  747 waerd for Bonifatius in lokkich jier. Lang al hie hy wrotte moatten tsjin dwersdriuwen fen alle kanten, mar linkendewei hie hy syn fornaemste tsjinstanners der ta twongen, det dy syn foarrang, syn hilligens, syn wollen en kinnen en syn gedildich wirk sûnder selsbilang for de herfoarming bikenne moasten. Op einsluten hie hy de striid dochs woun. Det mocht er merkbite op ’e Algemiene Frankyske Sinoade dy ’t yn ’e Maeitiid fen 747 gearkaem. It is de lêste troch Bonifatius sels byienroppen.


  Folle dokuminten binne ús dêr net fen biwarre bleaun, mar hwet wy derfen witte is, det it de kroan sette op it wirk fen Bonifatius. Alle biskoppen fen Neustrië en Austrasië wieren nei de Sinoade tein, gjinien wier weibleaun. Under de lieding fen Bonifatius waerden forskate foarskriften jown, mar boppe det, joech hja him it stille lok om mienskiplik in akte gear to stellen fen hjar Leauwen en fen mienskip en ienheid mei de Apostolyske Stoel. De „Charta orthodoxae professionis et catholicae unitatis”2. Hjir moat de greate apostel allerdanichst mei ynnomd west ha. De lannen en foltsen dy ’t hy de wierheid brocht hie, en hja dy ’t hy de ienheid werom joech, leine ienriedich hjar ûnthjitten fen trou en oanhankelikens del oan ’e foetten fen syn apostolyske hear.


  It die Bonifatius goed, de âlde bodder. Syn wirk hie net omdôch west. De ienheid fen it katholike gelove en de bân mei Rome wierne sterker en fêster as hja earder oait west hiene.


  De Paus wier ek foldien. Tankber en fol freugde skreau er brieven oan Bonifatius, en oan alle biskoppen en greaten fen it lân, hweryn hy hjarren tank hjitte3.


  Mei de akten fen ’e Sinoade hie biskop Burchard fen Würzburg, ek yette brieven fen Bonifatius mei allerhande fragen for de Paus meinommen.


  It doopsel wier tatsjinne troch in Beijersk pryster, dy ’t de latynske formule net earlik goed útspritsen hie. Hy dope: „in nomine patria et filia et spiritus Sancti”. Bonifatius koe it him net rjucht yntinke, det de Paus skreaun hie: „as dizze pryster it dien hat troch ûnwittendheid mei de latynske spraekkinst, en net mei heretike bybidoelings, den is it doopsel wettich”. Bonifatius hie der oars oer tocht, en ordenearre det hwa ’t sa dope wier, oerdope wirde moast.


  Ek wierne forskate dope troch prysters dy ’t ek oan ’e ûngoaden offere hiene. Nou wier it folk faken der skruten for ef hja wol goed dope wieren. Dy prysters wieren al stoarn sadet in neifrage by hjar ûnmûglik wier.


  It andert fen ’e Paus wier dúdlik. It doopsel tatsjinne troch hwa ek, yn ’e namme fen ’e H. Trijeienheid wier wettich. Mar wier it tatsjinne, en hie men ien fen ’e Trije persoanen fen ’e H. Trijeienheid weilitten, den wier it doopsel net wettich.


  Ek trúne de Paus Bonifatius oan om elk dy ’t him falsk útjoech for pryster mar nea net wijd wier, ôf to setten en to fordriuwen út de doarpen dy ’t hja for wensté nommen hiene.


  Bonifatius hie ek frege det de Paus in oare seint bineame scoe for de Franken. Mar de Paus, yndachtich it wirk det Bonifatius dêr utrjuchte hie, andere det hy pauslik seint bliuwe scoe, sa lang hy libbe, ek for it Frankenlân.


  In lêste frage hannele oer it bisdom Mainz en oer in opfolger ef in help. Bonifatius sels woe it wirk wol dellizze, de jierren makken him ta in âld-man. De Paus wier it hjiryn net mei him iens. Moast er in help hawwe, goed, mar gjin forfanger4. Dêr forfleach Bonifatius hope wer om yetris syn jeugdwirk op to fetsjen en as misjenaris nei de heidnen to gean. Sa hat er folle dagen hawn yn syn libben, det syn idealen dwêste waerden troch syn plicht. En dochs, de Goddelike Foarsjennichheid laette syn paed nei in lêste rispinge yn de heidenske lannen.


  Oer de hannelwize fen ’e Franken mei it biskopssetel fen Keulen wier de Paus nou krekt net tofreden, mar nou ’t alles sa stie, koe hy net better dwaen as de tastân mar gelyk bliuwe litte. Bonifatius hie him dêr al by dellein en for himsels Mainz nommen. De Paus karde it goed, en bineamde him ta Aertsbiskop fen Mainz. In pear moannen letter kaem it oprjuchtingsbrief det it bisdom Mainz forheve ta aertsbisdom for Bonifatius en syn opfolgers. As suffraganen krige hy de bisdommen Tongeren, Keulen, Worms, Spiers, Utert en dy fen al de foltsen fen Germanje dy ’t troch Bonifatius bikeard wieren.


  It wirk him earen oplein wier ôfdien. Bonifatius koe tofreden wêze. As de dea kaem, koed er rêstich syn holle dellizze, syn wirk scoe bistean bliuwe. Germanje wier bikeard, de bân mei Rome bifêstige, en in wachter wekke oer it fjild en alles hwet der barde.


  Under al de soargen for syn bisdommen, twisken it bulte wirk yn Germanje, fierken syn eagen dochs ek de wrâld oer. Ald wier er al wirden, foech sauntich jier, en britsen troch it bodderswirk fen mear as tritich jierren, mar yet libbe yn him syn greate geast- en dwaenkrêft. Germanje wier net greaternôch for syn iver.


  Syn heitelân, wist er, waerd ek tamtearre troch misbrûken, al wieren se den sa slim net as yn ’t Frankenlân.


  Hy hie hjir brieven oer skreaun oan ’e biskoppen en oan ’e kening, mar it joech net folle. Det hwet oan de Franken it geloofslibben werom jown hie, moast ek barre oan ’e oare igge fen ’e Noardsé. Dêrom trúne hy se dêr oan om troch in Sinoade hjar goed-wollen en goed-foarnimmen yn dieden om to setten, ûnbiskromme en krêftich de misbrûken oan to pakken, hjar útroeije, en in nij libben jaen oan it âlde folk. De foarskriften fen ’e Frankyske Sinoaden scoene hjar ta in liedspaed wêze.


  Mar hwet for de Franken net nedich wier, hja moasten ek it pilgrimearjen fen frouljue nei Rome oarderje. Forskate fammen en frouljue wieren faken mei de hillichste en heechste foarnimmens foarttein út hjar lân. Linkendewei wieren troch de gefaren fen ’e wei oare tinzen by hjarren opkommen. En skriuwt Bonifatius: „dêr binne hast gjin stêdden yn ’t Frankenlân en yn Lombardije, dêr ’t net in Angelsaksyske wyldepûst hjar wente opslein hat. Folle fammen geane op beatocht ta hjar fordjer, en ho lyts is it tal det ûnbidoarn werom keart5.”


  Yn it neijier fen 747 kaem in Angelsaksyske Sinoade gear yn Cloveshoe, de earste wer sûnt 690. Bonifatius wier bliid, it wier bard op syn oanfiterjen. De âlde pilgrim yn Germanje hie ek eat dwaen kinnen for it wolwêzen fen syn heitelân.


  Al wier alles nou regele, al wier it rjuchte paed oanwiisd, dochs woene somliken yette de dwaelwegen hâlde. De âlde grizert hie jimmeroan to striden mei forskaet fen swierrichheden.


  It docht bliken út syn brieven, syn hiele libben hat in kamp sûnder ein west for rjucht en wierheid, in striid sims sa swier, det allinne syn fêst leauwen en it ûnwrikber bitrouwen op Gods help him krêft joech om fol to hâlden.


  Nêst net to biskriuwen hertenjue en wille brochten de lêste jierren dochs ek dagen fen net to bigrounjen smert en djippe drôvenis. De dommens fen somlike geastliken en foaral hjar ûnhearrigens diene him sear.


  Jimmer yet dwaelden prekers roun mei in falske leare, sûnder seden. Faken wieren it ûntflechte slaven, dy ’t de tooch oanlitsen hiene om hjarren master to ûntkommen. Hja bisochten ûntúch to siedzjen ûnder it nôt.


  Oaren offeren yet oan de ûngoaden en de bêsten fen hjarren ûntseine de wearde fen ’e sakraminten en fortroebelen it gewisse fen ’e gelovigen.


  De biwekker oer de Tsjerke moast jimmer klear en mei ’er died to skoar stean tsjin alle tsjoede wirken, en út syn fjild alle fordjer wjudde. Hy skriuwt oer it wirk yn in brief oan syn frjeon aertsbiskop Cutbert fen Canterbury. Hy stiet hjir „lyk as in wachthoun, dy ’t de dieven en rôvers sjucht. Hja brekke yn, ûndergrave en forneatigje it hûs fen syn hear, en hy kin aars net dwaen as blaffe om ’t er gjin helpen hat ta fordigening, en gromjend sucht er en skriemt. Mar forfolget er, litte wy gjin keatting-hounen wêze, gjin swijende wachters, gjin hierlingen dy ’t flechtsje for de wolf, mar moedige harders dy ’t weitsje oer de kudde fen Kristus, dy ’t preekje oan greaten en lytsen, oan riken en earmen, oan alle laech en stân it wird fen God6.”


  Bonifatius hie tiden fen striid, mar hy hie ek dagen fen wille. Karloman hie yn ’e Simmer fen 747 ôfstân dien fen it regear en wier nei Rome tein om dêr út ’e hannen fen ’e Paus, it mûntsenkleed oan to nimmen. Hy hie lokkich regearre, en dochs woe er de wrâld forlitte, om yn ’e stiltme fen in kleaster allinne oan syn siel to tinken, om ’t der mar ien ding needsaeklik is! . . . . . Det wier hird for Bonifatius. Syn keninklike frjeon, syn bêste help yn it wirk ûntfoel him. Wy meije wol grif oannimme det Bonifatius yn it bigjin dêr noch al hwet tsjin west hat. In kristlik hartoch kin in bulte goed dwaen, foaral ien mei sokke eale tinzen, yn in lân det for it godstsjinstich libben wol in weitsjend each en in sterke hân nedich hie. Mar Karloman moat wol sa goed praten hawwe, det Bonifatius him by dit foarnimmen dellein hat.


  De oertsjûging der Karloman it bêste diel útkeazen hie wier him ta treast. En hy wie der wis fen, dit foarbyld scoe net neilitte op it folts in ginstige en forheffende yndruk to meitsjen.


  Dizze ôfstân waerd yet in boarne fen forheftich skeel en ûnstjûrgens. Karloman hie it regear oerdroegen oan Pippyn, de hartoch fen Neustrië, sadet yn dy syn hannen de macht kaem oer it hiele Frankyske ryk.


  Pippyn, altomets oanfitere troch it foarbyld fen Karloman, tocht om syn jongere healbroer Grifon, dy ’t oant nou ta yn ’e finzenis opsletten wier. Hy joech him syn frijdom werom, en stelde him oan as gouverneur oer in diel fen it ryk. Hjirmei net tofreden foroarsaeke hy in trilit, mar det mislearre. Do Hechte hy nei de Saks. Yn foriening mei de fijân fen lân en Gelove, ûndernaem hy hjirwei trijeris in bloedige ynfal yn it Frankenlân, mar trije kear waerd er forslein.


  Bonifatius skreau in brief oan Grifon om de gefaren dy ’t syn wirk en syn stiftingen bidrigen ôf to kearen. It mocht net helpe. Yn in oarloch wirdt neat mijd.


  Yn 752 foelen de Saksen mei Grifon wer yn ’t lân. Hja teagen hiel Thuringen troch mei moard en brân. It wier bitter for de âlde harder. De gelovigen waerden ef formoarde ef hjitten om it Gelove ôf to swarren. In tritich tsjerken waerden yn ’e brân stitsen yn it wylde wirk fen forneatiging; en det alles barde ûnder lieding fen in broer fen ’e kening.


  It leger fen ’e Franken teach tsjin him op, Grifon waerd forslein en flechte nei Beijeren, mar waerd útlevere oan Pippyn. Yetris bisocht dy it yn goedens, mar Grifon wykte út nei Aquitanië en letter nei Bourgondië. Stridend tsjin syn broer stoar hy yn 753.


  Allinne libjend en arbeidzjend for syn bisdom, liet Bonifatius de greate foarfallen dy ’t it Frankenlân nou oan ’t woelen brochten by him lâns gean. Hy stie yn ’e tsjinst fen ’e Kening fen de keningen, en koe syn lêste krêften net jaen oan in ierdske kening.


  Bonifatius wier net bisibbe oan de Franken troch syn ôfkomst, mar minder yette oan hjar polityk. Al det tiidlik dwaen stie him tsjin, hy hie iepen each for it ivige, en dêrfor arbeide hy allinne. Oan dizze neutraliteit tanke hy it ek, det hy sawol mei Pippyn, Grifon en de Beijerske hartoch Odilo omgean koe sûnder erchtinken.


  Wylst Pippyn syn bêst die om syn troane for altyd stéfêst to lizzen, en om de keningskroane to forkrijen, sjugge wy Bonifatius fordjippe yn ’e swierrichheden fen it tsjerklik libben.


  De Merovingers hiene de lêste tiden hiel hwet fen hjar macht forlern. Yn namme wieren hja noch wol kening fen ’e Franken, mar mei er died laei de macht yn hannen fen de hofmeijers. Dy wieren den ek al jierren de ûnbikroane machtjowers yn it Frankenlân. De tastân koe sa net jimmer bliuwe tomear wylst de dappere Karel Martel yn syn soan Pippyn sa’n weardich opfolger kriegen hie.


  De Frankyske adel en de hegerein seach it ûnhâldbere fen sa’n tastân wol yn, en nou ’t de swakke Childerik III stie tsjin de starke Pippyn oer, oardielen hja de tiid ginstich om der in foroaring yn to bringen. Mar sûnder striid as it koe.


  De Paus hie al in kearmannich syn ynfloed sjen litten op it folk, oan him scoene hja it gefal foarlizze. Syn útspraek scoe folge wirde. Hja stjûrden seinten nei Rome mei de frage „ef it net better wier det hy dy ’t yn wierheid regearre èk de kroane droech”? Paus Zacharias andere allyk as Pippyn it him wol tocht hie. It wier better det hwa ’t de macht hie ek de kening wier. Sa waerd Pippyn kening fen ’e Franken.


  Hwennear Pippyn yn ’e hjerst fen 751 de keningstroane bistiigt, is it wol Bonifatius dy ’t as seint fen ’e Paus him salvet, him de kroane op ’e holle set en kroanet ta kening fen ’e Franken, mar ef it him nei ef tsjin it sin wier, witte wy net. Gjin brief oan in frjeon jowt hjirfen útering. Wol moat it erkennen fen ’e pauslike macht om hjir to bisluten him hage hawwe. Det hie dochs syn wirk west yn dit lân, de pauslike suprematie to fondearjen, en nou waerd de Paus erkend sels yn in net tsjerklike oangelegenheid.


  Do ’t Bonifatius yn it Foarjier fen 752 syn swier biproeve bisdom fen Thuringen bisocht, om de tsjerken troch de fijân tobarnd wer op to bouwen, wachte him in nije biproevinge. 15 Maert 752 stoar Paus Zacharias. Syn heit, syn stipe en riedjower wier Bonifatius ûntfallen.


  Ien fen ’e lêste dieden fen Zacharias hie noch west, Bonifatius tastimming to jaen om in opfolger oan to wizen en to wizen. It tomiette kommen oan dizze winske fen Bonifatius, syn djûrste winske, joech de Paus rjucht op in tankberens sa ’t allinne Bonifatius tank sizze koe.


  It foel him swier, det hy, oerstjalpe fen it wirk, de moeiten en soargen om syn forwoest bisdom wer yn oarder to bringen, net daliks tiid foun om Paus Stefanus II, de opfolger fen Zacharias, syn lokwinsken to stjûren.


  Mar syn brief skreaun yn 753 oan de nije Paus, is den ek oandwaenlik. Men sjucht, oant it ein ta fen syn libben bleau de lôge fen ljeafde en tawijinge oan ’e H. Stoel barnen. It is itselde gelove fen syn jeugd, det him knibbelje liet foar de Paus, en det nou âld en griis yette yn syn herte lôget. „Ik freegje Jins Hillichheit my Jins frjeonskip to jaen, en ’e mienskip mei de Apostolyske Stoel. Mei ik in trouwe learling, in oprjuchte en tadiene tsjinner fen Jo wêze, allyk as ik it west haw fen Jins trije foargongers. Hja binne net ophâlden mei my to stypjen troch hjar oantrúnjen en hjar brieven. Ik freegje Jo, itselde to dwaen, en Jins oarders scil ik geset neikomme”.7.


  Stadichwei waerd de krêft fen ’e grize apostel minder. Wy sjugge him net mear safolle yn it iepenbier optreden for de Tsjerke yn Germanje. Hy stiet nou mear foar ús as in hoedene en soarchsume heit, weitsjend oer syn Aertsbisdom.


  Moai grif scille út dizze tiid de preken datearje, dy ’t oan him taskreaun wirde.8. It is in rige fen 15 ynstruksjes oer de foarnaemste wierheden fen it Gelove en oer de foarskriften fen ’e kristlike morael, hâlden for tahearders krekt út it heidendom bikeard. Ienfâldich, klear en mei waermte bringt hy al it greate hwet dêryn bisletten leit, nei foaren. Hjar libben op in heger peil bringe is syn doel. Hy fitert hjar oan ta it bioefenjen fen de kristlike deugden, dy ’t yn hjar herten mar al to faek oerwoechsen wieren troch de ynberne heidenske wensten. Hy lit hjar de himel sjen, it lean hjar tasein troch de „justus judex”, de „rjuchtfeardige rjuchter”, dy ’t lean jowt nei de dieden, dy’t it goede leanet en it tsjoede straft.


  „Libje wy yn reinens, en yn ljeafde ta God en ta ús mei-minsken. Tsjinje wy God mei wille yn alle goed wirk, yn bermhertigens en godsfrucht, yn rjuchtfeardigens en gedild. Hoopje wy op de goedens fen God. hwent wy witte mei wissens det Hy al it goede det wy dogge troch ús ielmissen en ús hearigens oan Syn foarskriften, leanje scil mei de ivige loksilligens”.


  Yn in oare preek seit er: „Dy ’t allinnich mar tinkt oan en soarget for it ierdske libben, hy libbet lyk as de bisten. De bisten tinke om oars neat as iten, drinken en sliepen. Sa binne hja ek dy ’t mear soarch hawwe for hjar lichem as for hjar siel, dy ’t mear hâlde fen hjar bûk en sinnen, as fen reinens en rjuchtfeardigens.


  Wy moatte witte, myn dierbren, det wy Kristnen binne, just om ús tinzen to lieden nei de himel en it ivich gelok, en om mear to tinken om ús siel as om ús lichem. Hwent ús lichem scil mar in pear jierren hjir op ’e wrâld bliuwe, mar ús siel scil as wy it goede dogge, for ivich in lokkich wenplak hawwe yn ’e himel”.


  Weitsjend oer syn kudde en hjar learend, forrounen de lêste libbensjierren fen ’e hillige yn Germanje.


  Mar yn syn hert slomme yet in langstme, djip, ûndwêstber.


  Alles hwet er opboud hie, syn libbenswirk, det wirk fen bloed en triennen, fen soargen en swierrichheden woe hy wol oerjaen yn oare trouwe hannen, sterker as sines, forswakke troch jierren en wirk. Sels woe er den him deljaen lyk as in wirge fûgel him forskûlet. Net nei de rest, mar nei in oar wirksum libben, nei it ideael fen syn jeugd, det sa lang al wykje moatten hie for oertsjûging en plicht.


  1Ep. 60.


  2Ep. 80.


  3Ep. 82, 83.


  4Ep. 80.


  5Ep. 78.


  6Ep. 78.


  7Ep. 108.


  8De authentisiteit fen dizze preken is net sûnder twifel, al binne se wis wol fen dizze tiid.


  De Stifinge fen Fulda.


  Wylst Bonifatius hielendal opgyng yn ’e herfoarming fen ’e Frankyske Tsjerke, do ’t hy reizge fen it iene plak nei it oare, foarskriften makke en Sinoaden hâldde, wier syn hert sims fier ôf. Syn hert wier yn ’e iensumens, dêr ’t syn bern bodden en wrotten, altomets om it wirk det hy nou die yn stân to hâlden.


  Forskate kleasters hied er al boud yn it germaenske lân. Jimmer as hy fierder teach om nije fjilden to ûntginnen, stie op it lân det er forliet fêst in kleaster, in wachter oer syn wirk, in forsprieder fen nij libben, de grounslach for de ûntjowing fen det lân. Dêrfor hied er fen ’e oare igge fen ’e sé helpen komme litten, manljue en frouljue, om yn ’e nij-woune streken it rike godstsjinstige libben fen Brittanje oer to plantsjen.


  Hy fielde it, de tiid kaem neijer det hy it arbeidsfjild forlitte moast. Elts jier brocht him tichter by de greate reis dy ’t wy allegearre ûndernimme moatte. Hy woe ré wêze for dy dei. Foardet it safier wier, woe hy yette in kleaster bouwe, det weitsje scoe oer it hiele lân dêr ’t hy yn swit en triennen siedde en arbeide hie. Det waerd it kleaster fen Fulda. For himsels in oarde fen rêst dêr ’t er as er wirch wier fen it drokke libben twisken de minsken in skûl yn hie en ris libje koe it âlde kleasterlik libben fen lang lyn. For de oaren in boarne fen wittenskip en gelove, en for it lân in plak fen heil en seine.


  God, dy ’t syn libben en wirk laette, hie him hjirfor in helper taskikt. Do ’t hy fen syn reis nei Beijeren yn 735 werom teach nei Thuringen, naem hy Sturm, in Beijersk jongfeint mei. Oan Wytbert, de abt fen Fritzlar hie hy him tabitroud, en ûnder de treflike lieding fen sa ’n master, wier hy opwoechsen ta in folmakke en oertsjûge mûnts. Neidet er pryster wijd wier, hie hy trije jierren diel hawn yn it apostolysk wirk, mar de langstme nei it forlitten libben yn it stille kleaster mei syn flecht nei God, toskoerde him. It wier de stimme fen God dy ’t him rôp nei de iensumens.


  Bonifatius dy ’t foar alles helpen socht for it wirk, woe dizze wil fen God, dy ’t to fielen en to taesten wie, net tsjin gean. Ek „de bidder op de berch” moast neist him stean, en de „klúzner”, sa neamt Bonifatius Sturm sels, mocht it wirk forlitte en weromgean nei de stiltme.


  De apostel hie in plan, en det scoe Sturm nou útfiere. Bonifatius hjitte him yn it âlde Buchonia, in bosk der ’t hast net troch to kommen wie op ’e grinzen fen Hessen en Thuringen, in stil en iensum plak to siikjen, gaedlik for it stiftsjen fen in kleaster.


  Wy witte net hokker opdracht er krige, mar yn syn siikjen om it plak sjugge wy det it oan forskate easken foldwaen moast. Twaris dochs moast er fen Bonifatius hearre, „né hjir net” foardet er it plak foun, dêr ’t nou yet it kleaster fen Fulda syn greatme toane lit.


  It alderwoestste diel fen Buchonia moast er trochsiikje. Nearne wier de iensumens sa swier, it beammehear sa ticht en ’e woestens sa forskrikkelik.


  Sturm teach wol to moed mei de djûre opdracht fen ’e master it wâld yn. Twa mei-broerren gyngen mei him. Do tocht wier swier, sels moasten se in paed kapje troch it bosk. In pear dagen lang seagen se neat as stikelich strewel, stoere beammen mei nou en den in kloft opjage fûgels boppe hjar holle, en heech derboppe de blauwe loft. Foar de nacht makken hja in lytse wente fen blêdden, beamtûken en bast, dêr oernachten hja biddend en sjongend.


  De tredde deis kamen hja yn in wûnderlik-moaije streek - dêr ’t letter de abdij fen Hersfeld kommen is - en hja mienden det dit plak hielendal oerien kaem mei de foarskriften fen Bonifatius.


  De gesellen bleauwen dêr en libben as stie it kleaster der al. Sturm gyng allinne werom troch it wylde bosk nei de master, om him forslach to jaen fen hjar fynst. It stiet dêr sa ienfâldich en saeklik biskreaun yn it libben fen ’e H. Sturm. „Nei ’t er hwet tiid yn Hersfeld bleaun wier, giet er werom nei Bonifatius. Hy fortelt him hwer ’t it plak presiis leit, ho it aerd fen ’e groun is, de wetterfallen, de boarnen en de wjitterings en alles hwet it plak dêr oangiet.” Mar Bonifatius troch de ûnderfining wiis, foun it to tichte by de Saks, it yette wylde heidenske folts. It wier dêr to gefaerlik for syn mûntsen, en de takomst scoe útwize det er gelyk hie. - Sels út Fulda det folle fierder fen de Saksen ôflaei moasten 24 jier nei de dea fen Bonifatius de mûntsen mei syn hillich oerskot flechtsje for de Saksen. -


  Dos moasten hja fierder gean en siikje in yette better en feiliger plak. Sturm teach werom nei syn maten - hja libben dêr al sa aerdich - en brocht hjar de drôve tynge, det dit net it rjuchte plak wier.


  Yetris gyngen hja mei hjar trijen op ûndersikingstocht, nou mei in skip de Fulda-rivier op. Hja stoareagen nei de beide iggen. Hwer ’t beekjes ef wetterfallen hjar stoartten yn de rivier, stieken hja oan en sochten de omkriten troch yn ’e hope dêr in gaedlik plak to finen.


  Trije dagen lang spoarden hja, mar sûnder útslach. Mismoedich kearden se werom nei de klinten fen Hersfeld. Der bleauwen hja en beaën, en libben hjar klúznerslibben.


  Do kaem in boadskip fen ’e Master, Sturm moast by him komme, hy wier yn Fritzlar. Sturm kaem, skrúten fortelde er det hy gjin better plak foun hie. „Dochs bistiet it” andere de master. „God hat it rémakke yn ’e iensumens. Wês net mismoedich, leau det jo it fine scillle”. Dizze wirden dy ’t hast tsjûgenis joegen fen in sjennerseach, leine Sturm wer fortrouwen yn syn hert.


  In trêdde kear teach er út, nou lykme allinne, syn maten bleauwen yn Hersfeld en beaën for syn wolslagjen.


  It greate bosk wier forskrikkelik for de iensume swalker. Foar de nacht makke hy in hage fen toarnen en sliepte dêr twisken mei syn ezeltsje, út freze for de wylde bisten hwaens gegûl sa lûd en eangstich klonk yn ’e hoarige tsjusternisse.


  Minsken seach er net, ’t wier allegjer wylde natuer en wyld gûd, folmakke skientme troch hjar greatme.


  De fjirde deis kaem er op it plak dêr ’t ienkear de abdij stean scoe, mar hij seach it gaedlike net en pylgere fierder. It waerd joun en hy frissele alwer de hage fen toarnen, do ’t er hwet hearde, it wieren stappen yn it wetter. Minsken ef bisten? Lûd jaen doarst er net. Do sloech er mei syn bile tsjin in beamstam oan, wier it in bist, den scoe it wol flechtsje. De stappen kamen tichter by. It wier in minske mei in hynsder oan ’e leije. Sturm spriek him oan en fortelde hwet er hjir dwaen moast. De hope fen jierren laei him op ’e tonge.


  De man joech bliken der er bikend wier yn it wylde wâld. Hegerop hwer ’t de Fulda neat oars wier as in wetterfal yn ’e bergen hoechde hy net to gean, mar in bytsje leger hwer ’t er hjoed troch roun wier, dêr wier in lichte sa moai as gjin ien hjir yn it bosk.


  Togearre makken hja it skûl foar de nacht. Do joegen se hjar del en rêstten, en Sturm dreamde syn dream fen de abdij. Do’t de sinne wer ljochte twisken de stammen, skaetten hja. Nea hat Sturm dizze reizger werom sjoen.


  De ynljochtings dy ’t er krigen hie wierne kostber. Mei gâns oare eagen seach er nou as jister en earjister.


  Syn wei gyng wer by de rivier lâns, mar mei mear oandacht biskôge er de beide iggen. It plak dêr ’t er al in kear lâns tein wier iepenbiere him syn greatme, nou ’t er ynljochte wier troch de frjemde reizger.


  Syn hert wier bliid. Hy hie foun hwer ’t de master him for útstjûrd hie. God hie it him fine litten.


  In great part fen ’e dei sneupte hy de omkriten ôf om de streek fen syn kleaster grounich to ûndersiikjen. Do teikene hy it mei kenbere teikens, seine it en gyng werom nei de broerren yn Hersfeld. Dêr waerd de goede útslach fen syn reis mei freugde fornommen. Gau pylgere hy troch nei Bonifatius om him de blide tynge to bringen.


  Bonifatius, de man fen dieden, hy syn plan al ré, en der waerd net wachte mei de útfiering. Sturm moast foart en daliks de broerren fen Hersfeld nei it nije plak bringe. Bonifatius sels teach nei it hof fen Karloman, en frege him dit plak groun ôf to stean oan God, en it oan him to jaen om dêr in kleaster to bouwen. Hwet koe Karloman wegerje oan ’e hillige, de woldwaner fen syn folts en syn lân. Hy joech him de frege groun oan de Fulda, in stik bosk fen fjouwer milen yn trochsneed. Hy die yette mear. Hy stjûrde in seint ôf fen it keningshof nei de greate grounbisitters yn ’e omkriten. Mei skeane eagen hiene hja Sturm en syn mûntsen oankommen sjoen, en hjarren it libben ûndraechlik makke. De mûntsen wieren sels al weromtein om to wachtsjen oant de stoarm hwet fallen wier.


  De keninklike seint fitere hjar oan to dwaen lyk as de kening. For de greaten wier dit wird fen hjar hear in oarder. Hjar grammitigens leine hja ôf, en as frjeonen gyngen hja ek mei hjar jeften nei it kleaster ta.


  12 Jannewaris 744 naem Sturm mei saun mûntsen bisit fen hjar groun. It wier winter en der waeide in kâlde wyn twisken de bergen, mar hjarren herte wier bliid en waerm.


  De bile sloech de oerâlde beammen del, en yn it ûntagongklik Buchonia waerd in plak rom, dêr ’t de sinne, ek de sinne fen it gelove, de tsjusternisse en it skaed weidreau.


  It kleaster wier stifte en bigoun syn wirk fen gebet en ûntjowing, dy ’t it hâlde scoe oant de dei fen hjoed.


  Twa moannen letter kaem Bonifatius sels mei nije helpen, en op de yeske fen it forbrânde wâld bigounen hja in tsjerke to bouwen, tawijd oan de Allerhillichste Forlosser.


  It wier in nocht for Bonifatius hjir to wêzen. Hjir libbe hy wer yn ’e sillige jierren fen syn jeugd dy’t sa fier al forflein wieren, mar hwaens oantins en langstme net dwêste wierne yn syn siel.


  Fen nou ôf kaem er elts jier hjir in pear wiken om út to rêsten fen ’e wirgens opdien troch syn wirk for it wolwêzen fen ’e wrâld. Den ûnderwiisde hy de mûntsen yn ’e H. Skrift dy ’t nimmen sa trochgroune koe lyk as hy, en learde hjarren it kleasterlik-libben en wirk. Mei eigen hannen arbeide de âlde bodder mei oan it wirk dêr ’t er al sa lang ôfwend wier. Sims forskûle hy him yn in iensume klinte, dy ’t er tichteby bouwe litten hie om allinnich to tinken oan God en eigen siel en sillichheit. It wier syn ljeafste hûs dit kleaster fen Fulda, en it moed waerd him jimmer fol as er wer foartteach om syn sinding to folbringen dêr bûten, dêr ’t de striid him wachte.


  Dit kleaster moast de learskoalle wêze for allegjerre dy ’t yette komme scoene. Derom stjûrde hy yn 748 Sturm mei twa meibroerren nei Itaelje om it kleasterlibben yn al syn strangens en forhevenens to learen, en it oer to plantsjen yn ’e streken krekt ûntwraksele oan it heidendom. Sturm hat dien lyk as de master it foar hie. Hy hat de abdij fen Fulda makke ta ien fen ’e foarnaemsten fen ’e kristen-wrâld, de greatste fen it Germanenlân.


  Bonifatius wist syn wirk bikroand. Hjir wier in skoalle for nije helpen as hy sels de wirge holle dellizze scoe. Hjirre mids syn mûntsen woe hy ek reste, oant de dei det de ivige Rjuchter komme scoe om it lean to jaen. Syn hillich oerskot scoe alle neikommende lagen oantrúnje ta trochsetten yn it wirk det hy bigoun wier. Al scoe der in bulte forgean, syn wirk scoe bistean bliuwe.


  It is den ek mei oprjuchte blydskip det er oan Paus Zacharias skriuwt: „Yn ’e wylde iensumens, mids de foltsen dêr ’t ik ûnder arbeide ha, haw ik in kleaster boud”1.


  Om dit kleaster to meitsjen ta in boarch hwer ’t syn geast bliuwe scoe, de geast fen hilligens en heltene selsforsaking, frege hy de Paus om it privilege fen de exemptie. Der mocht ris in biskop komme - lyk as hy mear metten hie - dy ’t net wier sa ’t er wêze moast, en eigenbilang heger stelde as it wolwêzen fen ’e Tsjerke, syn stiftinge scoe der net fen lije. Troch dit privilege waerd oan de biskop de rjuchtsmacht oer it kleaster ûntsein en it waerd rjuchtstreeks ûnder it gesach fen de Paus steld2. Yerne joech Paus Zacharias oan syn legaet dizze ginst3. It hat it lêste ginstbiwiis west fen Zacharias, mar altomets for Bonifatius wier it it djûrste. Syn libbensideael scoe libje troch de ieuwen hinne yn syn soannen.


  Hwet de mûntsen fen Fulda for lân en folts dien hawwe is fen ûnskatbare wearde. It kleaster fen Fulda is it plak wirden hwer wei oer hiel Germanje geastlike en tydlike wolfaert útgien is, dêr ’t alle eale kinsten bloeid hawwe. It hat ien fen ’e foarnaemste boarnen west fen ’e lettere greatens fen Dútsklân. Yet yn ús dagen is Fulda it plak dêr ’t de Dútske biskoppen jierliks gearkomme en dêr ’t wize foarskriften fen út geane for it bihâld fen it Gelove yn it lân dêr ’t Bonifatius ienkear arbeide hat.


  
    1Ep. 86.

  


  
    2Al gau nei de dea fen Bonifatius, noch yn 754 scoe Lullus prebearje om dit kleaster dochs ûnder de biskop fen Mainz to bringen, mar it mislearre him. Sûnt dy tiid is de forhâlding twisken de twa learlingen fen Bonifatius, Lullus en Sturm, noait wer goed wirden. De dei for syn dea (13 Jan. 779) rôp abt Sturm al syn mûntsen oan it stjerbêd, en hold er syn lêste taspraek: „Hâld faesje yn jimme goed foarnimmen alle dagen fen jimme libben. Bid God for my, en sa ’t ik út minsklike swakkens eat forkeards dien haw, ef immen ûnrjucht oandie, forjow it my. Ik ek forjow oan allegear út hiel myn hert alle mislediging en ûnrjucht; ek oan Lullus dy ’t my jimmer tsjinwirke hat”.

  


  3Ep. 89.


  Syn brieven.


  Nou ’t wy Bonifatius biskôge hawwe yn syn wirk, nou ’t wy de uterlike dieden seagen dy ’t him sa great makken, meije wy ek wol ris stilstean en ris neigean, hwer ’t dy boarne to finen is fen sa ’n krêft ta dwaen.


  Lokkich for ús binne der dokuminten biwarre bleaun dy ’t ús tastean ris to siikjen nei de djipste fielings en to skôgjen yn de skûlhernen fen syn hert, syn brieven.


  Syn brieven, dêryn meije wy sjen ho ’t dizze man dy ’t safolle die yn ’e wrâld, hwaens namme great wier as gjin ien fen syn tiid, ho ’t er wier, as hy stie net as hearsker en helt, mar as in minske mids de oaren. Al binne net alle brieven biwarre bleaun dy ’t er skreau ef dy ’t er krige hat, forskate binne der yette, dy ’t ús it paed wize troch dit heltene en wirksume libben. Hja jowe tsjûgenis fen syn tsjinstuiten en fen ’e stipe dy ’t er krige, fen syn fielings en fen syn langstmen. Hja jowe ús oan hwer ’t er de krêft foun om alles to dwaen en alles to dildzjen oant de lêste dei fen syn libben. Hja tsjûgje fen syn ljeafde ta en de witnis fen de H. Skrift. Hja steane ús ta to sjen hwer ’t syn relaesjes hinne gyngen, ho djip godstsjinstich syn libben wier, ho heech en eal syn tinzen, ho rjucht en sljucht syn hert, en ho suver syn gewisse.


  Brieven nei Itaelje, nei Dútsklân, nei it Frankenlân en nei syn heitelân.


  Neat en nimmen is him to min, en neat en nimmen him to great. Hy skriuwt oan pausen en keningen, oan kardinalen, biskoppen en abten, mar ek oan de lytsen fen ’e wrâld, oan dimmene nonnen en ienfâldige mûntsen.


  Mar mear as fen de wiidweidigens fen syn korrespondinsje hâlde wy fen de geast dy ’t syn brieven iepenbierje. Men moat se lêze dizze brieven fen 1200 jier lyn, hja binne net forlein, de glâns is der net ôf, hjar moaijens is bihâlden bleaun.


  Hja byldzje foar ús each in hert sa great, sa eal, det men it earje en biminne moat.


  Hja toane ús in minske mei syn langstmen en syn drôvenis, hearlik en great, wol bikampe mar nea oerwoun. In man rêstich en biret, mei in bisieljende lôge dy ’t oaren oanstiek. In frjeon mei in waerm hert, dy ’t wirden fine koe for al it inerlik fielen fen de siele, wirden fen oprjuchte tankberens ef fol fen meilijen, wirden sêft en blier en triljend fen hope. In frjeon yn ’e ealste en heechste bitsjutting fen it wird, ien hwer men syn libben for jaen woe.


  Is it den wûnder det de Kardinaal-diaken Gemmulus fen Rome út him skriuwt: „det hy it achtet boppe sulver en goud” det Honifatius oan him tinkt. En de non Eangytha skriuwt him: „elts minske dy ’t oan him sels net genôch hat en net great giet op syn eigen wiisheid siket in oprjuchte frjeon hwa hy syn fortrouwen jaen kin en de geheimen fen syn hert bleatlizze”. En simpel en ienfâldich seit se: „ik bin ek sok in frjeon nedich, en ik fortrou, det ik him foun haw yn Jo.”


  Lioba ek, do hast noch in bern, kaem skruten by him en forklearre: „det gjin ien fen ’e famylje hjar fortrouwen hat lyk as Bonifatius”1. Dit brief, hjar earste - en de ienichste dy ’t wy yet bisitte - iepene in drokke korrespondinsje twisken dizze twa allyk fielende sielen, en it dûrre mar koart ef hja stiek de sé oer om to arbeidzjen mei hjar master.


  Bonifatius is de earlike oprjuchte tsjinner fen ’e Tsjerke. Neat wier him sa djûr as Hja, for Hjar hie hy syn libben oer. De ienige eare dy ’t hy neijage hat wier Hjar trou bern to wêzen en de tadiene tsjinner fen de Paus, de plakwaernimmer fen Kristus.


  Oan de Paus skreau er syn brieven fol fen bernlike ienfâld. Lyk as in bern oan syn heit stelde hy him syn fragen, en as in man sûnder easken joech er sljuchtwei, sûnder ophef, syn dieden oan. Sa wier hy net allinnich do ’t er as jong, yet ûnbidreaun misjenaris stie twisken de heidnen, mar ek do ’t er as folslein en folwirdich, ja hast as dea-wirge strider en pauslik seint de wacht hâldde oer de Tsjerken fen Beijeren, Germanje en it Frankenlân.


  Oant de lêste jierren frege hy om rie, en folge dy.


  Do ’t er yn 753, Paus Stefanus syn lokwinsken oanbea, skreau er yet: „Ik wol Jins trouwe en tadiene tsjinner wêze allyk as ik Jins trije foargongers tsjinne haw. Hja sterken en stipen my jimmer en fiteren my oan troch hjar pauslike brieven. Det freegje ik ek fen Jins goedens. Hwent as ik yn de 36 jier det ik pauslik seint bin eat nuttichs for de Tsjerke dien haw, forlangje ik det to formearderjen en to oan to foljen. En as ik eat minder goed die, ûnthjit ik Jo my to betterjen, réwillich en yn dimmenheid nei it oardiel fen ’e Tsjerke”2.


  Hofolle bledsiden hy nei Rome skreaun hat witte wy net, hwent fen forskate brieven binne ús allinnich de antwirden biwarre bleaun, mar dêryn sjugge wy den ek op hofolle en hokker fragen de Paus antwirdzje moast. Ho faek hat dy net troch in stypjend wird syn bodder en seint yn Germanje treastige en sterke. „Wês sterk en arbeidzje yn it wirk hwer ’t Gods goedens jo for roppe woe. It greate lean det God ûnthjitten hat oan hjarren dy ’t Him biminne wachtet jo”. Yn in oar brief: „Lit gjin tsjinspoed jo de moed binimme, mar set it goede troch dêr ’t jo mei bigounen”)3.


  Iepen en rjuchtút is hy tsjin de Paus. Hwennear hy mient det Rome forkeard handelet, swijt er net.


  Yn Germanje moast hy stride tsjin de heidenske brûkmen ûnder it folts en de oerbliuwsels fen de ûngoadentsjinst. Nou hearde hy fen pylgroms det der yn Rome ek yette heidenske feesten fierd waerden, mei al hjar oerdwealskens. Det koe hy net forneare. Hy freget de Paus dy yn Rome to forbieden, „hy scoe der hjar in greate tsjinst mei biwize”. De Paus antwirdet det hy allyk as syn foargongers dizze feesten al forbean hat.


  Mei dit antwird is Bonifatius tofreden. Hy wit nou det al dy oerdwealskens bart tsjin de wil fen de Paus, dy ’t ek lyk as hy sels, wol ris machteleas stean kin tsjin de foltsbrûkmen.


  Sels is er net bang om der ris nei to fornimmen hwet wier is fen alle praetsjes en optinksels dy ’t de rounte dogge, ek yn Germanje. Der waerd him forteld det oan it pauslik hof simony hearske. Sa ’n bitiging is him to slim, en hy doart it oan om by de Paus sels de wierheid hjirfen to siikjen. It andert fen ’e Paus is swart fen galle: „Wy freegje Jo ús soks net mear to skriuwen en ús net to fortinken fen in misdriuw det ús walget. Allinne al it tinken oan simony is ús haetlik en wy forflokke hwa ’t sahwet docht.”


  Al wier dit skriuwen fen ’e Paus hwet skerp, dochs bleau de frjeonskip fen de Paus for syn seint like hertlik, hwent sa ’n oprjuchte earlikens is it teiken fen in eal hert.


  Under de kudde fen Bonifatius wierne biskoppen en prysters dy ’t him der út wrotte woene. Hja biwearden det hja in oanstelling hiene fen Rome. Unbiskromme skreau er nei de Paus hwet er dêrfen tinke moast. Wier hy gjin seint mear? De Paus andere him „det it allegear ljeagen wier”, en det hy dyjingen dy ’t hjar falsk útjoegen for seinten fen him straffe moast.


  Hwet in fragen hat er oan de Pausen steld. Fen it bigjin fen syn wirk oant it ein fen syn libben. Fragen net allinne oer it tsjerklik libben en de sakraminten, oer it Doopsel, it Foarmsel, it houlik yn dizze lânnen, ef oer tsjerklike wetten lyk as de canonike âlderdom for it prysterskip, it útbannen fen falske broerren, mar ek oer lytse alledeiske dingen, oer sykten as gielsucht, en hounsdollens4 ef oer it iten fen flêsk fen fûgels, bargen en hynsders.


  Rome en Bonifatius, hja wieren ien, hja binne net fen elkoar to skieden. Hwa det bitwivelet is fier by de wierheid troch. Al syn brieven jowe tsjûgenis fen syn ôfhankelikens en oanhankelikens oan Rome.


  Keningen wieren der ûnder syn korrespondinten, hertlik wier syn skriuwen oan hjar, rjucht wist hy hjar to rieden en mei earbiedigens hjar to formoanjen. Diplomaet earder noch as misjenaris, wist er troch to kringen yn de djipste fielings fen ’e haedlingen fen ’e foltsen, en linkendewei mar krêftich, it tsjoede det sims yn hjar herten barnde to dwêsten.


  Troch de Paus wier hy oansteld, om hwer ’t ek syn weitsjend each eat forkeards seach, syn formoanjende stimme to forheffen.


  Kening Aethelbald fen Mercië wier in jongfeint mei sterke oplôgjende driften. Bonifatius tinzen gyngen èk nei syn heitelân en djip meilijen hied er mei dizze foarst.


  In brief troch him allinne skreaun scoe nei syn bitinken net dy yndruk meitsje, allyk in brief teikene troch mear biskoppen. En wylst Bonifatius altiten de gaedlikste middels brûke woe om syn doel to birikken, stjûrde hy in skriuwen nei de kening, teikene troch noch saun oare Angelsaksyske biskoppen. Mar dochs as in stille frjeon stjûrt er earst sels in brief en in pear jeften, in sparwer en in pear wikels for de jacht, hwent de germaenske jachtfûgels wierne better as dy fen ’e Angelsaksers. Sa woed er de kening al ginstich stimme, en it paed rémeitsje for de formoanning. Den skriuwt er dêrby: „as troch in oare seinboade jo wer in brief fen ús brocht wirdt, wol dy den ek goedwillich oanheare”5. Dy brief kaem koart dêrnei. It is in wiere apostolyske brief. Nei ’t hy earst de kening priizge hat, giet hy troch: „wy hawwe fen forskate heard det jo noch net boaske binne. Bart dit om de reinens to biwarjen ef it caelibaet to hâlden, den is jins gedrach lofwirdich. Mar as it wier is, hwet wy lykwols net leauwe kinne, skien ’t mannichien it fortelt, det jo net libje yn it houlik noch yn reinens, mar jo oerhearskje litte troch hertstochtme, jins ear by God en by de minsken skeind hawwe troch jins wollêstigens en ûntucht, den binne wy drôf to moede. Tomear wylst det alles foaral bard is mei nonnen en maegden oan God tawijd.


  Oertink dochs, nommele soan, ho great dizze misdieden binne yn it each fen de ivige rjuchter.


  Wy bidde en smeke jo, om as dit wier is, jo sûnder talmjen to forbetterjen.


  Hwennear jo, ús nommele soan, jins jeugd bismoarken troch skandlikens, den is it nou de tiid om oan God to tinken, jo to mijen for de strûpen fen ’e divel, en jins siel to súverjen fen alle ûnhurens.


  It is tiid det jo meilijen hawwe mei jins folts det him fordjert mei jo, hwent it folget jins foarbyld. De hiele naesje scil bidoarn wirde. Hja scil sûnder moed yn de oarloch en sûnder fêstens yn it gelove wêze; hja scil net eare wirde troch de minsken en net bimind troch God.”


  Den wiist er him op de gefolgen, det sokke memmen faek hjar berntsjes formoardzje. „Yn pleats det se bern jowe oan de Tsjerke, folje hja de grêven mei liken en de hel mei ûngelokkige sielen”.


  Hy wiist him op foarbylden fen oare keningen, dêr ’t de neitins yet fen libbet, dy ’t er sels kend hie, ja fen syn foargonger. Hommels wier de straffe kommen, en ûngelokkich en earleas wier hjar ein.


  „Dêrom, myn nommele soan, wol jo net stoarte yn de ôfgroun dêr ’t jo de oaren yn fallen seagen . . . Kear werom nei de wet fen God en forbetterje jins libben. Forlit de paden fen it fordjer, en bioefenje de deugd, den scille jo lokkich libje op dizze wrâld, en in ivich lean scil jo tapart wirde yn ’e oare6.”


  Sa wist Bonifatius as nea net swijende hoeder syn leuze heech to hâlden, „preekje for greaten en lytsen, gelegen ef ûngelegen”7.


  Mar dizze brieven oan Paus en haedlingen meije wy lykwol noch sa ljeaf net lije as dy ’t skreaun waerden oan syn frjeonen, biskoppen, abten, prysters en nonnen yn syn heitelân ef earne oars.


  Dy jowe ús in klear byld fen syn libben dêr yn ’e fiere frjemdte, by de „wylde en ûnbiskave Germaenske foltsen”. Hja fortelle ús fen syn noed en syn langstmen mar ek fen de soargen en gefaren, dy ’t er dêr boppe miette hie.


  Ho faek is it net út syn pinne floeit - it waerd hast in âlderwenst - „det de Germaenske sé mei syn driigjende weagen sa fol gefaren wier for hjar dy ’t dêrop forkearden”8. En hwennear Bonifatius mei syn earlikens en oprjuchtens hwet sei, den meije wy det wol oannimme for wier. Wy skrilje as hy skriuwt: „ik haw net allinne fen bûten striid en ynlik eangstme, mar ynlik haw ik èn eangstme èn striid”. Ef in oare kear „de leagen fen ’e falske broerren oertreffe fier de boazens fen ’e heidnen”.


  It wirk is sims sa swier en de soargen gniedzje him sa, det er hast gjin útkomst sjucht. Oan aertsbiskop Cutbert fen Canterbury stoart er syn biswierd moed út: „Ik kin fen mysels it Skriftwird sizze „de bern fen myn mem strieden tsjin my” ef „do ’t ik forwachte det de wynstôk drúven bringe scoe, brocht dy oars neat as rêdding”. O smert, myn wirk is lyk as det fen in waekhoun dy ’t dieven en rovers oankommen sjucht, hja brekke yn, ûndergrave en forneatigje it hûs fen syn hear, en hy kin oars neat dwaen as blaffe om ’t er gjin helpen hat9.”


  „Wy fiterje ús broerren oan” fortelt er fierder, hwent hy wit „it helpt neat net straft to wirden for eigen lekken en brekken, hwennear men straft wirdt for dy fen oaren. Hwent se scille den sizze: hwet swak wier ha jo net forsterke en hwet siik wier ha jo net soun makke. Hwet britsen wier ha jo net opboun, hwet útsmiten wier net wer ynhelle en hwet forlern wier net opsocht. Mar mei strangens en macht ha jo hjitten, en de skiep binne forslingere rekke om ’t der gjin harder wier.


  Fen sokke en desgelike gedachten kweld, fiel ik eangst en freze yn myn siel opkommen. It scoe my haegje, it stjûr fen ’e tsjerke det ik ienkear yn hannen nommen haw, wer del to lizzen, as ik mar yn ’e H. Skrift ef by de Tsjerkefaders in foarbyld fine koe, ienriedich mei myn tinzen.”


  Dochs den komt syn sterke krêft en syn ûnforwrigge Godsfortrouwen wer boppe om alle hindernissen foart to bannen. „Hâlde wy stân yn oprjuchtens, en risse wy ús ta for alle bisiking, sadet wy alles trochstean kinne hwet God ús to dildzjen jowt, en sizze wy: „de Hear is myn taflecht”. Fortrouwe wy op Him dy ’t ús dizze lêst op ’e skouders lein hat. Hwet wy allinnich net drage kinne, drage wy det mei Him dy ’t almachtich is en sein hat: „myn jok is sêft en myn lêst is licht”. Litte wy sterk stean yn dizze njûre tiid, de dei fen de Hear, hwent dagen fen drôvenis en eangstme binne oer ús kommen. Stjerre wy as det Gods wille is, yn it fordegenjen fen ’e hillige wetten fen ús Faders, det wy ek fortsjinje de ivige erfenis mei hjar to krijen.”


  Ho hat er ek net klage oan syn frjeon, de âlde biskop Daniël fen Winchester, det er syn ûnthjit oan de Paus net hâlde koe. Hy moast nei it keningshof om helpe, en dêr trof hy jimmer de fljuenske, skynfromme en ketterske biskoppen.


  Syn hert wier dêrtroch mei drôvenis oerstjelpe en de wirden fen syn frjeonen koene him net treastigje. Neat oars bleau der oer for him as to skriuwen nei de Paus sels en foar him syn hert út to stoarten. It wier do al 751. Det lijen, dy sielelêst hat er droegen syn hiele libben lang oant de Paus him skreau: „om ’t jo mei hjarren omgean moasten mar net hjar tsjoedens goedkarden, dêrom binne jo net skildich for God”10.


  Ja Bonifatius wist it sels ek wol, syn libben hie ien striid west tsjin hjar tsjoedens, mar syn súver gewisse hie gjin rêst foar ’t er fen ’e Paus sels syn frijspraek heard hie.


  Bonifatius hat greate dingen ta stân brocht, mar in bulte hat hy der for lit. Oan de lêste jierren dûrre det ta. Fen det libben tsjûget hy oan in frjeon: „Jo fortelle al it leed hwet wy inerlik en uterlik lije, dêrfor is in brief to koart”11. Sa kinne wy bigripe ho bliid er wier as in frjeon him stipe. Yn ’e dagen fen lijen binne hja ús dochs it alderdierberst. Bonifatius syn tank wier great.


  De meast folmakke tankberens jowe syn brieven wer. Eltsenien dy ’t him helpe bea koe op syn tank rekkenje. Hwet yn Ingelân ef Itaelje for moais wier frege hy for de ûntjowing fen it heidenske lân, en hwet hjarren gaedlik wier stjûrde hy.


  Hok in tankberens sprekt der net út syn wirden, hwennear abdis Eadburg him boeken stjûrt. „Hy dy ’t ivich lean jowt for alle goed wirk, scil jo, myn dierbre sister, ivige freugde jaen yn ’e skoane wente fen ’e Ingels. Jo hawwe troch it stjûren fen boeken de germaenske balling fortreastige mei geastlik ljocht. Hwa ’t de tsjustere germaenske hernen forljochtsje moat, falt yn ’e strik fen de dea, as hy it wird Gods net as in lampe foar syn foetten hat, en as in Ijocht op syn paed12.”


  Hwennear Aertsbiskop Egbert fen York him jeften stjûrt, andert hy: „Mei de hannen opheve nei de himel, hawwe wy de almachtige kening frege det Hy jo yn de hege ingele wente it oergreate lean jowt”. Tagelyk him lokkich priizgjend freget hy dimmen om in pear skriften fen Beda. „Jow my in lyts dieltsje ef in fonkje fen it ljocht fen ’e Tsjerke, det de hillige Geast lôgje lit yn jins provinsje”13.


  Ien fen syn lêste brieven, it brief oan kening Pippyn is noch sa fol fen tankberens. Bonifatius hie him frege om hwennear de dei kaem det er weireizgje moast fen ’e wrâld dochs to soargjen for de frjemde misjenarissen dy ’t op syn rop de sé oerstitsen wieren. „Oergreate tank bringe wy jins heechheid, en wy bidde ús Hear Jezus Kristus, det Hy Jo yn it himelske ryk it ivich lean jowt, omdet Jo sa goed wierne ús fragen goedwillich to forhearren en myn âlderdom en myn swakkens to stypjen”14.


  Hofolle jeften stjúrde hy net oan syn frjeonen. Faken binne syn seinten foartreizge, nei ús sin, mei nuvere jeften. Oan kening Aethelbald fen Mercië stjûrt er in sparwer, twa falken, twa skilden en twa lânzen15. Oan biskoppen en prysters hwet wiereek, in foetkleed, in pear weefde kleden út eigen kleasters, ja sels in pear wikels. En as greatste jefte joech hy ris in brief fen de H. Gregorius dy ’t hy sels út Rome meinommen hie. Hwer ’t hy in oar mei bliid-meitsje koe joech er wei, en hie hy neat, den krigen se in brief fol fen tankberens en tsjûgenis fen hechte frjeonskip.


  De frjeonskip, dizze kostbere en net to wjerdearjen jefte fen God, dy ’t ús ierdske libben sa moai meitsje kin, bisiet Bonifatius oer ’e miette. Mei de moaiste teksten út de H. Skrift wit hy hjar to priizgjen. Hy bigjint in brief oan aertsbiskop Cudbert fen Canterbury mei: „der stiet skreaun yn it boek fen Salomon: „lokkich it minske det in frjeon fynt mei hwa ’t hy prate kin as mei himsels”16. Den docht hy dit ek, en praet oer syn wirk, syn soargen en syn tinzen fen hert ta hert.


  Oan de kardinael-diaken Gemmulus to Rome skriuwt hy: „De ljeafde forieniget faek yn de geast hjarren dy ’t lichaemlik fier fen elkoar binne. De greatste smert fen it ballingslibben is wol, det immen mei drôvenis en suchten tinkt oan syn djûre frjeon dy ’t sa fier ôf is, wylst er sels om him hinne nimmen oars hat as fijannen dy ’t him treitertje, en dy ’t hy fordrage moat. O myn mommele frjeon hie ik jo mar as treaster by my op dizze wrâld! Koe ik mar gebrûk meitsje fen jins rie, my forhûgje yn jins treastwirden, bliid wêze troch it oanskôgjen fen jins antlit, en opwekke wirde troch jins oanmoedigjen17!”


  Ho hertlik koene de wirden fen frjeonskip fen syn lippen floeije lyk as oan Aertsbiskop Egbert fen York: „Ik hef de hannen nei de himel en bring greate tank oan ’e Almachtige God, dy ’t my omfierren swalkjende balling sa ’n frjeon fine liet”18.


  Ho treastet er net syn frjeon biskop Daniël fen Winchester, dy ’t âld wirden wier en amper blyn. „Faken binne de eagen fen it lichem op de gefaerlike reis troch it libben net oars as finsters dêr ’t de sûnde troch nei binnen kringt. Mar jo hawwe noch eagen dêr ’t jo God en de ingels mei sjen en de wille fen it himelsk Jeruzalim mei biskôgje kinne”19.


  Lân, sibben en frjeonen hie Bonifatius forlitten om him to forskûljen yn ’e tsjustere en ûnherberchsume wâlden fen Germanje, mar yn syn great hert hie elts in waerm herntsje.


  Net allinne syn frjeonen, èk syn helpen en ûnderhearigen leine dêryn biskûle. Do ’t hy fielde det syn dagen to ’n ein rounen, skreau er oan Pipgyn om to soargjen for de frjemden yn in frjemd lân, de prysters en mûntsen dy ’t stean scoene sûnder hjar heit. „De prysters dêr oan de grinzen fen ’e heidnen libje earm. Brea om to iten kinne hja wol krije, mar gjin klean om hjar to klaeijen as hja fen earne oars gjin helpe en stipe krije. Help hjar lyk as ik hjar holpen haw. Den kinne hja op dy plakken bliuwe en it folhâlde mei hjar arbeid for it folts”.20


  Hwet wy hjir oanhellen is mar in dripmennich út in oerfloedich weljende boarne, mar it jowt ús in byld fen it inerlike libben fen dizze greate apostel.


  Bonifatius stiet for ús yn syn brieven as in hoeder en noeder dy ’t soarget for hjar dy ’t him tabitroud binne. As in heit en biskermer, as helper en stiper for de nonnen dy ’t him folgen ef him keazen as sielelieder.


  In frjeon oprjucht en trou, dy ’t nea net syn frjeonen forgeat en nea syn eigen bêst socht.


  In trouwe tsjinner fen Tsjerke en Paus, dy ’t mei fêste hân, oertsjûge wille en waerm hert die hwet der fen him frege waerd.


  Syn libben wier nei ’t Skriftwird, det er ienkear sels as jong learaer oan ien fen syn learlingen skreau: „attingit ergo a fine usque in finem fortiter, et disponit omnia suaviter” (Sap. 8:1). „Hy regearre alles nei krêft, en biskikte oer alles yn sêftens.

  Lêste libbensjierren en Marteldea.


  Alde minsken dy ’t tichteby de dea steane dogge alles hoedender, mei mear omtinken. Ierdske greatme dy ’t it jongfolk sims sa forlokje kin hat for hjarren de glâns forlern. Hja tinke mear om it oare lean det hjar yn koarten to wachtsjen stiet. Hja sjugge yet ris tobek op hjar arbeid. Se geane hjar dieden noch ris nei en soargje det it wirk fen hjar libben der bliuwt.


  Bonifatius wier âld wirden, syn jierren rounen nei ’t ein. Hy fielde it, „de libbensjierren binne sauntich, for hwa ’t sterk is tachtich”, en hy wier sterk, mar syn libben hie hird west, fol fen arbeid en fol fen soarch. For syn swakke skouders waerd de aertsbiskoplike macht fen Mainz to swier.


  Hy hie oan de Paus al ris in opfolger frege, mar dy wier him net jown. In helper krige hy, in chorepiscopus, in mei-biskop.


  Wierskienlik yn de hjerst fen 752 joech hy de biskopswijinge oan syn trouwe Lullus,


  Mar hy woe mear, hy woe in opfolger, ja hy woe Lullus as syn opfolger hawwe, den wist hy det syn wirk yn goede hannen oergien wier.


  Einliks, nei in nije oanfraech, mocht er it bliid komme to hearren, det de Paus him tastimming joech om syn wirk oer to jaen oan jongere hannen, en sels to gean dêr ’t syn herte him hinne dreau.


  It wichtichste, de pauslike tastimming hied er nou wol, mar Bonifatius koe dochs syn bisdom net oan in oar oerdrage sûnder de machtiging fen Pippyn. Dêrom moast er in brief stjûre nei in keningshof. Om wisser to wêzen fen de goede útslach frege hy de foarspraek fen abt Fulrad fen St. Denis, ien fen syn frjeonen. Dy stie yn hege ginst by Pippyn. Yn de noede hannen fen dizze frjeon joech er dit brief: „Ik freegje jins Heechheid mei oandrang, yn de namme fen God, det Jo, sa ’t God dit wol en it jins Heechheid haget, myn nommele soan en mei-biskop Lullus bineame wolle ta de tsjinst fen folts en Tsjerke, en oanstelle as preker en learaer fen prysters en folk. Ik hoopje det de prysters in learaer, de mûntsen in master en it kristene folts in trouwe preker en in wiere harder oan him hawwe”.1


  Yn itselde brief útere hy syn noed ek, hwet der barre scoe mei syn helpen, de prysters, mûntsen en nonnen dy ’t op syn wird út hjar heitelân tein wierne, en hjir arbeiden yn ’e frjemdte. Hja wieren âld wirden en arbeiden yn earmoedige en gefaerlike streken, oan ’e seamen fen it lân, dêr ’t yet jimmeroan heidenske forwoestinge drige. Hjarren scoe hy ek ta stipe wêze.


  It antwird fen de kening mocht Bonifatius lije. Syn djûrste winsken waerden neikommen.


  Dêr wier hy tige tankber for.


  Oer alles wier nou biskikt, in oare „hy sels” scoe syn wirk oernimme en ek de goedlike stipe fen de kening wier oan syn opfolger tasein. Nou mocht er sels weigean út syn arbeidsfjild, altomets him forskûlje yn de dimmene stiltme fen in kleaster, ef as er faeks oare tinzen hie, yetris de pylgromstêf opnimme.


  Der barnde yette hwet yn syn hert, de lêste lôge fen it fjûr fen syn jeugd. De ropping fen misjenaris, de moaiste dy ’t op ierde bistiet, de ropping ta in selsforjitten heltene libben. It ideael fen syn jonge jierren en de gloarje fen syn manne-krêft. Om det ideael to folgjen hied er syn takomst, syn lân en syn folts forlitten om as balling to swalkjen troch de wâlden fen Germanje.


  Syn wirk yn Hessen en Thuringen wier for him mar in oanrin. Syn libbenswirk miende hy, wie by de Saks, om hjarren, it folts fen syn foarfaers, to bringen nei Kristus.


  Mar Rome hie der oars oer tocht. De Pausen hiene him ta herfoarmer makke en oardener, de oardener fen de hyrarchy yn Germanje, de herfoarmer dêrfen yn ’t Frankenlân.


  Do, yn ’t drokst fen dit wirk wier de flamme hwet dôve, mar net dwêste. Nou ’t er syn wirk út de hannen lein hie en dêr oer neitocht, lôge hja wer op út ’e yeske. Yetris barnde hja fel en strieljend for syn each.


  Moast er wer nei de Saks?


  De ûnderfining hie him leard, det it folts yet net ryp wier for it wird fen ’e frede. Hja haetten it Kristendom. Mei fjûr en swird forwoestene hja de jonge kristen-mienten oan ’e grinzen fen hjar lân. Syn âlde eagen hiene oansjen moatten ho de tsjerkjes troch syn help opboud, troch hjarren ôfbritsen en forbarnd waerden. It plan sa lang koestere, de bikearing fen syn eigen ras to bifoarderjen, moast er út syn holle sette.


  Mar op in úthoek fen ien fen de bisdommen der ’t syn each oer wekke, laei in plakje groun, èk yette forwyldere en ûnbiboud, bisibbe oan syn folts en syn laech. Fryslân, it folk fen syn earste wirk en syn earste ljeafde, „olim corpore, non quidem mente omissam”, troch him wol forlitten, mar net forjitten.


  Syn hert en syn tinzen dreauwen faken nei det lege lân oan ’e iggen fen ’e sé, hwer ’t men yen oer ôffreegje koe ef dêr net mear wetter wier as groun.


  Sa gau ris wieren syn seinten en helpen hjir al trochreizge fen Ingelân nei Germanje en hiene him tynge brocht oer de tastân. Wier it syn bisdom net, it erfdiel fen Willibrord?


  Hy wist it, Utert en de omkriten, it Fresia Citerior, wier al hielendal woun for it Kristengelove. Dêr bloeide yn de âlde biskopsstêd de kleasterskoalle fen Willibrord, en hy sels hâldde it each dêrop. Dêrom stjûrde hy yn 746 ef 7472 syn trouwe Gregorius, syn learling en helper dêrhinne, en bineamde him ta haed fen dizze skoalle. Mar yn it Fryske stamlân, oan ’e oare kant fen it Almere, dêr ’t oer de fryske wetters de skippen foeren nei de noardlike lannen en nei Ingelân, wier noch wol hwet to dwaen.


  Nei de dea fen Redbad do ’t de Franken wer it biwâld krige hiene oer Fresia Citerior, wier grif al ris in misjenaris oerstitsen nei it Súd-Westen fen it tsjintwirdige Fryslân. Hat miskien it tsjinakseljen fen de heidenske Friezen tsjin dizze misjenarissen in oanlieding west for Karel Martel om in hearmacht by-inoar to bringen om syn langstme it Fryske lân to forwinnen to bifredigjen?


  Yn 734 stelt er it alteast yn ’e kant tsjin ’e Friezen dy ’t ûnder lieding fen hjar oanfierder Poppo for him oer komme to stean. De striid dy ’t dizze kear útfochten wirdt op de Middelsé is ûnginstich for de Friezen. Poppo fâlt, hja wirde swier slein, en hjar float wirdt forneatige. Fryslân forliest syn âlde frijdom, ta oan ’e Lauwers komt it ûnder Frankysk biwâld. Sûnt dy dei is it Fryske stamlân iepene for it Kristengelove.


  Wy meije den ek wol oannimme det yn de tiid det Abt Gregorius nei Fryslân kaem, al etlike misjenarissen nei it Súd-Westen fen it tsjintwirdige Fryslân gien wierne. Se hawwe faeks yn it âlde Starum al in lyts tsjerkje hawn en in hûs der ’t hja fen út teagen om yn ’e omkriten to preekjen. Sa kinne wy den de tekst forklearje út it libben fen ’e H. Gregorius troch Liudger. „Gregorius kaem nei Fryslân det yn de dagen fen kening Pippyn al troch gyng for in kristlik lân. It laei biwesten de Lauwers dêr ’t de kristen-Friezen bûrren oan ’e heidnen.”


  Mar al wier der yn ’t súden den ek preke, en hiene in pear prysters al in wenplak yn Starum, en al wenne der ek in troch de Franken oansteld wierskienlik fryske kristen-hartoch yn Fryslân, in bulte misjenarissen kamen hjir noch net. Yn it lân, fierder op nei de sé, tilde it noch fen heidnen, dêr bleau yet hiel hwet to dwaen. Dêr moast Bonifatius hinne om op ’e nij it wird fen wierheid en frede to bringen. Syn lêste libbensjierren scoe hy frisselje oan de earste, do ’t er as jongfeint stie op ’e wiete groun fen it Friezene lân. Forjitte scoe hy dy wirksume jierren, do ’t er dreaun troch plicht syn ideael forlitte moast om to striden for it rjucht, om nou hielendal op to gean yn it wirk dêr ’t syn siel sa ’n langstme nei hie.


  It âlde Fryslân laei him sa heech. Hy hie forskate reden om dêr hinne to gean.


  Hie de oanspraek fen biskop Hildegard fen Keulen om Utert ûnder syn Kromstêf to bringen him de eagen iepene?3. Koe hy altomets it bisdom Utert better fordigenje as er dêr wier? Toande hy dêrtroch miskien better it ûnrjuchtfeardige fen Hildegard syn oanspraek?


  Hat er ek bisiikje wollen Gregorius oer to heljen om him biskop wije to litten, om den letter de stêf to hâlden oer it lân fen ’e Friezen. Bonifatius wist it wol det Gregorius miskien gjin „persona grata” wier by de kening fen ’e Franken. Hy dochs wier fen it âlde keninklike laech det troch Pippyn fen ’e troan stjitten wier. Mar det wier for in man as Pippyn gjin reden om him net as biskop to bineamen. Der wier yet in oare swierrichheid. In broer fen Gregorius hie in omke fen Karloman formoarde en det wier slimmer om to forjitten. Mar Bonifatius wier wis wol mânskernoch om alle biswieren fen Pippyn to oerwinnen, as Gregorius sels mar woe.


  Hat Bonifatius yn syn hert ek yet de hope koestere om fen it Westen út de bikearing fen ’e Saksen oan to pakken, nou ’t it fen it Súden út net gyng? - Yn letter jierren hawwe syn folgelingen it den ek dien. -


  Wy sjugge it, Bonifatius hie reden genoch om nei Fryslân to gean.


  It tarissen fen dizze reis wier it wirk fen syn lêste dagen yn Mainz.


  Der moast for hiel hwet soarge wirde. Alles dochs moast er noedzje, ja sels it slimste.


  For syn helpen hie hy al soarge by kening Pippyn, hjarren scoe neat ûntbrekke.


  Nou moast er oppasse for himsels, hwent it forlitten fen in libbenswirk, it ôfskied fen frjeonen, helpen en learlingen easke al syn krêft. Hy gyng om God, mar hy wier èk minske.


  Fen Lioba, de sister fen syn hert moast er ôfskied nimme. Hy ûntbea hjar. Hja moast by him komme yn Mainz. Hy moanne hjar oan Dútsklân net to forlitten nou ’t hy foartteach. Biskop Lullus scoe hjar ta stipe en hjar riedjower wêze. Do seinge hy hjar mei syn lêste seine. Sa wier ’t ôfskied twisken dy twa.


  Oan Lullus en de mûntsen fen Fulda lei er op, de nonnen fen Tauberbischofsheim mei rie en died by to stean. Letter scoene hja Lioba nêst him lizze yn it grêf. Hja hiene beide for itselde doel hjar lân forlitten, togearre arbeide, togearre woene hja ek rêste en de dei ôfwachtsje fen ’e ivige opstanning.


  Oan Lullus droech er op alles ré to meitsjen det er nedich hie for dizze misjetocht. „Ik reizgje ôf. Fen dizze reis al hieltiid mei langstme nei forwachte, kin ik net ôfsjen. De tiid fen myn stjerren komt neijer, ik scil gau út dit wrakke lichem nei de ivige kroane gean. Mar jo, myn djûre soan fier de bou fen ’e Thuringske Tsjerke troch my bigoun to ’n ein. Hâld krêftich it folk ôf fen ’e dwielwegen. Fier de bou fen ’e tsjerke yn Fulda út, en bi-ierdigje dêr letter myn troch de jierren toslope lichem.


  Myn lêste dei komt oan, liz dêrom yn it kistke mei boeken en alles, ek myn deadsklean.” Lullus krige triennen yn ’e eagen. Hy bigriep it, hilligen witte faek mear as oaren.


  In pear dagen neitiid gyng er foart. It wier yn ’e Maeitiid fen 753. Hy scoe Mainz net wersjen, en Mainz him net oars as de hillige marteler, deaslein troch hjarren dy ’t hy ljeaf hie, ljeaf ta yn de dea.


  Foarst teach hy nei it hof fen Pippyn om syn hege stipe for it wirk yn Fryslân to freegjen, en om ris to praten oer in nije biskop fen Utert.


  Yn Fryslân wier it bikearingswirk hwet lizzen bleaun. De mûntsen fen it Salvator-kleaster to Utert, ûnder abt Gregorius, arbeiden wol oan ’e sielsoarch en forgeaten ek de misjenearing net, mar hja waerd dochs net mei folle krêft trochsetten. En hwet yette noch slimmer wier, it yn wêzen bliuwen fen it bisdom Utert wier ûnwis.


  Nei de dea fen Willibrord hie Bonifatius op oanrieden fen Karloman dêr in biskop oansteld4, mar dy wier forstoarn, en nou laei it as in wees sûnder heit ef harder derhinne. En for de bineaming fen in oare biskop hie Hildegard, de biskop fen Keulen biswier.


  Yn ’e earste jierren fen de 7e ieu hie de H. Amandus, biskop fen Tongeren, preke yn Fryslân, en yn Utert in tsjerkje boud, tawijd oan de H. Martinus. Do ’t hy foartteach wier dit troch Dagobert I oan it bisdom Keulen jown, mei de forplichting, dêr it wirk fen St. Amandus troch to setten, en to arbeidzjen oan ’e bikearing fen ’e Friezen. Mar dêr wier neat fen kommen, en oant de komste fen Willibrord laei it lân fen ’e âlde Friezen forgetten en for wyld.


  Willibrord joech syn hiele libben oan it misjenearingswirk ûnder de Friezen. Troch Paus Sergius I waerd er wijd ta hjarren biskop op 21 Novimber 695, en it bisdom Utert oprjuchte. Langer as fjirtich jier hat er hjir arbeide, en do ’t er 7 Novimber 739 forstoar wier Utert in bloeijend bisdom, al wier it den yet net ta oan ’e seamen trochploege en bisiedde.


  Nou woe Keulen rispje der it net siedde hie. Fryslân wier kerstene en de fruchten wierne geef en oerfloedich, nou moast it mar in diel wirde fen it Keulske bisdom. It wachtsjen wier op in ginstige gelegenheid om de sabeare oanspraken jilde to litten. Nou ’t de biskop fen Utert forstoarn wier miende it det de tiid gaedlik wie. It stie sterk, hwent it keninklike jeftebrief - en det wier dochs mar faken it foarnaemste - stie for Keulen.


  Mar Utert hie in helper, Bonifatius. Dy scoe net tastean det it wirk fen syn master en frjeon forlern gyng. Dêrom ek teach er nei Pippyn, dy ’t sa ’t de útslach oanjowt, oan syn âlde helper dizze ginst net wegere. It Keulske bisdom moast fen syn oanspraek ôfsjen.


  Bonifatius die mear. Hy wist det in forlerne saek altiid wringende bliuwt. Om elke wei èk for de takomst oan Keulen ôf to slúten frege hy oan Paus Stefanus III de oprjuchtingsbreve fen it bisdom Utert, troch Sergius I oan Willibrord jown. Mar lyk as jimmer, tsjinner fen ’e Tsjerke, skreau er ienfâldich wei, det net syn wille barre scoe, mar hwet it bêste wier for it lân en it folts fen ’e Friezen. „As Jo der oars oer tinke, wol it my den witte litte.”


  It andert fen ’e Paus hawwe wy net, mar der fâlt net oan to twiveljen, hwent it bisdom Utert is bihâlden bleaun.


  Oan Pippyn frege hy ek om al de skinkingen en jeften troch syn foargongers jown oan de St. Maertentsjerke en it bisdom Utert, yetris to bikrêftigjen.


  In plechtige akte datearre 23 Maeije 753 fornijde de oerdracht en bifêstige hjar. „Pippyn, de trochloftige hearkening fen de Franken, scil nin prysterbea omkromte bylizze, yn it bitrouwen det de Hear it him leanje scil. Dêrom, nou ’t de earbiedweardige Aertsbiskop Bonifatius ús freget om to fornijen en to bifêstigjen alle jeften jown oan de tsjerke fen St. Maerten troch Pippyn, Karel en Karloman, steane wy ôf en bikrêftigje wy alle skinkingen . . . . dy ’t Pippyn, hartoch fen ’e Franken, joech oan de tsjerke Gods St. Maerten en oan it Bisdom Utert, ûnder de hoede fen Aertsbiskop Bonifatius.”


  Bonifatius, de aertsbiskop fen Mainz en Utert mocht tofreden wêze. Syn lêste gong nei it keningshof hie wichtich west for Utert en for de Friezen. Hjar bisdom stie krêftich fondearre, net as in diel fen it Keulske, mar ûnôfhankelik, rjuchtstreeks ûnder de Paus. It wirk fen Willibrord syn fyftich jierren apostolaet wier for in driigjende ûndergong biwarre en bihâlden.


  Dit wolslagjen forgreate syn hope op in rike rispinge yn it âlde Fryslân.


  Mei in tankber herte naem er ôfskie, en teach fen it keningshof fendinne. Forgoed liet hy farre al de weelde, gemak en foarrjucht, dêr ’t er yn ’e groun fen syn hert ek nea mei ophawn hie. Regelrjucht sette hy op Utert ta dêr ’t him it wirk wachte net allinne mar . . . . yet mear.


  Mei in great tal helpen, prysters en mûntsen foer hy de Ryn ôf nei it lân fen syn ljeafde. In pear kriichsljue gyngen mei ta syn biskerming. Men wist nea hwet for leagen it âlde lân fen Redbad hawwe koe. Wy sjugge it, Bonifatius teach net nei Fryslân om to stjerren, mar om dêr yn it jounskoft fen syn libben noch syn úterste bêst to dwaen. Nei minskene ynsjuch scoe gjin letsel him binei komme kinne.


  De rop fen syn komste wier him al foar op gien, en do ’t de âlde biskop de stêd yn ’t sicht krige, stie abt Gregorius mids syn mûntsen him mei langstme op to wachtsjen, om hjarren heit en master wolkom to hjitten yn syn biskopsstêd.


  Ien fen syn earste dieden scil west hawwe syn trouwe Eobaan oan to stellen as wijbiskop fen Utert, dêrtroch waerd syn wirk forlichte. Hwent al wier syn wille sterk en syn lichem yet krêftich, de âlderdom liet ek syn easken jilde, dêr ’t hilligen noch helten oan ûntkomme.


  Do bigoun er it wirk dêr ’t hy hjir for kommen wier. Allyk as yn syn jonge jierren reizge er preekjend en doopjend de geaën troch, de sânstreken om Utert hinne en de fean- en kleistreken by de rivieren lâns. Yn ’e lytse houten tsjerkjes mei reidtek hâldde er ta en foarme de gelovigen ta striders for God en helten lyk as hy sels wier.


  Sels oan ’e eastkant fen it Almere en de seamen by de Isel lâns klonk syn wird. En helpen stjûrde er hinne hwersanne de ôfgoden yet hjar wente hiene.


  Syn arbeid wier ryk oan fruchten. Willibald syn âldste skiedskriuwer rommet de greatme fen ’e útslach.


  Do ’t de wrede hjerst kaem mei wyn en wetter joech er him nei Utert. Dêr hat er wierskienlik de Winter trochbrocht yn it stille en dimmene kleaster fen Gregorius. Dêr fielde hy him thús lyk as in Fulda.


  As hy nou syn geast oan ’t swervjen brocht den bleauwen syn gedachten hingjen by syn trije learlingen dy ’t him it neist oan ’t hert leine. Lullus dy ’t syn plak ynnaem as aertsbiskop fen Mainz en nou wekke oer it fjild fen syn arbeid. Sturm, de skrutene abt fen it kleaster fen Fulda. En hjir tichteby him Gregorius, de ôfstammeling fen ’e Frankyske keningen, dy ’t er weifierd hie fen it keningshof en út de tsjinst fen ’e kening, om de kening der keningen to tsjinjen.


  Dizze winter hat er bidden lyk as de profeet mei útspraette earmen, for de oerwinning op it heidendom. It tsjintwirdige Fryslân wier dochs yette for it greatste part heidensk. En de tastân waerd yn it hege noarden der net better op.


  Sûnder ús to fordjipjen yn ’e skiednis fen Fryslân mei hjar dize en skimer oer de opfolgers fen Redbad - de twa greate keningen fen ’e Friezen binne hommels foar ús opstien en fen hjar foarteam en neiteam is ús neat mei wissichheid bikend - liket it dochs neffens de kroniken det yn dizze jierren de striid twisken heidendom en Kristengelove yn forheftigens oanwoun.


  Hawwe de heidenske Friezen, faeks stipe troch hjar lânsljue oan ’e oare kant fen ’e Lauwers, yetris bisiikje wollen om it jimmer oanwinnende Kristendom tsjin to hâlden?


  Hja hiene ek de tynge heard det de greate misjepreker Bonifatius hjarren lân bidrige. Mar hja scoene hjar tsjin him to skoar sette. Dêr koed er op oan.


  Do ’t it tei-waer kaem en de Súd-Weste-wyn de iisskossen út it Almere dreau, stelde Bonifatius foar om it evangeelje-preekjen troch to setten ta yn it hert fen it âlde Fryslân, dêr ’t de ûngoaden noch hjar tadiene tsjinners hiene en de âlde geast fen Redbad yet libbe.


  Syn learlingen huveren der fen, hwent dêr oan ’e grinzen fen Pippyn syn Ryk wier it for de misjenarissen op gjin stikken nei feilich. Nea wier it gefaer for hjarren heit sa great. Him ofhâlde fen syn foarnimmen hoechden se net to bisiikjen, hwent hja wisten it, nea scoe hy him yn dit stik fen saken troch hjarren riede litte.


  Wiisden hja him der op det faeks de dea yn det woeste oarde op him loerde, och, den draeide hy de eagen nei syn boekekistke en bitsjutte hjarren det syn deadsklean dêryn leine.


  Al kaem er net nei Fryslân om dêr to stjerren, as de dea kaem scoe hy net wegerje syn libben to jaen. Hy wier fen it skaei fen Sint Maerten, de patroanhillige fen ’e tsjerke en it kleaster, „dy ’t it wirk net wegere en de dea net freze”.


  Ienkear, it wier yet yn syn jonge jierren do ’t er arbeide yn syn folle stoere krêft, hie hy de Paus frege ef ’t er flechtsje moast as de Saksyske heidnen kamen om syn fjild ôf to strúnen en it opwaechsjend nôt to fordylgjen. De Paus hie him Kristus’ wird foarhâlden „hwennear men yen yn ’e iene stêd forfolget, flechtsje nei in oare” (Matt. 10:23). Det scoe hy nou ek dwaen. Kaem de fijân, den koed er wer it skip nimme en far nei in plak det feilger wier. Mar like folle, Gods Wille scoe barre!


  Nou wier it Gods Wille det er nei Fryslân gyng. Djip yn ’e Wodanwâlden delgean en in sa ’n great mooglik tal forearders de ôfgoden sjen to ûntfytmanjen. Dêr moast it op ta.


  It wier yn dizze tiid det Paus Stefanus oer de Alpen teach om yn it Frankenlân help en stipe to siikjen tsjin kening Aistulf fen Lombardije.


  Bonifatius hie Rome en it Frankenlân sa tichte by elkoar brocht. Mar de pauslike seint siet sa heech yn ’t Noarden en sa yn ’t wirk, det er de tiid net foun om syn master treffe to kinnen oan dizze kant fen ’e Alpen. Mar hy hat de paden effene for dizze wichtige stap, en alle bilangrike gefolgen dy ’t dy hawn hat.


  It stille kleaster fen Gregorius wier yn ûnstjûr. De earste reis nei det diel fen Fryslân der ’t Wodan noch master wier, scoe ûndernommen wirde. De lêste reis fen de ûnforfearde reizger. Syn hiele libben hie ien reis wêst - hy de swalker for God - mar nou scoed er oanlanje by de poarte dêr ’t it lean op him wachte.


  De Maeitiid kaem, de greate Maeitiid for de Friezen! Op in moaije dei, do ’t de wyn hjar ginstich wier, waerd de ankerstien lichte. Gregorius mei syn mûntsen hiene hjar útlaet en stiene nou wiuwend en biddend to digerjen nei it skip det sa rêstich driuwend hjar heit en master fen hjar fierde.


  De Vecht, dêr ’t de Ryn syn wetter yn útroun, drage mei syn streamjende weagen - de weiteijende snie op de fiere bergen hie it wetter heech makke - de sêfte lêst fen it tille skip nei it Almere.


  Mei de wyn yn ’e seilen strûsde it krús-bikroane boat oer de skolperige Flymar, rjuchtút koersende op it lân fen Redbad ta. Dêr foeren hja de wetters yn fen it lân det him sa djûr wier.


  Bonifatius syn earste libbensbiskriuwer jowt it ús oan. „Om ’t de wyn hjar ginstich wier kamen hja op in eilân det yn ’e lânstael „Eastergo” neamd wirdt. Sa lânne èk ienkear Paulus to Milete oan do ’t er de dea tomiette teach. Mar Paulus waerd troch de biwenners goedskiks bihannele, dizze troch de Friezen mei hún en wandied tamtearre. In njirre biet Paulus yn ’e hân, mar Bonifatius syn holle waerd ôfslein troch in heidensk kriichsman.


  Dochs in bulte deugden hawwe hja mienskiplik. Hja wierne togearre ien fen Wille, lyk as yn hjar reisen, lyk as yn hjar wirk, lyk as yn hjar ljeafde. De iene wier de learaer fen ’e heidnen, de oare de preker fen it Germaenske folts”.


  Siedzjend it wird fen ’e wierheid krongen hja troch it lân dêr ’t gjin fijân in foet noch set hie, mar hwer ’t gjin fijân komme koe, dêr kaem wol de bringer fen de frede.


  It libben fen ’e âlde biskop waerd forjonge, de lêste flamme fen in stjerrend fjûr lôge yetris op. Troch de lege lânnen dêr ’t it folk dimmen en ienfâldich libbe mei syn deiske noeden, teach de grize preker terp op terp ôf en lijde mei de lansljue krapte en ûntbearing, en wilens trachtsjende hjar op to beuren en ta treast to wêzen. Yetris libbe hy in echt misjenarislibben, great yn geastlike rykdom en geastlike weelde, great ek yn syn heltene lijen. By kronkeljende mei reid omseame wetters lâns, oer plomrike marren en petten teagen hja troch it lân fen ’e Friezen. It lân det yn syn maeitiidsfleur tilde fen blommen like do to driuwen op it blanke wetter.


  Hja swalken Fryslân ôf, en oeral hwer ’t hjar foet stean koe op ’e wiete groun preken se it wird fen ’t wiere ljocht det kommen wier yn ’e tsjustere en spoekerige wâlden, dêr ’t de skolperige weagen tsjin ’e hillige beamme-stammen oan spielden.


  In pear nammen fen ’e helpen binne for ús biwarre bleaun. Biskop Eobaan, dy ’t mei syn master alle noed dielde. De prysters Wintrung, Walther en Aethelhere, de diakens Hamund, Scirbald en Bosa, en de mûntsen Waccar, Gundaccar, Illehere en Hatowulf. En den al dy helpen dy ’t net wijd ta de tsjinst fen ’e Alderheechste, dochs Him tsjinnen yn hjar dy ’t Hy útforkeazen hie. Hildebrand, de broer fen de diaken Hamund sjugge wy mei it swird yn ’e hân ynstoarmjen op ’e ploegen Friezen dy ’t de Master lagen lizze wolle. Twa en fyftich helten stiene nêst hjar master.


  It wirk fen Bonifatius en syn helpen wieren ryk oan fruchten. Mannich stoere kop hie him delbûgd ûnder it streamende wetter fen ’e werberte, túzenen wieren yn dy pear moannen troch de selsforgettene iver fen ’e misjenarissen bikeard.


  Ta yn ’e noardlikste, de tsjustere herne fen Fryslân wieren de trouwe paladijnen fen Kristus trochkrongen. Dêr op it âldste hoekje groun fen it lân fen ’e Friezen, bistienen hja it, it Krús to plantsjen.


  Hjir wier it slachfjild dêr ’t ienkear de Friezen de striid en hjar frijdom tsjin Karel Martel, de Frankenfoarst, forlearen. Hjir ek moast de striid útfochten wirde twisken it heidendom en it Kristlik Gelove, hjir moast Wodan mei syn tsjinst ûnderdwaen for Kristus.


  It roun tsjin Pinkster 754. By Dokkum hie Bonifatius forskate mei eigen hân dope. In boarne waerd troch him hillige for de doop fen ’e fryske kristnen.


  Elk dy ’t Kristen wier yn ’e omkriten waerd Dokkum oanwiisd as plak fen gearkomste. Dêr scoe hy hjar it H. Sakramint fen it Foarmsel tatsjinje, hjar teikenje ta striders fen Kristus, en hjarren sterk meitsje for de striid dy ’t hjar yet wachte.


  De heidnen koene dizze oanwinst fen kristnen net forneare. De hel makke him ek ré. De lêste striid scoe striden wirde twisken God en syn tsjinstânners. Hja hiene de útbreiding fen it Gelove sjoen. Hillige wâlden wierne ûntwijd, hillige beammen omkapt en omfoarme ta krúsen, foreare boarnen en wjitteringen oan taesten de kristnen dêr yn dope, Stúmsk hiene hja it oansjoen det de greate Apostel hjir yn Fryslân kaem en der arbeide, mar det er sa ’n great tal fen ’e Friezen woun for Kristus wier net to fordragen. De grimens woechs oan en wreide him út. Alles hwet de ûngoaden ljeaf hie stoude oerein, en gjin bifel fen Pippyn koe de floed mear keare. Hommels, as wol in stoarm, kamen hja ek opsetten, lyk as letter faker de fijannen tsjin it Gelove det nou ienkear der for ornearre is om to oerwinnen, opstean scoene. Sûnder omtinken hwet de gefolgen wêze koene, sûnder to birekkenjen ef de oerwinning wol to biheljen wier, yn bline haet, waerd de oanfal dien.


  It wier yn ’e iere moarn fen Pinksterwoansdei 5 Juny 754. It wite tintekamp laei fredich yn ’e skeante fen de griene terp, en op it stille wetter fen ’e Borne dreauwen de boaten.


  In dize hong oer de blomrike greiden, allinne de ticht bitúke beammen stieken hjar kroanen der boppe út. Read kaem de sinne yn ’t Easten op.


  Bonifatius bea, en lies yn ’e hillige boeken, wachtsjend op de kristnen dy ’t komme scoene. Syn herte wier tofreden. It lêste libbenswirk wier foleinige. De Friezen hied er it Gelove brocht, syn earste ideael forwezenlike. Dêr, hwer ’t de sé fen syn kristlik lân de wylde weagen hinne rôlle, waerd Kristus erkend.


  God wonk syn trouwe tsjinner, de tiid fen ’t lean wier kommen.


  Hommels âle in wyld gegûl om de tinten hinne, gâns hwet oars as de freedsume sang fen ’e neophyten.


  It stille kamp kaem yn ûnstjûr. Hildebrand mei syn mannen wend oan ’e kriichsrop, mirken gefaer. It is de fijân. Yet mar heal oanklaeid sprongen hja foarút om de master to fordigenjen. It is in oermacht fen wylde heidnen, de wrake lôget yn hjar eagen. Der is gjin útwei om to ûntkommen.


  Hja steane om hjar âlde heit hinne, se scille him fordigenje oant it lêst. Willibald forhellet ús det de biskop syn mannen tobek hâldde om de striid oan to gean, en hjar oanfitere om de dea út Gods hânnen en for God bliid oan to nimmen. „Hâldt op myn bern, striid net mei ús fijannen. De H. Skrift leart ús dochs det wy gjin kwea mei kwea forjilde moatte. De dei dêr ’t wy mei sa ’n langstme nei útseagen, dy tiid is kommen. Wy wirde út de swierrichheden en it lijen fen dit libben oproppen nei de freugden fen ’e ivige silligens. Haw gjin eangstme for hjar dy ’t it lichem wol deadzje kinne, mar de siel net. Goai it anker fen jim’ hope op God. Hy scil jim’ de ivige kroane jaen yn it ryk fen ’e sillige geasten. Stjerre wy út Ljeafde ta Him, dy ’t for ús lit hat en stoarn is!” Al ho hird dit wier for de kriichsljue dy ’t stjerre woene mei it swird yn ’e hân, it kriichs-ark waerd dellein.


  Dêr stiene se, ré for de slachting. Hiene se libbe mei heltene moed, stjerre scoene se mei kristene moed.


  Net oermastere troch safolle deugd, foelen de heidnen oan mei in neat ûntsjende grimens en wyldens.


  Bonifatius hie de reliken dy ’t hy jimmer by him droech omdien, en it evangeelje, syn treast yn alle soargelike ûren fen syn libben hâldde hy yn ’e hân. Syn gesellen omringen him en hokken om him gear as skiep, hwent warleas yen oerjaen oan ’e dea as men stride kin easket mear as minskene moed. Bonifatius dochs wier de sterkste, en syn krêft yn de lêste en swierste ûre, gyng oer op hjarren.


  Driigjend kamen de heidnen op dizze earbiedwaerdige man ta, dy ’t dêr stie great en hearlik yn syn biskops-klean. Hy wier de haed-oarsaek fen hjar woaste razernije. De trouwe Hildebrand sprong foarút en diek my syn lichem de grize apostel. Hy foel it earste, do folge syn broer Hamund.


  In frou, dy ’t út in skûlhoeke wei dit moardtoaniel oansjoen hie, hat letter dêr forslach fen jown. „Do ’t it moardnersswird Bonifatius delslaen scoe, hâldde hy it evangeeljeboek boppe syn holle. It swird trof it boek, snei dêr troch hinne en rekke de holle fen ’e hillige. Syn earste libbensbiskriuwer seit ús: „hy woe ta skutse hawwe yn ’e dea it boek det er sa ljeaf hawn hie by syn libben.”


  Mei him foelen al syn gesellen, twa en fyftich.


  De nammen witte wy allegear net, mar ienkear scil iepenbiere wirde hwa ’t hjar libben joegen op it hast forgetten hillige plakje groun fen Fryslân.


  Sa stoarne Aertsbiskop Bonifatius en syn helpen.


  Sa hat er oerwoun!


  Nei dit moardzjen strúnden de heidnen de tinten ôf en forrinnewearren alles. Do nei de boaten dy ’t sêft en rêstich slommen op ’e sloegjende Borne Hja tochten der jild to finen, goud en sulver. Mar neat founen se as reliken en in pear boeken. Mei hjar kriichs-ark sloegen se alles stikken, en de wyn struide de blêdden oer it fjild. It koarn as ytbre waer en binammen de wyn wier wolkom, yn hjar oerdwealskens dronken se hjar amper waensinnich. En do, forbjustere troch de wyn en dronken, fochten se yn inoar om, en mannichien waerd formoarde troch de eigen meihelpers fen dizze wandied.


  Oan God wier de wrake. Hiene de kristen-Friezen hjar út eangstme forskûle, wieren se altomets út fréze weibleaun do ’t de helten stoarnen, nou fielden hja de moed om alteast de forearde oerbliuwsels by ’noar to garjen. Allyk as earder ûnder de boalshânnen fen ’e romeinske keizers, de kristnen de bloedrige lichems fen hjar broerren, stoarn for it Gelove, doarsten wei to heljen, sa kamen nou de Friezen mei hjar linnengûd en woellen dêr de oerbliuwsels fen ’e martelers yn.


  Der barde yet mear. Fen alle kanten kamen se opsetten ta wrake. Se foarmen in hearkrêft dy ’t de striid oangyng tsjin ’e moardners. Dy moasten wike for de kristen-wrekers, forskaten waerden deid, de oaren flechten.


  It lân laei for goed ré for Kristus.


  Underwilens hiene oare trouwen de hillige oerbliuwsels opfandele, en de toskûrde boeken sa fier as ’t gyng by’noar brocht.


  Allinnich de holle fen biskop Eobaan koene se net werom fine.


  Famkes hiene kransen frissele de martelers ta eare.


  It wier gjin roustoet, dy farrende skippen mei hjar hillige lêst. In stille blidens omstriele alle drôve tinzen. Men kin net skrieme om de dea fen in hillige. Hy gyng it lôk tomiette, en in wjerglâns derfen driuwt nei yn ús siele.


  De tynge fen ’e marteldea wier oer de lege lânnen gien. Neat fljucht hirder as de bringer fen it drôve nijs. It wier tein nei Utert, en dêrfendinne nei Mainz en Fulda, nei it hof fen Pippyn en nei Ingelân.


  Deselde wetters dy ’t in pear moannen lyn de bliere boaten droegen fen ’e misjenarissen, fierden nou de skeinde oerbliuwsels fen ’e martelers fen Kristus nei Utert werom.


  Do ’t hja de Vecht ynroun wieren formeardere it tal fen forearders. Se kamen om eare to bringen oan hjar forstoarne heit en syn helpen.


  Yn Utert stie Gregorius yn syn abtsklean klaeid yn ’t midden fen syn mûntsen oan ’e wetterkant. Sa hiene se him útlaetten, bliid, en dochs mei in stille eangstme, sa èk wachten se syn ynkomste, dy ’t wier as fen in helt nei in oerwoune striid.


  Allyk reliken dy ’t men droech yn kostb’re skryns, sa waerden de oerbliuwsels fen dizze martelers fen Kristus dellein op berjes mei weefde kleurrike kleden forsierd. De feestlike yntocht fen ’e hilligen yn hjar wenplak. De mûntsen fen Gregorius droegen de hillige skat nei de kathedrale tsjerke. Dêr hâldden hja nachtweitsjen, en beaën det it bloed fen ’e martelers èk for de Friezen it sied fen ’e Kristnen wirde mocht.


  Wylst men de oerbliuwsels fen ’e gesellen mei sangen to hôf brocht, bleau it lichem fen Bonifatius op it praelbêd, wachtsjend op it grêf det men for him rémeitsje scoe. Hy moast dochs rêste twisken it folk det syn ljeafde hawn hie, hwerfor en hwertroch er stoarn wier, hwaens foarsprekker hy wêze scoe by God. Sa tocht men. Mar sa barde net.


  Do ’t de drôve tynge yn Mainz kommen wier, stjûrde Lullus de mûnts Haddo mei oare mûntsen nei Utert om it hillige lichem op to freegjen en it nei Mainz, de biskops-stêd fen Bonifatius, to bringen.


  Yn Utert hie men dêr gjin frede mei. De hillige oerbliuwsels ôfstean foel it folk sa swier. Ja sels waerd it forlechje útfoun det kening Pippyn forbean hie om it hillich lichem fierder foart to bringen. Mar neffens syn earste libbensbiskriuwer kaem God „hwaens macht greater is as dy fen ’e minsken” twisken beide. Hwent do ’t se it hillich lichem opnimme woene om it nei it grêf to bringen, koene se it net optille. En do ’t der mear hânnen kamen om to helpen gyng it al likemin. Do ’t bûtendat ek noch de klok fen ’e tsjerke út hjar sels bigoun to lieden foel der in freze oer de minsken. Se fielden it, Utert wier it plak net det Bonifatius útkeazen hie om dêr to rêsten. Se joegen it hillich lichem oer oan Haddo en syn mûntsen om it fierder nei Mainz to bringen.


  De úttocht út Utert wier lyk as de yntocht, in feeststoet. It boat mei de kostbere lêst, omjown troch oare skippen dy ’t de forearde master útlaetten, farde de Ryn op, op wei nei Mainz. Fryslân stie de reliken fen Bonifatius ôf oan in oar lân dêr ’t de hillige langer wirke hie.


  Yn Fulda ek wier de tynge kommen det hjarren heit stoarn wier, formoarde troch de heidenske Friezen.


  Sturm stjûrde mûntsen om de master tomiette to reizgjen.


  4 July 754 kaem it boat to Mainz oan5. Lyk as yn Utert wier it folk hjarren tomiette tein, geandefoet ef mei ’t skip.


  De biskopsstêd wier drôf en bliid. De dea fen hjar âlde biskop en heit, in heltene dead stoarn, brocht triennen yn ’e eagen fen syn folts, mar bliid wier it hert om ’t de hillige yn syn stêd werom kaem. Nea woene se dizze skat wer ôfstean.


  Lullus wier hastich werom kommen fen it hof fen Pippyn, dêr ’t er hinne gien wier, wis om dêr de dea fen ’e master bikend to meitsjen. Yn Mainz twisken syn folts mocht er de oerbliuwsels opwachtsje fen syn greate foargonger, syn heit en syn foarbyld. It foarfielen det er hawn hie, do ’t er de deadsklean yn it kistke mei boeken lizze moast wier wol neikommen.


  Bonifatius winske hie it wêst, en syn úterste wil sei it, nei syn dea woe hy rêste yn ’e dimmene stiltme en ’e hillige iensumens fen Fulda, it kleaster det hy syn ljeafste stiftinge neamde.


  Lullus wist dit, en dêrom siet er tige yn ’e knipe, hwent it folts fen Mainz woe de hillige reliken net ôfstean. Moast hy it hjir sizze? De wille fen syn master wier him dochs noch djûrder as dy fen syn folk.


  Lokkich kaem in diaken fen ’e tsjerke fen Mainz him ta help. Dizze fortelde, hy hie yn in dreamgesicht de hillige biskop sjoen, dy ’t him hjitten hie tsjin Lullus to sizzen, det er rêste woe yn Fulda. It folk wier forslein troch dizze iepenbiering en mei in eed moast diaken Otpertus de wierheid fen syn forhael bifestigje.


  Mei de hân op de reliken fen ’e hillige swarde hy de eed.


  Do wiek de wil fen it folk for de bigearte fen de hillige sels.


  Yn greate prael, mei psalmen en freugdesangen, biselskippe troch de kristnen dy ’t er yet mei eigen hân dope hie, teach de stoet fen Mainz nei Fulda. Earst de Main op oant Hochheim ta, en do de wei lâns dy ’t Bonifatius sels sa faken gien wier nei it bifoarrjuchte kleaster.


  Yn ’t bywézen fen biskop Lullus, abt Sturm, alle mûntsen en in bulte folk waerd it lichem fen Bonifatius yn it grêf lein.


  Dêr wachtet de apostel fen Germanje en fen ’e Friezen de dei dy ’t ús allegear oproppe scil for ’t ivige libben.


  En Dokkum?


  Ek det plakje hillige groun forgeat de martelers net. De âlde libbensbiskriuwer fortelt ús: „In greate tsjerke waerd boud tichte by de ienichste boarne dêr ’t swiet-wetter út opwellet, wylst út de oare boarnen fen ’e hiele streek, it wetter sâlt is. Men fortelt det dizze boarne troch Bonifatius foun en hillige is, dêrom is hjar wetter sa goed to drinken for eltsenien.”


  Fen de dei ôf det er stoar is Bonifatius foreare wirden.


  Yn Dútsklân, it lân fen syn arbeid, yn Fryslân, it lân fen syn dea, en ek yn syn heitelân, waerd er in hillige foarsprekker by God.


  Twa jier nei syn dea, yn 756, waerd er yn Ingelân troch de biskoppen yn in Konsily gearkommen, al oansteld as ien fen ’e patroanhilligen fen Britanje6.


  Ek wûnders folgen. Syn libbensbiskriuwers jowe forskate oan, mar mear as hielmaster fen it lichem is hy de genêser fen ’e siel. Hwennear oare hilligen útblinke troch tiidlike woldieden, hy docht det net.


  Syn terrein is it Gelove det er ienkear brocht hat to forstevigjen en to forsterkjen yn ’e minske-herten. Syn wirk is it, en op syn foarsprake bart it, det de gelovigen sterk en oertsjûge de wei geane dy ’t hy hjarren wiisde, en de dwalers werom keare nei de boarne fen Gelove en Wierheid.


  Oant hjoed de dei ta hat de forearing fen Bonifatius faesje hâlden, hwent tankberens for hwet hy ús ienkear joech, spoart ús oan.


  Binammen op trije plakken wirdt er yet foreare.


  Yn Crediton, it plak dêr ’t Bonifatius berne is, is er net forjitten. Mar dêr lyk as yn Dokkum, moast syn forearing wer opstean út de yeske hweryn hja troch de herfoarming forneatige wier.


  Lyk as yn Dokkum is dêr ek in boarne „the Well of St. Boniface”. Mar ek al wer lyk as it yn Dokkum wier - wy meije lokkich sizze fen wier! - is dy boarne neat mear as in lytse „dobbe”, in put, dy ’t de minsken hast net fine kinne, en allinnich mar bikend is oan ’e bern, dy ’t it lân om dizze boarne hinne brûke as boartersplak.


  Yn Crediton, dêr ’t gjin Katholike tsjerke stiet, allinnich mar in lyts kapeltsje det bitsjinne wirdt troch de pastoar fen Exeter, wirdt ek elts jier in beafeart hâlden ta eare fen ’e H. Bonifatius, mar it is noch lang net hwet Dokkum de lêste jierren wirden is.


  Fulda, yn it lân hwer ’t Bonifatius syn bêste en meast fruchtbere jierren trochbrocht hat, foreart him op bisûndere wize. Dêr komme elts jier de biskoppen fen Dútsklân by-elkoar, om by de hillige oerbliuwsels fen hjar greate foargonger in gearkomste to hâlden, en nije moed en krêft to siikjen om syn wirk troch to setten.


  Yn 1704-1712 waerd dêr boppe it grêf fen de Hillige in greate tsjerke boud, de St Bonifatius-dom, in hearlik relykskryn for de Apostel fen Dútsklân. Under it heech-alter rêst de yeske fen de Paulus fen de Noardske lannen.


  Dêr wirdt ek noch it evangeeljeboek biwarre en foreare det de Hillige boppe de holle hâldde do ’t it heidenske swird him de deaslach tabrocht.


  Beijeren is ek net binefter bleaun om tank to sizzen oan Bonifatius dy ’t safolle dien hat for det lân. Hjir wier it it haed fen it lân sels dy ’t de eareskild foldie. Kening Ludwig I boude yn de haedstêd fen syn Ryk, München, de Bonifatius-Basilyk, en joech dêrfor út eigen bûse 1.000.000 goune.


  12 Oktober 1834 lei er sels de earste stien fen dizze tsjerke, in prachtich bou-wirk fen greate artistieke wearde. Greate fresko’s dêryn byldzje ús it libben, it wirk en it oerwinnen fen Bonifatius.


  Forskate tsjerken en forienings drage fierders noch de namme fen Bonifatius, om ûnder syn biskerming en seine to wirkjen.


  Yn Thuringen is op in berch tichteby it doarp Altenberga op 1 Septimber 1811 in tankteiken oprjuchte ta eare fen ’e greate preker fen it Kristendom. Men nimt oan det op det plak Bonifatius de earste tsjerke boude yn Thuringen.


  Hwet hjir sa opmerklik by wier, is det dit monumint de tsjûgenis joech fen hilde en tank oan de apostel fen Dútsklân, net allinne fen ’e Roomsken, mar fen al dyjingen dy ’t it Kristlik Gelove oanhingje.


  Dútsklân hat syn woldwaener net forjitten!


  By it 11e ieu-feest fen ’e marteldea fen Bonifatius, hat men hjir yn Fryslân ek prebearre om ienriedich in tinkteiken op to rjuchtsjen op it plak dêr ’t hy stoar Mar dit plân foun gjin byfal genôch, wol tsjinkear, en sadwaende is der neat fen kommen.


  Mar oars, Fryslân en de Friezen binne de hillige martelers jimmer wol tankber bleaun. De achtste ieu wier noch net foarby, ef forskate gelovigen binammen út Fryslân hiene oan it kleaster fen Fulda al in skat fen groun en oare jeften jown.


  It plak dêr ’t Bonifatius stoar waerd ek net forgetten. Al gau nei de dea fen ’e Martelers is dêr in tsjerke boud tawyd oan St. Martinus en St. Bonifatius, - de earste tsjerke ûnder syn patroanskip - dêr ’t letter de Angelsaks Willehad en nei him de Fryske edeling Liudger pastoar fen wier. Under Willehad (770-775) waerd der al in kleaster en skoalle by boud, dêr ’t gâns bern fen hege Fryske âlden in kristlike oplieding yn krigen. Yn letter tiden hat dit kleaster in greate namme hawn yn Fryslân en de abten en mûntsen hawwe gâns hwet dien for ús lân en folts.


  Al gau ek nei de dea fen Bonifatius gyngen forearders nei it martelplak om troch syn foarsprake ginsten fen God to forkrijen. De hiele middelieuwen troch binne de gelovigen nei det plakje groun tein dêr ’t Bonifatius stoar. Alde libbensbiskriuwers tsjûgje det dêr forskate wûnders bard binne.


  Oan de tiid fen de herfoarming ta binne mei middelieuwske frommens de beafearten nei Dokkum hâlden. Kempius, in Dokkumer fen ôfkomst. skriuwt det der noch yn syn tiid, 1588, elts jier tûzenen pylgroms kamen om de hillige martelers to forearen.


  Do ’t de stoarm fen ’e herfoarming oer Fryslân kaem binne al dizze beafearten weifallen, lyk as safolle úteringen fen it Roomske Gelove. Mar ûnder de yeske bleau in fonk gloerkjen dy ’t wachte op in oare wyn dy ’t de flamme wer oplôgje litte scoe. Mar ûnderwilen hat Bonifatius, de bringer fen it Gelove hjir yn Fryslân, de wizer nei Rome, de strider for de ienigens, in foech trije hûndert jier it bilije moatten.


  Dochs mei men op fêste groun oannimme det ta oan it ein fen ’e 18 ieu noch wol ris in stille bidder nei it Martelplak teach. Wy hawwe in pear oanwizingen dy ’t ús it rjucht jowe dit to formoedzjen. Det binne twa pauslike breven, ien fen 5 Désimber 1764 jown troch Paus Clemens XIII, en in oaren fen 24 Febrewaris 1772 jown troch Paus Clemens XIV, dy ’t in folle aflaet skinke oan dyjingen dy ’t op de feestdei fen de H. Bonifatius de parochje-tsjerke fen Dokkum bisiikje. Dizze breven hawwe altomets in lêste oanfitering west, mar de tiden wieren net gaedlik for in oplibjen fen ’e forearing. Wol waerden yn Dokkum op St. Bonifatius-dei de reliken foreare mar det wier alles hwet men dwaen koe.


  Lykwol is it oantinken oan ’e H. Bonifatius net wei wirden in ’e herten. Do ’t yn 1870 it Vatikaenske Konsily hâlden waerd wieren de Nederlânske biskoppen biskoppen yn Rome. Yn forieniging mei de biskoppen fen Dútsklân en Ingelân fregen hja oan ’e H. Stoel om it offysje fen ’e H. Bonifatius (H. Mis en brevier) for de hiele Tsjerke forplichtend to stellen. 11 Juny 1874 waerd it dekreet útfirdige hwertroch it offysje fen ’e H. Bonifatius oan de hiele Tsjerke foarskreann waerd en wol „sub ritu duplici minori”;. By it „herstel fen ’e Hyrarchy” hie it aertsbisdom Utert dit al foarskreaun krige „sub ritu duplici II classis”.


  In pear jier letter stjûrde S. T. H. Mgr. A. J. Schaepman, Aertsbiskop fen Utert, in oanfrage nei Rome, dêr ’t er de Paus yn frege om fornijing en útbreiding fen ’e aflaten ienkear al troch syn foargongers oan ’e Dokkumer tsjerke jown. Troch de breve fen 17 Febr. 1876 foldie de Paus oan dizze oanfrage. Troch dizze breve wirdt oan alle gelovigen dy ’t op 5 Juny - ef in dei nei winsk yn dizze moanne - de parochje-tsjerke fen Dokkum bisiikje en dêr bidde scille for de útbreiding fen it H. Gelove, in folle aflaet skonken.


  It jier 1876 seach daliks al de útwirking fen dizze pauslike ginst. Der kamen mear pylgroms as oare jierren nei Dokkum. Hwet mear sei, de âlde forearing krige wer nij libben. Der teach wer in beafeart nei it martelplak, de earste sûnt de herfoarming. Hja kaem fen Ljouwert. Al gau folgen oaren út forskate plakken fen Fryslân en Grinslân. Lang hat dizze oplibbing net dûrre, do ’t yn 1882, pastoar Demes, de promotor fen de Bonifatius’ forearing stoar, bleauwen stadichoan de beafearten wei. Allinnich Ljouwert hat stân hâlden.


  De Ljouwter beafeart hat de keat foarme twisken it oplibjen fen ’e foarige ieu en de nije flamme fen forearing dy ’t yn ús dagen wer oplôge is. Trou hat hja jierren oanien de hilde brocht oan de hillige Martelers, oant hja sels troch de stees oangroeijende forearing weifallen is en oplost yn de Nasjenale Beafeart. In 50 jier lang wier hja tein nei it martelplak.


  1919 wier in wichtich jier for de Bonifatius’ forearing to Dokkum. De measte greate dingen wirde berne út lytse foarfâllen. Sa ’n lyts foarfâl wier it do ’t op Snein 1 Juny 1919 de earste „Fryske fytsbeafeart” nei Dokkum hâlden waerd. De púndiken lâns gyng dizze stoet fen biddende fytsers, en de minsken by de wei seagen raer op fen dit nuvere en ûngewoane. Troch it lân sûnder paed moasten de pylgroms nei de „boarne” dy ’t do oars neat wier as in „dobbe” yn it lân. Mar by sa ’n forlittenheid lôget it ideael omheech.


  De „Fryske fytsbeafeart” wier berne al is se den ek pas 11 July 1926 selsstânnich oprjuchte. Hja hat de oantrun west for in bulte oaren. Yn 1922 teach de earste foet-beafeart nei Dokkum, en yn 1924 folge in beafeart fen Fryske prysters. Dizze is de oanlieding wirden for it ûntstean fen ’e „St. Bonifatius-Broederschap” op 2 July 1925. Sûnt dy dei is der op it martelplak in bulte foroare ta eare fen ’e helten fen ús Gelove.


  In „Bonifatius-Stichting" waerd oprjuchte, en dizze koft tichte by de boarne in stik groun fen om en by de 11000 M². det ynrjuchte waerd for prosessy-terrein.


  Do ’t 23 Aug. 1926 de earste Nasjenale beafeart nei Dokkum teach, koe op eigen groun mei greate prael de nasjenale hilde oan de nasjenale hilligen brocht wirde. Al wier it den it earste jier en de oare jierren noch hwet bihelplik mei in foarlopige kapel dêr ’t rein en wyn en sinne ek frije tagong hiene, wy sieten dêr dochs smûk ûnder de wite en brúne dekkleden, en mei fromme earbied binne dêr forskate jierren de hillige geheimen fierd.


  Yn 1934 waerd it lang koestere ideael wirkelikheid. Mei de help fen Mgr. J. H. G. Jansen kaem de beafeart-kapel ta stân, in greatsk monumint op de fryske groun ta eare fen de H. Bonifatius en syn gesellen.


  Drok wirdt der yn ’e simmermoannen gebrûk fen makke, hwent jimmeroan komme der yet mear beafearten en pylgroms, om by de reliken fen St. Bonifatius op de groun hillige troch syn bloed, krêft en foarspraek to siikjen.


  Forskate tsjerken hawwe Him keazen ta hjar patroanhillige, sa fine wy Bonifatius-tsjerken yn: Dokkum, Ljouwert, Op den Hoorn, Nieuwe Pekela, Amsterdam, Rotterdam, Alphen a/d Rijn, Dordrecht, Zaandam, Rijswijk, Lichtenvoorde, Nieuw-Schoonebeek, De Rijp, Kwadendamme, Spanbroek en Haaksbergen.


  Syn namme is noch yn eare, syn wirk is noch net forgetten, en syn krêft is yette net tonein!


  
    1Ep. 93.

  


  
    2Ep. 92.

  


  
    3Ep. 109.

  


  
    4Ep. 109.

  


  
    5Vita Sti. Bonifatii. Appendix Auctore presbytero moguntino.


    Neffens Vita Sti. Sturmi (Mon. Hist. Germ. Blz. 373) kaem it H. lichem dy dei to Fulda oan. Ik haw Mainz keazen omdet det my it meast wierskynlik taliket.

  


  6Ep. 111.


  Neitins.


  Nou ’t wy Bonifatius’ libben seagen en syn wirk, komt hy foar ús to stean yn ’e wijde glâns fen helthaftigens en hilligens.


  Mar lit ús det bitsjoenende ljocht efkes ûntwike, om ris djipper yn de grounoarsaek del to gean, ris to trachtsjen op to dippen „hwerom” dit libben sa treftich wie en sa heech wirden is.


  Hwet wier Bonifatius nou eigentlik for in man? Hwerom die syn wirk sa ’n fortuten? Hwerom slagge hy sa fortúnlik? Hie hy safolle bisûndere gaven?


  Wy witte allegear det de omstânnichheden ek in greate ynfloed hawwe op it libben fen ’e greate mannen. De tiden wieren ginstich for Bonifatius, der leine foltsen to wachtsjen op syn arbeid. Mar sels wier hy ek in man mei alle gaven oan geast en forstân om yn dizze ieu in great plak yn to nimmen.


  Wy wolle net sizze det Bonifatius immen west hat mei bûtenwenstige gaven, hast sûnder wjergea. Né, der wieren ek oaren yn syn tiid, dy ’t gelyk wieren as hy, dy ’t altomets breder ynsjuch hiene en mear forstân. Mar hy koe dochs meidwaen mei de bêsten ûnder hjar.


  Hy is in forneamd learaer, in haed fen in kleasterskoalle, it wittenskiplik sintrum fen dy ieuwen. Hy is in treflik master yn ’e H. Skrift, in rêstich, omsichtich en hoeden oardieler yn ’e wichtichste oangelegenheden, in bitoefd diplomaet en for oarganisator yn ’e widze lein.


  Wier hy net de greatste, dochs wier hy in man dy ’t mei holle en skouders útstiek boppe de minsken om him hinne.


  Great wier hy, net allinne troch syn talinten, mar mear yet troch syn karakter en de sterke eigenskippen fen syn siel en hert. Dêrom is er sa great wirden omdet er syn plicht dwaen woe en dien hat, hielendal sûnder himsels to mijen ef to ûntsjen.


  Hy hat alles jown hwet der yn him wier sûnder hwet werom to hâlden.


  Hy wier net oars as de oaren, mar yn alles djipper.


  Reiner wier er as de oaren, en om ’t er de skientme derfen seach, dêrom doarst hy de striid oan tsjin ’e wollêstigens.


  Trouwer wier er, mei mear wilskrêft, as it der op oankaem om for syn oertsjûging to striden. De dryste man fen doaren en ûnforfeard trochsetten.


  Hwet syn gewisse him foarskreau waerd ûnforbidlik trochfierd mei syn sterk wollen. Nea net hat er himselme socht, mar hwet syn plicht him hjitte det waerd dien hofolle tsjinwar hy ek ûnderfoun. Ut it inerlike, út de djipste oertsjûging fen syn siel kaem it, en syn sterke wil ségele it.


  Hwet hy as wierheid en rjucht sjoen hie stie ûnforwrigge fêst, en syn trouwens wier boppe alle fortinking.


  Trou wier hy oan syn Gelove, en nea net hat de twivel groun fetsje kinnen yn syn siel.


  Trou wier hy oan ’e Tsjerke en hjar Opperhaed. Net mei in slaefske trou, mar út oertsjûging, mei de trou fen in soldaet oan syn findel dêr ’t er for stride en stjêrre wol. Hy wist it, en it stie fêst yn syn siel, dêr ’t Petrus is, dêr is de Tsjerke, dêr is de wierheid, hwent dêr is de belofte fen Kristus: „op dy stienrots scil ik myn Tsjerke bouwe, en ’e poarten fen ’e hel scille hjar net oerweldigje” (Matth. 16:18).


  En Petrus seach er yn al syn opfolgers, de Pausen fen Rome.


  Trou wier hy oan syn heitelân. Al hie er it ek forlitten, forjitten hat er it nea. Lânswolwêzen hage him. „Ik bin berne út it Ingelske folts en dêr opfied. Ik forheugje my oer al it goede en ’e lof fen myn folts, en oer hjar sûnden en misslagen haw ik leed en bin ik bedroefd”1.


  In fêste bân bynt him oan syn heitelân, en yn al de jierren fen syn ballingskip is dy net forsloppe.


  Trou wier er oan syn frjeonen! Syn herte hat langstme nei frjeonskip! Hy dy ’t stie yn it wrede wirk ûnder de heidnen, o syn herte is sa weak.


  De greate strangens dy ’t er hie for himsels, de heltene ûntbearing, de hillige selsforsaking en forstervinge, hja brochten him net fierder fen ’e gewoane minsken. Hy siket dernei, hjar langstmen - dêr ’t er sels ôfstân fen dien hie - tomiette to kommen. Sels woe hy gjin wyn priuwe, mar dochs stjûrt er in pear krûkfollen wyn nei Ingelân, syn frjeonen meije ’ris drinke op syn wolwêzen.


  Sterk keart er him tsjin ’e falkenjacht troch de prysters, mar oan ’e kening stjûrt er jachtfalken fen it bêste laech.


  Syn ynfloed op alles hwet om him hinne libbet is sa great. Heech en leech, foarsten en folk, mûntsen en nonnen, âlden en bern, allegear drage se him earbied ta, allegear harkje se nei syn stimme, allegear hawwe se him ljeaf.


  Gregorius en Sturm forlitte heit, hûs en hiem, om altyd by him bliuwe to kinnen.


  Mûntsen en prysters út it heitelân komme oer as syn stimme hjarren ropt. Hillige fammen hearre nei syn wirden en hja forlitte it wenstige libben om tichter by de master to wêzen dy ’t hjar laet hat en liede scil nei de heechste hichten fen ’e deugd.


  De deugd dêr ’t hy sels sa sterk en fêst yn biwoartele wier. Hja hat de ienige groun west fen it wolslagjen fen syn wirk en de greatme fen syn libben. Dêr foun er de krêft yn om alle swierrichheden to oerwinnen, alle ôfstân oer to kommen, alles to wêzen for allegear, for de Tsjerke oan him tabitroud, for it folts, for eltsenien dy ’t him binei kaem.


  Syn deugd, syn hilligens, sjêdêr it wûnderlike geheim fen syn wolslagjen. Is it geheim fen alle wolslagjen ûnder de minsken net it fortrouwen winne? En det komt mear fen it hert as fen it forstân, mear fen in bilibbe oertsjûging as fen deade wittenskip. For it each is ’t miskien net to sjen en for it ear net to hearren, mar men fielt it.


  Mei himsels efterút to setten en feint to wêzen fen ’e Master, dêrtroch is er útgroeid ta de Paulus fen it Noarden.


  Hy teach troch alle lânnen en preke de lear fen ’e Wierheid. Yn Hessen en Thuringen siedde hy it sied, yn Beijeren en ’e Allemanje brocht er ienriedigens. For de Frankyske tsjerke wier hy de man dy ’t de bân wer lei twisken hjar en Rome, de wizer nei rjucht en ienheid, de biwirker fen inerliker bloei.


  De Saksen en de Friezen joech er syn ljeafde, syn wirk en sels syn libben.


  Arbeidzje moast er by honger en toarst, yn forlittenheid ûnder de wylde heidnen, yn gefaren fen alle kanten, gefaren op reis, gefaren fen wetter, gefaren fen fijannen, gefaren fen falske broerren, en boppe alles stie de soarch for de tsjerken. Mar syn deugd wier syn stipe. Alles koe hy yn Him dy ’t him sterk makke.


  Troch syn deugd is hy wirden hwet er west hat. Dêr sûnder hied er stien lyk as de oaren, neist de oaren, net greater. De deugd hat him forheve boppe alles om him hinne. Dy joech him krêft ta folhâlden, en it hillige fjûr der ’t sels de heidnen earbied for hiene. Syn deugd joech him de kroane, do ’t er foel ûnder it stiel fen ’e moardners.


  Wy biskreauwen it libben fen in man hwaens wirk sa fen bitsjuttenis wier for ús noardske kontrijen, oan hwa ’t wy safolle to tankjen hawwe. In hillige hwaens libben great wier en hwaens yeske yette de krêft hat om nij fjûr oan to setten.


  Oan God de dei det der in nije flamme oplôgje scil oer dit diel fen ’e wrâld det ynweakke is mei it swit fen dizze arbeider Gods en bisprinkele is mei syn bloed.


  1Ep. 74.

Hy Gndernaem it de hillige iik fen Thor del to slaen.





